
Wythnos 1     Medi  2 - 6      2002          Dechrau Blwyddyn Ysgol

Llun (1)

Dyw blwyddyn pawb ddim yn dechrau na gorffen yr un pryd.

Ionawr i Ragfyr yw’r flwyddyn galendr.

Dechrau Ebrill i ddiwedd Mawrth yw blwyddyn pobl yr arian (treth incwm etc.)

Dechrau gwanwyn yw dechrau blwyddyn y ffermwr.

A Medi i Orffennaf yw ein blwyddyn ni mewn ysgol.

Ond pryd bynnag y mae’r flwyddyn newydd yn dechrau mae’n gwneud yr un peth i bawb - gosod ein camgymeriadau y tu ôl i ni a rhoi gobaith am rywbeth gwell ymlaen.

Cyfle newydd yw blwyddyn newydd.

Gweddi   Ein Tad, wele ni ar ddechrau blwyddyn newydd yn ein hysgol, cyfle i ail ddechrau, cyfle i edrych ymlaen i’r dyfodol. A’n gweddi yw ar i ti roi dy fendith ar y flwyddyn newydd hon i bob un ohonom. Amen. 

Mawrth (1)

Yr hyn y mae rhai yn ei wneud ar ddechrau blwyddyn yw “cymryd stoc”.

Mae’r ymadrodd yn dod o fyd ffermio - y ffermwr ar ddechrau blwyddyn yn cyfri ei stoc - ei wartheg a’i ddefaid, i weld sut mae hi arno a beth sydd angen ei wneud ar gyfer y dyfodol.

Cynnal llai o anifeiliaid neu gael mwy?

Gallwn ninnau gymryd stoc ar ddechrau blwyddyn - beth lwyddodd yn ein bywyd, beth oedd yn fethiant, beth wnaeth ni’n anhapus, beth wnaeth ni’n hapus. A hynny gobeithio yn help i ni i gynllunio ymlaen. 

Gweddi  Helpa ni o Dduw i edrych yn ôl ar y flwyddyn aeth heibio er mwyn dysgu ar gyfer yfory. Helpa ni i gadw gafael ar yr hyn oedd yn werthfawr a gollwng yr hyn oedd yn ddiwerth, i ail adrodd y da a dileu y drwg. Amen.

Mercher (1)

Yn y ffilm Dead Poet’s Society mae’r athro yn defnyddio dywediad Lladin wrth ei ddisgyblion - carpe diem. Dau air hawdd eu cofio, a’u hystyr yw - gafaelwch yn eich dydd, neu cydiwch yn yr amser. Gwnewch yn fawr o’r amser sy gennych chi. Dau air gwerth eu cofio ar ddechrau blwyddyn ysgol. Beth am eu hysgrifennu ar ben eich llyfrau, ar eich bag ysgol falle! Yn sicr mae angen i bawb eu hargraffu ar ei feddwl. “Mae amser wedi’n trechu ni” meddai ambell gyflwynydd ar ddiwedd rhaglen radio. Ond dyw hynny ddim yn wir, dyw amser ddim yn trechu neb - ni sy’n ei ddefnyddio neu ei gamddefnyddio. “Carpe diem” amdani eleni felly!   

Gweddi  Ein Tad, cawsom heddiw yn rhodd, cawsom amser i’w ddefnyddio a’i lenwi. Helpa ni i wneud y defnydd gorau ohono ac i allu dweud ar derfyn pob dydd - cawsom ddiwrnod da heddiw. Amen.

Iau (1)

Y mae’r dreifar car sy’n edrych yn syth o’i flaen drwy’r amser a byth yn edrych yn ôl yn un peryglus.

Y mae’r dreifar car sy’n edrych yn ôl trwy’r amser wrth fynd ymlaen yn fwy peryglus fyth.

Y mae dreifar da yn edrych o’i flaen ond yn gwybod beth sy’n digwydd y tu ôl iddo.

Fel dreifar da mae eisiau bod ar ddechrau blwyddyn - yn gwybod beth ddigwyddodd llynedd, yn cofio beth ddigwyddodd llynedd, wedi cymryd stoc,  ond wedyn yn edrych ymlaen at y flwyddyn syn dod.

“Mae ddoe wedi mynd” medde geiriau’r gân ac “mae fory heb ei gyffwrdd” ac mae pob heddiw’n eiddo i ni.  Yr heddiw sy’n eiddo i ni yw ein gobaith, gwnawn yn fawr ohono. 

Gweddi  Ein Tad, Diolch i ti am ddoe a’i wersi, diolch i ti am obaith yfory. Diolch mwy i ti am sicrwydd ein heddiw, diwrnod y gallwn afael ynddo a gwneud rhywbeth gwerth chweil ynddo. Amen.  

Gwener (1)

Mae camu i flwyddyn newydd weithiau’n cael ei ddisgrifio fel camu dros y trothwy i mewn i ystafell na wyddon ni ddim byd amdani. Wynebu rhywbeth newydd - dyna yw blwyddyn newydd. Ac yn yr ysgol hon mae yna blant sy nid yn unig yn wynebu blwyddyn newydd ond ysgol newydd. Mae wythnos gynta Medi yn fwy o antur a phryder iddyn nhw ( i chi) nag i neb arall. Y ni, sydd a phrofiad o fod yma o’r blaen yw’r rhai sy’n gallu helpu. Ac mewn bywyd beth bynnag sydd o’n blaenau - mae o’n help i gofio bod rhywun wedi bod trwy’r cyfan o’n blaenau. 

Gweddi  Ein Tad, gweddiwn am i ti fod gyda ni yn ystod y flwyddyn newydd hon, gyda ni yn ein gwaith ac yn ein chwarae, yn rhoi i ni hyder a gobaith, yn ein cynnal ac yn ein cadw. Amen.

Wythnos 2     Medi  9 - 13      2002      Gobaith

Llun (2)

Un o’r geiriau pwysica ar ddechrau blwyddyn  ydi’r gair gobaith - a gobeithio. Mae blwyddyn newydd yn rhoi gobaith i ni - gobaith y bydd y tywydd yn well, y bydd pethe’n well, y gwnawn ni’n well eleni na’r llynedd. Wrth ddymuno’n dda i rywun yr hyn ddywedwn ni’n aml ydi - gobeithio’r gorau i chi. Fedrwn ni ddim byw heb obaith, wnawn ni ddim byd yn iawn os nad ydyn ni’n gobeithio. Mae pob tîm pêl droed ar ddechrau tymor newydd yn gobeithio ennill y gynghrair. Dim ond un sy’n llwyddo, ond oni bai fod pawb yn obeithiol fydd yna fawr o siâp ar bethau. Ond mae pethau’n well na hynny mewn ysgol - nid cynghrair ydyw ac mi all pawb lwyddo.

Gweddi  O Arglwydd, ar ddechrau blwyddyn ysgol arall gwna ni yn rhai gobeithiol, yn rhai sy’n credu bod llwyddiant yn bosib, a bod gwaith caled yn dod a’i wobr i ni. Amen.

Mawrth (2)    

Yn anffodus mae posib gwneud gair croes o obaith trwy roi “an” o’i flaen!  Dyna sy’n rhoi anobaith ac anobeithiol i ni.  Ydi anobeithiol yn air poblogaidd gan athrawon yr ysgol tybed! Na, go brin. Ond os ydi o, atgoffwch nhw mai dyna ddywedwyd wrth Einstein pan oedd yn yr ysgol. “ Rwyt ti’n anobeithiol - ddaw dim da ohonot ti”. Wel, mi wyddon ni’n wahanol. Un o wyddonwyr a mathemategwyr amlyca’r byd - ac yn anobeithiol yn yr ysgol - yn ôl ei athrawon! 

Peth peryglus iawn yw galw rhywun yn anobeithiol - a ddylen ni ddim gwneud hynny. Gair i’w osgoi ydyw - a ddylen ni ddim meddwl ein bod ni ein hunain yn anobeithiol chwaith - neu mi fyddwn ni!

Gweddi  Helpa ni o Dduw i feddwl y gorau am bawb arall ac i beidio meddwl yn wael amdanom ein hunain chwaith. Cawsom ymennydd, cawsom y gallu i feddwl, cawsom ddigon o adnoddau i wneud inni deimlo’n obeithiol mewn bywyd. Helpa ni i wneud y gorau o’r hyn sy gennym. Amen.

Mercher (2)

Yr oedd dau lyffant wedi disgyn i fwcedaid o hufen. Dyma fynd ati i geisio dringo allan, ond roedden nhw’n methu. “O! boddi wnawn ni,” meddai un, “does dim pwrpas dal ati.” A disgyn i waelod y bwced a boddi wnaeth o. Daliodd y llall i gicio a cheisio dod yn rhydd ac yn y diwedd trawodd ei droed yn erbyn rhywbeth caled. Lwmp o fenyn. Roedd o wedi troi’r hufen yn fenyn ac mi gamodd allan o’r bwced. Stori wir? Nage siwr, ond dameg dda. Dweud mor bwysig ydi hi i ddal ati a pheidio anobeithio, does wybod beth all ddigwydd.

Gweddi  Ein Tad, hyd yn oed pan fo pethau’n edrych yn wael i ni, pan fo pethau’n dywyll a bywyd yn ein siomi,  cadw ni rhag anobeithio a helpa ni i ddod trwyddi. Amen. 

Iau (2)

Am beth y byddwn ni’n ei obeithio?  Byddai’r rhestr yn siwr o gynnwys canlyniadau da - mewn chwaraeon o bob math, mewn arholiadau.

Bydai’r rhestr hefyd efallai yn cynnwys arian, swydd dda, saff, tþ crand, digon o bob dim.

Ond tybed beth yw’r peth pwysicaf y gallwn ni obeithio amdano?

Hwyrach y byddai syniad pawb yn wahanol, ond yn sicr byddai iechyd yn uchel ar restr pawb.

Os oes ganddon ni boen neu salwch o ryw fath mae hwnnw yn lliwio popeth, yn ein gwneud yn annifyr, yn ein gwneud yn anhapus.

A chyda cymaint o bobl yn dioddef fe ddylen ni sy’n iach fod yn ddiolchgar a sylweddoli mor ffodus yden ni. 

Gweddi  Ein Tad, y mae ganddon ni lawer i fod yn obeithiol yn ei gylch, y mae ganddon ni lawer i fod yn ddiolchgar amdano. Helpa ni i ddwyn gobaith a chysur i’r rhai sy’n anobeithio, i’r rhai sy’n gweld y dyfodol yn dywyll. Y mae’n bwysig inni fod yn obeithiol nid o ran ein hunain yn unig, ond o ran eraill hefyd. Amen.

Gwener (2)

Mae gobaith yn rhywbeth nad ydyn ni’n meddwl amdano yn aml nes y gwelwn ni bobol hebddo. Gweld anobaith sy’n gwneud inni sylweddoli peth mor ddifrifol ydi cyflwr felly. Mae pobl yn marw oherwydd anobaith, yn cyflawni hunan laddiad, yn mynd yn gaeth i gyffuriau, yn ceisio cysur mewn alcohol, mewn gamblo, yn y pethau hynny sy’n gallu gafael yn rhywun a chymryd drosodd. Does dim anobaith mwy,  does dim darlun tristach na phobl sy’n gaeth i gyffuriau oherwydd nad ydyn nhw’n gweld gobaith na goleuni mewn bywyd. Bendith i’w thrysori yw’r gallu i fod yn obeithiol, yn enwedig pan nad yw pethau’n mynd yn dda i ni.

Gweddi  Ein Tad, helpa ni i roi ein gobaith ynot ti, i ddibynnu arnat pan fydd pethau’n mynd o’i le a bywyd yn anodd. Dyro inni’r amynedd i ymddiried ynot a rho i ni obaith, gobaith y gallwn ei wisgo ein hunain a’i rannu i eraill. Amen.

Wythnos 3     Medi  16 - 20      2002         Owain Glyndðr

Llun (3)

Mae heddiw yn ddiwrnod Owain Glyndðr - un o arwyr mawr Cymru.

Fel pob ffigwr hanesyddol o bwys mae mwy nag un darlun i’w gael ohono.

Rhai yn ei weld yn rebel, yn ddyn gwyllt, yn ddyn hunanol.

Ond fel Cymry gallwn fod yn falch ohono - roedd ganddo weledigaeth, roedd o eisiau gwarchod

ei bobl, eisiau eu hachub o dlodi, eisiau creu eglwys Gymreig, senedd-dy i Gymru, eisiau uno ei genedl.

Eisiau’r gorau i Gymru yr oedd o ac roedd o’n poeni amdani - fel mae’r pennill yn ei ddweud:

                  Safodd Glyndðr ar fynyddoedd Meirionnydd

                  A’i galon yn gwaedu dros gyflwr ei wlad.

Pwysig inni gofio amdano heddiw ar ei ddiwrnod o - a meddwl am ein gwlad yr un pryd.

Gweddi        Cofia’n gwlad, Benllywydd tirion

                       Dy gyfiawnder fyddo’i grym,

                     Cadw hi rhag llid gelynion

                       Rhag ei beiau’n fwy na dim.

                     Rhag pob brad, nefol Dad,

                     Taena d’adain dros ein gwlad.     Amen.

Mawrth (3)
Mae’r hyn yr oedd Owain Glyndðr yn ymladd drosto i’w gael yn y pennill adroddwyd ddoe fel gweddi  sef emyn Elfed “Cofia’n Gwlad”

Dy gyfiawnder fyddo’i grym.
Roedd brwydr Glyndðr yn frwydr dros gyfiawnder a chwarae teg, yn enwedig i bobl dlawd.

Protest haenau isaf cymdeithas - y taeogion yn erbyn eu meistri, yn erbyn yr uchelwyr oedd ei frwydr ef.

“Clywodd riddfannau yn esgyn o’r cymoedd” - griddfan gwerin dan orthrwm.

Ydi’r frwydr honno wedi ei hennill?

A oes angen heddiw ddal ati i ymladd am gyfiawnder i rai pobl?

Oes yna rai yn ein cymdeithas y mae’n ddyletswydd arnom i frwydro drostynt?

Beth am yr hen a’r methedig, y gwael a’r anabl, y rhai sy’n cysgu allan, y rhai caeth i gyffuriau?

Onid brwydr heb ei hennill yw’r frwydr dros gyfiawnder, ac o’r herwydd rhaid i ni chwarae ein rhan hefyd.

Gweddi   Ein Tad, y mae i bob gwlad ei harwyr ac yr ydym yn diolch i ti yr wythnos hon am un sy’n arwr i’n cenedl ni,  Owain Glyndðr, un a frwydrodd dros chwarae teg i bawb. Gwna ninnau yn rhai sy’n barod i ymladd dros gyfiawnder yn enwedig i’r rhai sy’n llai ffodus na ni. Amen.   

Mercher (3)

Cadw hi rhag llid gelynion - dyna linell nesa’r pennill oedd yn weddi i ni ddydd Llun.

Roedd gelynion yn ymosod ar Gymru yn oes Owain Glyndðr a rhan o’i frwydr ef oedd eu cadw allan. 

Onid oes gelynion yn ein bygwth heddiw hefyd - yn bygwth ein hiaith, ein diwylliant, ein traddodiadau.

Ond mae’r ffordd o frwydro wedi newid.

Nid ymosod ar elynion a wnawn ni heddiw - ond cadw’n ffyddlon ein hunain i’n traddodiadau.

Roedd gan Owain Glyndðr weledigaeth o Gymru.

Oes gennym ni weledigaeth o Gymru - yn wlad lle bydd yr iaith yn cael chwarae teg, lle bydd heddwch a brawdgarwch yn teyrnasu? 

Pethau i ymladd drostyn nhw ydi’r pethau yma - ac y mae yna ran i bawb yn y frwydr.

Gweddi   Ein Tad, nid yw Owain Glyndðr yn bod bellach, ond mae’r frwydr yn parhau. Gwna ni yn rhai fydd yn barod i frwydro dros yr hyn sy’n dda ac yn ddyrchafol yn ein cenedl. Gwna ni yn ddinasyddion cyfrifol i Gymru’r unfed ganrif ar hugain.  Amen.

Iau (3)

Rhag ei beiau’n fwy na dim - dyna bedwaredd linell y pennill.

Onid gwendid mwyaf unrhyw genedl yw ei beiau hi ei hun?

Roedd Glyndðr yn gweld Cymru yn wlad wedi ei rhannu, yn llawn o bobl oedd yn ffraeo ac yn ymladd yn erbyn ei gilydd.

Roedd o am iddyn nhw anghofio’u gwahaniaethau a chyd-fyw yn heddychlon gan fod yn deg a charedig wrth bawb.

“Breuddwydiodd am uno ei genedl ranedig” 

Ydyn ni yn well nag oedden nhw? 

Ydyn ni hefyd yn euog o ffraeo ymhlith ein gilydd yn lle bod yn un fel cenedl?

Ydyn ni yn gwarchod y pethau gorau? 

Ydyn ni yn gwybod beth ydyn nhw i’w gwarchod tybed?

Gweddi  O Arglwydd, helpa ni i adnabod pethau gorau ein cenedl, i fod yn ymwybodol o’n cyfoeth fel gwlad a phobl. Gwna ni yn ymwybodol o’n beiau hefyd, a helpa ni i ddileu’r beiau a byw er mwyn y da. Amen.

Gwener (3)

Rhag pob brad nefol Dad, Taena d’adain dros ein gwlad.

Dyna sut mae’r pennill yn gorffen.

Fe wyddai Owain Glyndðr beth oedd brad a bradwyr - pobl o’i genedl ei hun oedd yn troi’n elynion iddo, yn gwneud pethau yn ei gefn.

A dyw brid y bradwyr ddim wedi ei ddileu.

Lle bynnag y mae yna bobl sy’n barod i ymladd dros degwch a chyfiawnder, mae yna rai sy’n barod i’w bradychu. 

Oes yna rai yn bradychu Cymru heddiw, yn tynnu i lawr enw’r genedl, yn achosi mwy o anrhefn lawer nag unrhyw elyn oddi allan?

Ydyn ni yn bradychu Cymru heddiw yn hytrach na bod yn ffyddlon iddi?

Mae’n gwestiwn i bawb i’w ofyn iddo’i hun - a’i ateb yn onest.

Gweddi  Ein Tad, a ninnau a chyfrifoldeb mor fawr ar ein hysgwyddau, helpa ni i ddal y baich. Arnom ni yn y ganrif hon y disgynnodd mantell Owain Glyndðr. Yn ein dwylo ni y mae dyfodol y genedl. Gwna ni yn ymladdwyr glew yn y frwydr dros y da a’r cyfiawn a’r pur fel bod cenedl y Cymry yn esiampl gwerth ei dilyn i wledydd y byd. Amen. 

Wythnos 4     Medi  23 - 27      2002         Stiwardiaeth

Llun (4)

Yr wythnos ddiwethaf roedden ni’n sôn am ein cyfrifoldeb i warchod y genedl, ei hiaith, ei thraddodiadau, ei phobl.

Gwarchod yw ein thema yr wythnos hon hefyd, ond nid gwarchod iaith a diwylliant cenedl,  ond gwarchod y byd.

Daw’r gair stiwardiaeth o’r gair stiward, ac mae’n air i ddisgrifio swyddi mewn gwahanol feysydd - stiward mewn steddfod, stiward mewn chwarel, ar long, mewn gwesty, mewn llys, ar stad etc. etc. 

Ond mae yna rai pethau yn gyffredin i’r stiward ble bynnag y mae - mae ganddo gyfrifoldebau, mae o’n gwasanaethu, yn edrych ar ôl rhywbeth neu rywrai, yn dilyn gorchmynion ei feistr neu feistres.

Rydyn ni yn stiwardiaid y byd - mae ganddon ni gyfrifoldeb i’w warchod, rydyn ni i fod o wasanaeth i’r rhai sydd angen y gwasanaeth hwnnw, ac yn fwy na dim rydyn ni i fod i ddilyn gorchmynion y meistr a chan mai’r byd yw’r stad yna Duw yw’r meistr, a’r gorchymyn yw i ni ofalu amdano. “Gosodaist bob peth dan ei draed.”  

Gweddi   Diolch i Ti, O Duw am ymddiried dy gread i ni, diolch i ti am roi’r ddaear i ni i fod o wasanaeth i ni, i fod yn gynhaliaeth i ni. Gwna ni yn stiwardiaid cyfrifol ar dy ddaear, yn rhai fydd yn parchu ac yn gwarchod yr hyn a gawsom. Amen.

Mawrth (4)
“Yn yr hanner can mlynedd diwethaf mae mwy wedi cael ei wneud i ddinistrio’r blaned hon yr yden ni yn byw arni nag yn y miliynau o flynyddoedd cyn hynny.”

Dyna eiriau Cardinal Arns o Brasil, un o’r gwledydd lle mae fforestydd enfawr yn cael eu llosgi i’r llawr.

Y ni, y rhai a osodwyd ar y ddaear i fod yn stiwardiaid arni yn ei difetha - dyna’r gwir. 

Beth yw’r ateb?

“Rhaid ein dysgu” meddai’ Cardinal Arns,  “i weld fel y gwelodd Sant Ffransis - fod Duw ym mhopeth, a chalon fel Sant Ffransis i alw popeth a grewyd, popeth sy’n fyw, yn frodyr a chwiorydd a gofalu amdanynt fel ein brodyr a’n chwiorydd.”

Ydi hyn yn bosib?
Ydi hyn yn gofyn gormod?

Oes yna obaith i’n daear ni oni bai ein bod yn meddwl fel hyn?

Fydd pobl mewn can mlynedd, mewn mil o flynyddoedd yn gallu byw ar y ddaear yma, ynteu fydd hi wedi ei difetha?

Gweddi   O Arglwydd,  rho inni lygaid i’th weld di yn y greadigaeth a chalonnau i gredu fod popeth byw, popeth y gellir ei gynnal a’i ddatblygu yn perthyn i ni megis brodyr a chwiorydd,  fel y byddom yn stiwardiaid gwell ar dy fyd di a byd y rhai sy’n dod ar ein holau. Amen.   

Mercher (4)

Ddwy ganrif yn ôl roedd yr Americanwyr yn ceisio prynu tir yr Indiaid Cochion.

A dyma ran o’r hyn ddywedodd y Pennaeth Seattle wrthyn nhw:

“Sut y gallwch chi brynu neu werthu yr awyr a chynhesrwydd y ddaear? Nid y ni piau ffresni’r awyr na disgleirdeb y dðr. Sut y gallwch chi eu prynu gynnon ni? Mae pob rhan o’r ddaear yn gysegredig i ni, ond nid i chi. Rhaid i chi ddysgu eich plant mai llwch eu cyndeidiau yw’r ddaear dan eu traed, mai’r ddaear yw ein Mam a bod yn rhaid i ni ei charu fel yr ydym yn caru ein mamau.” Nid “dyn” fu’n gwau brethyn bywyd, nid yw ond edefyn ynddo a beth bynnag a wna i’r brethyn mae’n ei wneud iddo’i hun.”

Mae geiriau’r pennaeth mor berthnasol heddiw ag erioed, yn fwy felly efallai - mae’n pwysleisio sancteiddrwydd arbennig ein daear, ac yn pwysleisio bod unrhyw niwed a wnawn iddi yn niweidio ni ein hunain yn y diwedd.

Gweddi   Ein Tad, diolchwn i Ti am ddoethineb y rhai a aeth o’n blaenau, y rhai a sylweddolodd fod y ddaear yn gysegredig, yn rhan o’r hyn ydym ni. Cymorth ni i weld gogoniant ein daear ac i ryfeddu at y gogoniant hwnnw. Gwna ni yn rhai fydd am warchod a chynnal y rhyfeddod hwn, er ein mwyn ein hunain ac er mwyn ein plant. Amen.

Iau (4)

Y mae llawer o wledydd y byd yn euog o lygru’r ddaear.

Y mae America wedi gwrthod arwyddo cytundeb i leihau’r nwyon sydd yn mynd i’r awyr a theneuo’r haen ozone.

Y mae llawer o wledydd y byd yn ymddwyn fel tase yna ddim yfory’n bod, yn byw yn unig ar gyfer heddiw, yn troi tiroedd ffrwythlon yn anialwch, yn tynnu adnoddau o’r ddaear yn ddifeddwl a gwastraffus.

Ie, y nhw, rhywun arall, gwledydd eraill sy’n gwneud hyn i gyd, nid y ni.

Ryden ni’n ddieuog.

Ryden ni’n iawn. Does dim llawer y gallwn ni ei wneud.

Ond dyw hynny ddim yn wir. 

Mae pawb ohonom yn cyfrannu tuag at lygredd y byd, ac mae gan bawb ohonom ei ran i chwarae i warchod yr etifeddiaeth.

Gweddi    Maddau inni, O Arglwydd am weld bai ar bawb a phopeth ond arnon ni. Rydyn ni o hyd ac o hyd yn symud y cyfrifoldeb oddi ar ein hysgwyddau ni ein hunain a’i osod ar ysgwyddau pobl eraill. Deffro ni i sylweddoli bod cadw a chynnal y ddaear yn rhan o sitiwardiaeth pob un ohonom. Amen.

Gwener (4)

Ydi mae hi’n hawdd gweld bai ar lywodraethau’r byd, ar ddiwydiannwyr,  ar ynni niwclear am ddifwyno’r byd yr yden ni’n byw ynddo.

Ond ryden ni yn euog hefyd.

Ryden ni eisiau trydan, mwy a mwy ohono, mwy a mwy o wres, ceir gwell, ceir cyflymach.

Ryden ni’n defnyddio pethau sy’n llygru heb feddwl.

Ac yr yden ni’n taflu sbwriel!

Mae ein traethau a’n strydoedd yn llawn sbwriel.

Mae amglychfyd llawer ysgol uwchradd yn llawn sbwriel, a does neb arall y gallwn ei feio ond ni ein hunain am hynny.

Wrth daflu sbwriel a gwisgo bathodynnau megis “Save the blue whale” ryden ni’n rhagrithio.

Y mae ein palmentydd a buarthau ein hysgolion yn llawn o gwm cnoi wedi ei daflu o’n cegau!

Gwinllan yw ein byd, ond mae lle i ofni mai moch ydym ni sydd wedi rhuthro ar  y winllan honno.

Holed pob un ef ei hun pa ran mae o’n ei gymryd i ddifwyno neu i warchod y byd.

Cyfrifoldeb personol yn y diwedd yw gwarchodaeth. Rydym bob un yn stiwardiaid y greadigaeth.

Gweddi   Ein Tad, rydyn ni yn byw bywyd hunanol, yn meddwl amdanom ein hunain, yn cymryd y ddaear hon a’i hadnoddau yn ganiataol. Rydyn ni yn angofio i ti ymddiried y byd i ni   i ofalu amdano; i sicrhau bod yr awyr yn bur, y dðr yn lân a’r ddaear yn ffrwythlon. Gwna ni yn fwy ymwybodol o’n stiwardiaeth, yn frwd i gyfrannu yn ein ffordd fach ein hunain at warchod y greadigaeth a gwneud eraill yn ymwybodol o’r angen i wneud hynny. Amen. 

Wythnos 5     Medi  30 -  Hydref 4      2002         Rhoi

Llun (5)

Yn ôl un plymar unwaith mae pob un ohonom yn debyg naill ai i ddraen neu i wresogydd.

Yn cymryd neu yn rhoi.

Y draen yw’r cymerwr - yn cario popeth ymaith.

Y gwresogydd yw’r rhoddwr -yn rhannu ei wres.

Beth ydech chi tybed - draen neu wresogydd?

Mi fydd eich iaith chi yn dweud beth ydych chi.

Iaith y cymerwr yw:  Beth sydd ynddo fo i mi.

                                  Dwi’n cael dim byd wrth fynd yno.

                                  Dwi ishio...

Iaith y rhoddwr yw:   Hwdiwch...

                                  Dydi o’n ddim byd ond mi cewch o...

                                  Dwi ishio i chi ei gael o... 

Ryden ni i gyd yn nabod pobol nad oes yna ddigon iddyn nhw i’w gael.

Ryden ni hefyd yn nabod pobol na fedran nhw wneud digon dros rywun.

Mi wyddon ni pwy o’r rhain y dylen ni eu hefelychu - ond haws dweud na gwneud yw hi ynte?

Gweddi  Ein Tad, Rhoddwr wyt ti, nid cymerwr. Maddau i ni os ydym yn poeni mwy am be gawn ni nag am be allwn ni ei roi. Gwna ni yn debyg i Ti,  fel y gwresogydd yn rhai parod i rannau, i rannu popeth gan gynnwys llawenydd a hapusrwydd fel y bydd eraill yn teimlo gwres ein rhoi. Amen.   

Mawrth (5)
Mae Iesu yn y Testament Newydd yn sôn am roi ac yn sôn am y wraig a roddodd ddwy hatling yn y casgliad. Ychydig oedd o - ond roedd o’n aberth iddi hi, a dyna’r rhoi go iawn, nid rhoi o’r hyn sy dros ben, ond o’r hyn sy gennym ar ein cyfer ein hunain.

Roedd mam i dri o blant yn paratoi bocsys Operation Christmas Child. Gofynnodd i’r tri wneud dau gasgliad o’u teganau - y pethau roedden nhw eisiau eu cadw a’r pethau nad oedden nhw eu heisiau.

Wedi iddyn nhw wneud hynny, dyma hi’n dweud wrth y tri am ddewis ar gyfer y bocsys rywbeth o’r casgliad o deganau roedden nhw am eu cadw.

Ie, rhoi o’r hyn roedden nhw ei eisiau, nid o’r hyn nad oedden nhw eisiau eu cadw.

Dyna’r rhoi go iawn yr oedd y fam yn ceisio’i ddysgu i’w phlant. Dyna’r rhoi go iawn meddai Iesu Grist.

Hawdd yw rhoi o’n gweddill, o’r hyn y byddem am ei daflu, ond dyw hynny yn ddim byd ond caredigrwydd tomen sgrap.

Gweddi   Diolch i Ti,  O Arglwydd am y cyfle a gawn i roi i eraill. Gwna ni yn rhoddwyr go iawn, yn barod i roi o’r hyn y mae gennym feddwl ohono ac nid yn rhoddwyr anfoddog yn taflu at eraill yr hyn nad yw’n werthfawr yn ein golwg ni.  Amen.   

Mercher (5)

Rydyn ni yn bobl a phlant y goleuni.

         Mae golau o’n cwmpas ym mhobman, yn ein bywydau, yn ein tai, yn ein hysgolion.

         Mae addysg yn rhoi goleuni i ni.

         Mae teulu clos a chymdogion gofalus yn rhoi goleuni i ni.

         Mae cymdeithas ac eglwys yn rhoi goleuni i ni.

        Ond y mae yna lawer sy’n byw yn y tywyllwch.

         Byw yn y tywyllwch yw byw heb obaith.

         Byw yn y tywyllwch yw bod yn brin o’r hyn sydd ei angen mewn bywyd.

         Byw yn y tywyllwch yw bod mor dlawd fel nad oes gennych ddigon o fwyd

                                                                                                        gartref cysurus

                                                                                                        ofal iechyd digonol

                                                                                                        addysg.

         Byw yn y tywyllwch yw byw mewn anobaith.

Sut y gallwn ni, blant y goleuni, dreiddio i anobaith plant y tywyllwch?

Mae o’n gwestiwn y dylen ni i gyd ei ofyn a cheisio ateb iddo.

Gweddi  Cymorth ni, O Dduw, a ninnau’n blant y goleuni i dreiddio i dywyllwch y diobaith, y tlawd, y newynog. Maddau inni am fodloni ar ein bywyd ac anghofio tueiniaid y byd. Cymorth ni i fod yn ddwylo ac yn draed i Ti i weini cysur a gwasgaru cariad yn ein byd.  Amen.      

Iau (5)

Un o seintiau yr ugeinfed ganrif oedd y Fam Teresa. Bu’n gweithio bron gydol ei hoes efo trueiniaid tlawd Calcutta yn yr India. Unwaith cynigodd gðr cyfoethog iddi adeiladu cartref ar gyfer y rhai oedd yn marw. Ond ar un amod, roedd yn rhaid iddo fod yn gartref llysieuol - heb gig yn agos at yr un pryd bwyd. Fe wrthododd y Fam Teresa. Fe fyddai hi yn ceisio rhoi i bawb oedd yn marw eu dymuniad olaf - weithiau ddðr o’r Afon Ganges, weithiau sigaret neu fferins, weithiau goes neu aden cyw iâr. Mewn cartref llysieuol yn unig fyddai hi ddim yn gallu rhoi cyw iâr i neb!

Digon o reswm dros wrthod cynnig caredig y gðr cyfoethog?

Mae lle i ddwy farn yma efallai.

Ond mae’r stori yn gwneud un pwynt pwysig, rhoi heb amodau yw rhoi go iawn, mae rhoi efo amodau - “mi rof i...os”  yn cyfyngu ar yr hyn ellir ei wneud efo’r rhodd.

Ac mae o hefyd yn awgrymu nad rhoi er mwyn rhoi a wneir ond rhoi er mwyn i chi gael eich ffordd eich hun.

Y rhoi iawn yw’r rhoi sy’n rhoi’r hawliau i gyd i’r sawl sy’n derbyn y rhodd.

Gweddi   Ein Tad, y mae mwy nag un ffordd o roi, ac mae mwy nag un rheswm dros roi. Rho i ni y ddoethineb i roi yn y ffordd iawn a’r cydymdeimlad i roi am y rhesymau iawn.  Amen. 

Gwener (5)
Mae gan Kahlil Gibran bethau pwysig i’w dweud am roi yn ei lyfr   “Y Proffwyd.”

“Dydych chi ddim yn rhoi llawer pan fyddwch yn rhoi eich eiddo.

Pan fyddwch yn rhoi eich hunain dyna pryd yr ydych yn rhoi o ddifri.

Mae yna rai y mae ganddyn nhw lawer sy’n rhoi ond ychydig.

Mae yna rai sydd efo ychydig yn rhoi llawer.

Mae yna rai sy’n rhoi mewn llawenydd - a’r llawenydd hwnnw yw eu tâl.

Mae yna rai y mae rhoi yn boen iddyn nhw.

Ond y mae yna rai sy’n rhoi heb deimlo poen, a heb fod eisiau llawenydd na sylw na chanmoliaeth. Rhoi am fod yr angen yno.

Drwy ddwylo y rhain y mae Duw yn siarad ac o’r tu ôl i’w llygaid hwy y mae’n gwenu ar y ddaear.” 

Mae’r rhan yna’n dweud llawer am roi.

Mae neges ynddo i ni - i roi am y rhesymau iawn, a’r rhoi hwnnw yn cyflawni gwaith Duw ar y ddaear. 

A’r rhoi hwnnw hefyd yn gwneud inni anghofio ein hunain.

A ddylai rhoi wneud hynny inni tybed? Dyna mae’r weddi yn ei ddweud.

Gweddi (un o weddiau’r Crynwyr)  Arglwydd, pan fyddaf fi yn newynog dyro imi rywun i’w fwydo. Pan fyddaf fi’n sychedig dyro ddðr iddynt hwy. Pan wyf fi yn drist dyro imi rywun i’w godi o’i dristwch. Pan fydd y pwysau’n drwm arnaf dyro ar fy ysgwyddau bwysau fy nghyd-ddyn. Arglwydd pan wyf fawr angen tynerwch, dyro imi rywun sy’n dyheu am gariad. Bydded i’th ewyllys fod yn fwyd i mi, dy ras yn nerth i mi, dy gariad yn orffwysfa i mi. Amen.  

Wythnos  6    Hydref 7 -  11      2002         Addysg

Llun (6)

Testun gwirion i fyfyrdodau neu wasanaethau medde chi. Lle i gael addysg yw ysgol.

Ond mae yna gwestiynau i feddwl amdanyn nhw.

Dyma un:  Sut le ddylai lle i gael addysg ynddo fod?

Mewn geiriau eraill sut le ddylai ysgol fod?

Wel dyma ddau ddyfyniad - un gan ðr o’r enw Elbert Hubbard ddywedodd: “Ni lle i baratoi ar gyfer bywyd yw ysgol. Bywyd ddylai ysgol fod.”

A dyma un arall gan Mark Twain: “Dydw i erioed wedi gadael i ysgolion amharu ar fy addysg.”

Mae tipyn o feirniadaeth yn y dyfyniad olaf yna, ac awgrym beth ddylai ysgol fod yn y cyntaf.

Yr hyn mae’r ddau yn ei ddweud mewn gwirionedd yw bod ysgol yn fwy na chwricwlwm, er bod hwnnw wrth gwrs yn bwysig, ond mai’r profiadau o fywyd a gaiff rhywun yn yr ysgol sy bwysicaf ac mai rhan o hynny yw y cwricwlwm.

Mae ysgol yn gymuned sy’n adlewyrchu bywyd gan fod amrywiaeth o bersonoliaethau ynddi.

Mae ysgol yn ein dysgu i fod yn oddefol, i gyd-fyw ag eraill, ac efallai mai dyna’r dysgu pwysicaf. 

Gweddi   Ein Tad, rydym ni yn ffodus fod gynnon ni addysg a chyfle i ddysgu. Diolch am athrawon a chwricwlwm a phynciau sy’n goleuo a datblygu ein meddyliau a’n harwain i ddeall ein byd yn well. Diolchwn yn arbennig am yr addysg sy’n ein dysgu sut i fyw. “Drwy bob gwybodaeth newydd, gwna ni’n fwy doeth i fyw”. Amen.    

Mawrth (6)
Oes modd i addysg fod yn beryglus tybed - a gwneud rhywun drwg yn waeth?

Ydi hyn yn ddadl dros beidio cael addysg?

Dyma ddywedodd Roosevelt, un o arlywyddion enwocaf America:  “Gall dyn na fu erioed mewn ysgol ddwy rhywbeth o drên, ond gall y sawl gafodd addysg prifysgol ddwyn y rheilffordd i gyd.”

A yw sylwadau Roosevelt yn dod yn wir heddiw o feddwl am y llygredd mewn corfforaethau mawr busnes yn America?

A yw’n deg edrych ar addysg fel rhywbeth sy’n gwneud y drwg yn waeth, y lleidr yn fwy clyfar, ynteu a yw hyn yn ddarlun rhy gul o addysg?

Oes angen rhywbeth arall i fynd efo addysg?

Dyma ddyfyniad arall - sy’n rhoi’r ateb efallai (gan Ddug Wellington) :  “y cyfan a wna addysg heb grefydd yw cynhyrchu diawled clyfar.”

Ai crefydd yw’r elfen y mae’n bwysig ei chael yn y cwricwlwm er mwyn sicrhau bod gweddill addysg yn rhywbeth sy’n bod i wneud lles i bawb?

Gweddi  Ein Tad, dysga ni i ddefnyddio ein doniau a’n haddysg i’r pwrpas iawn, i wella bywyd i eraill,  i fod a chonsyrn am eraill, i wasanaethu eraill. Helpa ni i allu dweud - beth bynnag ein gallu, beth bynnag yr arholiadau basiwn ni : “Fe’m galwyd gan fy Nuw i wasanaethu f’oes.” Amen.

Mercher (6)

Y mae addysg yn debyg i gyllell.

Mae cyllell yn erfyn defnyddiol dros ben - mae’n hwyluso bywyd i bawb, yn enwedig mewn rhai mannau - yn y gegin, yn yr iard longau neu gychod, yn yr ardd. Fuoch chi’n ceisio torri rhywbeth heb gyllell rywdro? - Cig er enghraifft? Dydi hi ddim yn hawdd.

Mae addysg hefyd yn erfyn hwylus i bob math o bethau. Mae addysg yn agor drysau inni, yn ein galluogi i wneud pethau na allen ni eu gwneud heb yr addysg.

Mae cyllell hefyd yn gallu torri allan y drwg - o ffrwyth, o lysieuyn, ac, yn llaw y meddyg, y drwg o’r corff. Dileu’r drwg er mwyn i’r da gael ffynnu.  

Mae addysg hefyd yn gallu dileu’r drwg, dileu newyn, rhagfarn, casineb, yn gallu dangos y ffordd i fyw, i reoli. Dileu’r drwg er mwyn i’r da gael cyfle i ddatblygu.

Ond mae cyllell yn gallu niweidio, yn gallu lladd. Fe’i defnyddir i drywanu, i lofruddio, i ymladd.

Gwyliwn rhag bod addysg yn ddim ond erfyn yn nwylo’r drwg. Addysg i ni - ar gyfer eraill ddylai ein harwyddair fod. Ein gwneud ni yn fwy abl i ddeall y byd, i ddeall beth sy’n digwydd, i fod â chydymdeimlad at eraill.

Gweddi   Ein Tad, gwna ni trwy ein haddysg yn ddinasyddion cyfrifol, yn rhai fydd â’r gallu gennym i wasanaethu ein hoes a’n gwlad a’n byd.  Maddau inni ein camddefnydd o addysg i hyrwyddo ein buddiannau ein hunain ar draul eraill. Gwna ni yn rhai fydd yn awyddus i wasanaethu.  Amen.     

Iau (6)
Mae dod i ysgol yn gallu bod yn brofiad diflas yn aml.

Mae mynd i wersi yn gallu bod yn brofiad diflas, teithio ar fws, bwyta cinio ysgol.

Mae hi’n hawdd meddwl am resymau pam fod  ysgol yn gallu bod yn lle diflas.

Fel gyda popeth arall, mae’n haws yn aml feddwl am y pethau negyddol - diflastod yn hytrach na mwynhad - casau dydd Llun ac edrych ymlaen at ddydd Gwener.

Ond, mae yna filiynau yn ein byd fyddai’n rhoi unrhywbeth am gael mynd i ysgol. Plant na chawson nhw erioed ddiwrnod o addysg, plant sy’n cael eu hecsploetio gan ddiwydiannwyr i weithio am y nesa peth i ddim.

Ydyn maen nhw’n dal i fod yn yr unfed ganrif ar hugain.

Fe fu yna frwydro caled ar ran llawer o bobl i ddod ag addysg a chwarae teg i bawb. Ac yr oedd pawb oedd yn brwydro dros addysg yn credu un peth - ei fod yn bwysig, ac mai dim ond trwy addysg yr oedd modd newid y byd.

Mae hynny’n wir o hyd.

Gweddi  O Arglwydd, cawsom ein geni efo llwy aur yn ein cegau, i dderbyn addysg gyflawn am nifer fawr o flynyddoedd. Cymorth ni i gofio am y rhai na chawson nhw erioed ddiwrnod o ysgol, am y rhai sy’n anllythrennog, yn methu dod i delerau â bywyd, yn methu datblygu oherwydd anwybodaeth, a gwna ni yn fwy diolchgar a gwerthfawrogol o’r hyn a gawn. Amen. 

Gwener (6)

Beth yw cyfrinach fawr addysg dda ?

Oes yna ateb mewn un frawddeg?

Beth yw pwrpas mawr addysg?

Oes yna ateb mewn un frawddeg?

Beth yw pwrpas mawr ysgol a’r gyfundrefn addysg?

Oes yna ateb mewn brawddeg?

Wel, beth am yr atebion yma i’r cwestiynau:

Cwestiwn 1    Cyfrinach fawr addysg dda yw parch at y disgybl.

Cwestiwn 2   Onid yr ateb yw’r hyn ddyfynwyd yng ngweddi ddydd Llun o’r emyn: ein gwneud  yn fwy doeth i fyw - a’r cyfan wrth gwrs y mae hynny’n ei olygu.

Cwestiwn 3    Yr ateb yw cyfoethogi presennol y plant.

Ac wrth wneud hynny y rhoddir iddo hefyd yr adnoddau y bydd ei angen arno ar gyfer y dyfodol.

Gweddi    Diolch i Ti, O Dduw am y parch a gawn mewn ysgol, am gonsyrn athrawon ac eraill i sicrhau ein bod yn cael bywyd llawn a phrofiadau dyfnion, eang yn y presennol fe y byddwn, wrth adael ysgol yn gallu wynebu bywyd yn ei holl gymlethdodau ac yn ei holl bosibiliadau i wasanaethu eraill.     Amen.  

Wythnos  7    Hydref 14   -  18      2002         Diolchgarwch

Llun (7)

Oes angen adeg arbennig i ganolbwyntio ar ddiolch?

Mae cynnal cyfarfodydd Diolchgarwch ar drydydd wythnos Hydref yn hen arferiad.

Diolch am y cynhaeaf oedd o ers talwm.

Erbyn hyn mae’r oes wedi newid - ac mae’r diolch yn fwy cyffredinol, nid am y cynhaeaf yn unig.

Ond mae’n syniad da cael un ðyl arbennig neu adeg arbennig er mwyn inni gofio diolch.

Diolch am bopeth?

Oes eisiau gwneud hynny?

Onid oes yna rai pethau na allwn ddiolch amdanyn nhw?

Peth gwirion iawn yw diolch am dlodi, a salwch a phrofedigaeth a diffyg cysur.

A dyw’r Beibl hyd yn oed ddim yn dweud wrthym am ddiolch am bopeth.

Ond mae o’n dweud wrthym - “Ym mhob dim diolchwch.”

Ac mae hynny’n wahanol i “Am bob dim diolchwch.”

Beth bynnag sy’n digwydd inni - mae’n bwysig ein bod yn dod o hyd i rywbeth i ddiolch amdano.

Mi gawson ni brofiad annifyr - ond mi allai fod yn waeth.

Mi fuon ni’n wael iawn - ond cawsom rieni, doctoriaid a nyrsys i ofalu amdanom.

Cawsom brofedigaeth - ond bu cymdogion yn garedig wrthym. 

Dydw i ddim yn gyfoethog - ond mae gen i ddigon i’m cadw yn fyw.

Gweddi   Ein Tad, mae’n amhosib inni ddiolch am bopeth. Mae yna lawer o bethau y gallwn weddio na ddigwyddan nhw i ni. Ond beth bynnag sy’n digwydd inni, pa amgylchiadau bynnag yr yden ni’n cael ein hunain ynddyn nhw, helpa ni i ddod o hyd i rywbeth y gallwn ddiolch amdano. Amen.

Mawrth (7)
Cymryd pethau’n ganiataol - dyna fai mawr pob un ohonon ni, ac nid yn unig hynny, ond meddwl fod gynnon ni’r hawl i bopeth.

Mae o’n cael ei ddweud nad ydyn ni’n gwerthfawrogi rhywbeth nes ei golli. 

Beth tybed fyddech chi yn ei golli - beth fyddai eich rhestr fer chi?

Iechyd mae’n debyg fyddai ar ben y rhestr bob tro.

Ond beth arall?

Wrth gwrs fedrwn ni ddim mynd o gwmpas trwy’r amser yn meddwl mor lwcus yden ni, yn atgoffa ein hunain ei bod yn dda arnon ni. Os gwnawn ni hynny mi fydd pethau eraill y dylem eu gwneud a meddwl amdanyn nhw yn diodde.

Dyna pam mae cael egwyl yn ystod yr wythnos hon i feddwl am y pethau hyn a diolch amdanynt yn bwysig.

Gweddi  Diolchwn i Ti, O Arglwydd am yr holl bethau a gymerwn yn ganiataol, pethau nad ydym yn eu gwerthfawrogi nes eu colli, iechyd, llawenydd, ffrindiau, a theulu, bwyd a dillad, y gallu i resymu, i feddwl, i ryfeddu. Gwna ni yn rhai y mae diolch yn air aml ar ein gwefusau ac yn deimlad aml yn ein calonnau. Amen.  

Mercher (7)

Roedd ffermwr wedi cael llond bol ar ei fywyd.

Roedd o’n gweiddi ar ei wraig, yn gweiddi ar ei blant.

Roedd sðn a llanast o’i gwmpas ym mhobman.

Aeth at ðr doeth y pentref i ofyn am gyngor.”Cymer un o dy ddefaid i fyw yn y tþ efo ti,” meddai hwnnw.

Gwnaeth y ffermwr hynny.

Mewn mis daeth yn ei ôl at y gðr doeth - roedd ei fywyd yn llanast llwyr a’r ddafad wedi creu anrhefn a drewdod yn y tþ.

“Cymer un o dy wartheg i fyw efo ti yn lle’r ddafad” meddai’r gðr doeth. Gwnaeth y ffermwr hynny.

Ymhen y mis daeth yn ei ôl. Roedd pethau’n waeth na chynt.

Allai’r ffermwr ddim mynd yn ei flaen fel yr oedd.

“Gwertha dy ddafad a’th fuwch” awgrymodd y gðr doeth.

Fe wnaeth y ffermwr hynny a mis yn ddiweddarach dychwelodd at y gðr doeth i ddweud wrtho mor hapus yr oedd, y tþ yn daclus a glân a thawel, a’i wraig a’i blant ac yntau yn byw yn heddychlon.

Mae gen i lawer i fod yn ddiolchgar amdano, meddai.

“Oes yn wir,” oedd ateb y gðr doeth.

Na, nid cymryd pethau’n ganiataol yr oedd y ffermwr - ond methu sylweddoli mor dda oedd hi arno, mor lwcus oedd o.

A dyna rywbeth hawdd iawn i ninnau ei wneud.

Methu sylweddoli mor dda yw hi arnom, ac eto, ond i ni edrych o’n cwmpas - ar bobl eraill, ar wledydd tlawd y byd, gwylio’r newyddion ar y teledu, a buan iawn y deuwn i sylweddoli gymaint sydd ganddom i fod yn ddiolchgar amdano.

Gweddi  Maddau i ni, O Arglwydd am gwyno, am rwgnach, am feddwl fod pawb yn ein herbyn, am feddwl ein bod yn cael cam, am feddwl y dylem gael mwy nag sydd gennym. Agor ein llygaid i weld y rhai hynny y mae ganddyn nhw gymaint llai na ni a gwna ni yn ddiolchgar am yr hyn sydd gennym ac yn fwy parod i weithio dros y rhai sy’n brin o’r pethau sy’n eiddo i ni. Amen.

Iau (7)                    

Hwyrach nad mater o ddweud diolch yw bod yn ddiolchgar.

Fe allwn ni ddweud diolch heb ei feddwl.

Hawdd yw dweud y gair ac mi fyddwn ni’n gwneud hynny’n aml.

Yr hyn y dylem ei gael yw agwedd ddiolchgar at fywyd.

Nid dweud diolch wrth rieni bob munud ond gwerthfawrogi yr hyn maen nhw’n  ei wneud.

Bod yn barchus ohonynt, ac ymateb yn gadarnhaol iddynt.

Nid dweud diolch mewn geiriau am ein bwyd a’n cynhaliaeth ond ceisio am fyd tecach lle bydd pawb yn cael digon.

Mynd o gwmpas efo gwên ar  ein hwynebau, mwynhau bywyd a’i roddion a rhannu’r llawenydd hwnnw efo pawb a gyfarfyddwn.

Sylweddoli’r golud sydd gennym a bod eisiau ei rannu ag eraill.

Dyna yw cael agwedd ddiolchgar at fywyd.

Gweddi  Rho ynom, O Arglwydd, agwedd ddiolchgar at fywyd. Paid gadael inni fodloni ar ddweud y gair diolch heb ein bod yn ei feddwl, heb ein bod yn byw gydag agwedd ddiolchgar a bod eisiau i bawb gael rhannu yn y llawnder a’r llawenydd sy’n eiddo i ni. Amen.

Gwener (7)
Ar ddiwedd wythnos o feddwl am ddiolch a bod yn didolchgar, ydych chi’n teimlo’n well?

Ydych chi’n ymwybodol o’r cyfan sydd ganddoch chi?

Oes yna derfyn i’r hyn y gallwn ddiolch amdano?

Oes yna rai o’r disgyblion wedi cael wythnos anodd?

Am beth lwyddon nhw i ddiolch amdano tybed? 

Ond mae un cwestiwn arall i’w ofyn.- os yw hi mor bwysig i ddiolch, i bwy y dylem ddiolch.

A pham diolch i Duw?
Ein rhieni sy’n edrych ar ein holau - nid Duw.

Ysgol ac athrawon sy’n rhoi addysg i ni - nid Duw.

Ffrindiau a chyfeillion a chymdogion sy’n garedig wrthym - nid Duw.

Pam diolch i Dduw?

Mae yna ddau reswm –

 1 am fod yna bethau na allwn ddiolch i neb ond i Dduw amdanynt

                                       (tybed beth yw rhai o’r pethau hyn?)

  2 am fod diolch i Dduw yn golygu ein bod yn diolch i bawb, oherwydd y 

  mae y rhai sy’n garedig wrthym, yn ein helpu mewn gwirionedd yn 

  gwneud ewyllys Duw, yn ddwylo ac yn draed iddo.

Gweddi   Ein Tad, mae hi’n  dymor y diolch, yn wythnos y diolch. Gwna ni yn rhai diolchgar bob amser gan ddiolch i ti am ein cadw a’n cynnal. Nid Duw un tymor nac un wlad wyt ti, ond Duw y cyfanfyd a hynny gydol y flwyddyn. “Arglwydd y tymhorau i gyd,       Derbyn ddiolch plant y byd.   Amen.

Wythnos  8    Hydref 28 -  Tachwedd 1      2002         Hwyl Calan Gaeaf

Llun (8)

Mae hi’n wythnos Calan Gaeaf: 

     “Galon y gwewyr, mae’n Galan Gaeaf

      Yn llon a iachus y llawenychaf”

Dyna ddywedodd y bardd.

Druan o’r hen Gymry - bywyd yn llwyd a diflas, yn waith di-iddwedd iddyn nhw.

Pawb yn ddigalon, yn dlawd, yn ymladd yn erbyn anawsterau?

Ai dyna’r darlun?  Wel mae llawer o wir ynddo a dyna pam y mae’r bardd yn dweud “Galon y gwewyr”.

Ond dweud wrth bawb am godi calon y mae o gan ei bod yn Galan Gaeaf, yn ddiwedd ar dymor y cynhaeaf ac yn ddechrau’r gaeaf

    “Yn llon a iachus y llawenychaf.

Yna mae’n mynd ymlaen i ddisgrifio’r hwyl yr oedd y bobl yn ei gael ar Galan Gaeaf:

nosweithiau llawen hwyliog yn nhai ei gilydd: “Awn i dyddynnod am y diddanaf

                                                                          Yno cawn awen gwin y cynhaeaf”

Ond druan o’r hen Gymry hefyd.

Dim ond diwrnod o wyliau mewn hanner blwyddyn (Diwrnod Calan Mai oedd y gwyliau arall).

Diwrnod o ðyl a chyfnod byr o ddathlu gyda’r nosau.

Mor wahanol ydi hi arnon ni.

A dyna pam nad ydi Calan Gaeaf mor bwysig i ni ag oedd o ers talwm. Ond mi ryden ni’n dal i’w gofio - a chofio’r hen bobl - a bod yn ddiolchgar gobeithio.

Gweddi  Ein Tad, gwna ni yn bobl lawen, yn serennu yn hytrach na ffromi, gwenu yn hytrach na chuchio. Ac ar yr un pryd gwna i ni sylweddoli mor ffodus ydyn ni a chymaint gwell yw hi arnon ni nag ar ein cyndadau oedd yn gweld bywyd yn frwydr heb fawr ddiddanwch ynddo. Amen

Mawrth (8)   

Na, roedd llawer o’r hen Gymry yn cael amserau digon anodd a brwydr yn aml oedd bywyd, ac roedden nhw’n gwneud yn fawr o bob cyfle gaen nhw i fwynhau.

Hwyl diniwed oedd o, canu a dawnsio a thynnu coes, cymdeithasu yn nhai ei gilydd.

A yw ein hwyl ni yn ddiniwed - mi ddylai fod, gan gymryd ystyr llythrennol y gair  sef di niwed, heb fod yn achosi niwed i neb. 

Ddylai ein hwyl ddim achosi niwed i neb arall yn sicr. Peidio cael hwyl ar draul neb felly, chwerthin efo rhywun nid chwerthin am ben rhywun o hyd.

Mae ein hwyl ni weithiau yn gallu bod yn boen i rywun arall a gall fod yn fater o “chwarae’n troi’n chwerw.”

Ond ddylai ein hwyl ddim gwneud niwed i ni ein hunain chwaith.

Mor drist yw hwyl sy’n troi’n drasiedi am iddo fynd dros ben llestri.

Mor braf yw’r hwyl sy’n donic i bawb - ac yn y pen draw onid synnwyr cyffredin sy’n gallu dweud wrthym y gwahaniaeth rhwng y ddau?

Gweddi  O Arglwydd, y mae ysgafnder a nwyfiant, hwyl a chwerthin yn perthyn yn naturiol i ni yr ifanc. Diolch am allu bod yn llawen. Cymorth ni i feithrin synnwyr cyffredin fydd yn cadw ein hwyl o fewn terfynau fel nad yw’n gwneud niwed i neb. Amen 

Mercher (8)
Un da i gael dyfyniadau o’i waith yw’r awdur Americanaidd Mark Twain. A dyma un peth ddywedodd o:  “mae tipyn o hwyl diniwed yn beth da a iachus. Mae’n gwneud lles i berson, yn ei gadw’n ddynol a’i gadw rhag chwerwi.

Does dim byd gwaeth na phobl chwerw.

Does dim byd mwy trist na phobl wedi chwerwi.

Yn aml pobl wedi eu siomi ydyn nhw, wedi cael eu digio, gan bersonau eraill efallai, gan Dduw, gan fywyd.

Ac un ffordd i gadw rhag chwerwi yw dysgu chwerthin a chael hwyl - a gweld yr ochr ddoniol i bethau rhag iddyn nhw fynd yn rhy ddifrifol.

Cofiwch dyw cael hwyl ddim yn golygu bod fel clown drwy’r amser na chwerthin am ben popeth, ond mae’n golygu cael agwedd iawn at bopeth, ac i bawb gael yr agwedd iawn ato ei hun.

“Cymrwch fywyd o ddifri, ond peidiwch cymryd eich hun ormod o ddifri” - dyna gyngor gwerth ei gael.

Gweddi  Ein Tad, y mae medru chwerthin am ein pennau ein hunain yn rhywbeth gwerthfawr iawn, yn bwysig iawn rhag inni gymryd ein hunain ormod o ddifri. Gwna ni yn rhai sy’n gallu gweld yr ochr olau, yr ochr ddoniol a llawen i bethau, a chadw ni, uwchlaw pob dim, rhag troi i fod yn rhai wedi ein chwerwi gan fywyd.  Amen

Iau (8)
Mae chwerthiniad iach yn arwydd o hapusrwydd. All y digalon a’r diobaith ddim chwerthin. Arwydd o rywbeth arall yn aml felly yw ein gallu i chwerthin.

Beth ydi hapusrwydd?

Onid teimlad arbennig - teimlo bod popeth yn iawn a’n bod ni ar delerau da efo ni ein hunain a phawb arall? 

Be sy’n ein gwneud yn hapus tybed? Arian, llwyddiant, tywydd braf, amser i ddiogi, dim pwysau gwaith?

Wel maen nhw i gyd yn help.

Ond mi allwch chi fod a digon o arian a bod yn llwyddiannus, mi all y tywydd fod yn braf a chithau efo amser i ddiogi - ac eto dydych chi ddim yn hapus.

Ac mi allwch chi fod heb y rhain i gyd ac eto deimlo’n berffaith hapus.

Teimlad yn y galon yw hapusrwydd a’i arwyddion yn aml yw hwyl a chwerthin.

Mae un gðr enwog wedi dweud “mae’r sawl sy’n ansicr o’i Dduw yn ei chael yn anodd i chwerthin”.

Ydi hyn yn wir tybed?

Gweddi  Cymorth ni,  O Arglwydd i geisio hapusrwydd, y teimlad hwnnw yn y galon sy’n dod inni pan fyddwn ar delerau iawn efo ni ein hunain, efo’n gilydd, ac efo ti, ein Duw. Ac o gael yr hapusrwydd hwnnw bydd ein bywyd yn serennu ac yn goleuo bywydau y rhai sydd o’n cwmpas. Amen      

Gwener (8)

Yr oedd cael hwyl i’r hen Gymry yn rhywbeth cymdeithasol.

Cyfarfod yn y ffeiriau ac mewn gwyliau ac yn eu tai yr oedden nhw.

Roedden nhw yn llonni ei gilydd a’r rhai hapus yn cael dylanwad ar y lleill.

Does dim byd gwaeth nag unigrwydd, na meddwl nad oes neb yn poeni amdanoch.

Ac un o fanteision hwyl yw ei fod yn rhywbeth cymdeithasol - bod angen mwy nag un, bod angen y gymdeithas i’w gael.

Ond mae hwyl rhai yn gallu bod yn unigrwydd i eraill.

Pa mor barod ydyn ni tybed i dynnu’r unig a’r rhai sy’n wahanol i ni i mewn i’n hwyl?

Un o nodweddion yr hen ddawnsfeydd gwerin oedd yn cael eu dawnsio ers talwm yn y ffeiriau ac mewn twmpathau oedd eu bod yn addas i faint bynnag oedd eisiau dawnsio. 

Mae’r cyfarwyddiadau ar y dawnsfeydd sydd wedi eu cofnodi bob amser yn Saesneg, a’r geiriau sy’n cael eu defnyddio yw “for as many as will” - hynny ydi i bawb sydd eisiau cymryd rhan.

Dyna ddylai ein hwyl a’n hadloniant fod - “for as many as will” yn agored i bawb sydd eisiau cymryd rhan.

Does dim byd yn hunanol mewn hwyl go iawn.

Gweddi  Ein Tad, cymorth ni i rannu ein hwyl, i’w wneud yn beth cymdeithasol lle mae pawb yn cael ei dderbyn a neb yn teimlo ei fod y tu allan. Gwna ni’n un teulu dedwydd, O Arglwydd Amen 

Wythnos 9      Tachwedd 4 - 8      2002         Tân (Guto Ffowc)

Llun (9)

Peth rhyfedd ydi traddodiad.

Yr wythnos yma mi fydd tanau yn cael eu cynnau ymhob tref a phentref bron a thân gwyllt yn cael eu gollwng.

Nos yfory mae hi’n noson Guto Ffowc. (er mai ar y pedwerydd o’r mis y daliwyd o)

Be mae hynny’n ei olygu i bobl tybed?

Y tebyg ydi na ðyr y rhan fwyaf pam ein bod yn dathlu a pham ein bod yn llosgi delw o Guto druan ar y tân.

Mae hyn yn wir am lawer o draddodiadau - dal i’w dilyn heb wybod pam.

Aelod o’r eglwys babyddol oedd Guto ac roedd o am chwythu’r senedd yn Llundain i fyny fel rhan o brotest grefyddol.

Fe’i daliwyd ac fe’i crogwyd, ac mae yna ddial arno byth oddi ar hynny.

Mae’n cael ei losgi bob blwyddyn.

Mae tân yn cael ei ddefnyddio fel cosb am droseddau.

Mae’n bwerus a  pheryglus - yn beryglus i chwarae efo fo.

Mae’r ddihareb Gymraeg yn dweud - “Nid chwarae, chwarae â thân”

Gweddi   Ein Tad, wrth inni ddathlu neu weld dathliadau yr wythnos yma a thanau’n cael eu cynnau ym mhobman, helpa ni i gofio fod tân yn beryglus, yn gallu difa, yn ffordd greulon o gosbi. Mae tân yn un o elfennau pwysicaf byd natur - dy fyd Di. Maddau inni am gam-ddefnyddio grym a nerth dy elfennau di.  Amen

Mawrth (9)

Llosgi wrth y stanc - dyna oedd y gosb am heresi.

Tybed beth yw heresi? 

Dyma mae’r geiriadur yn ei ddweud: “syniad neu gred sy’n groes i gred yr eglwys babyddol, neu  unrhyw eglwys arall sy’n credu bod ganddi hi awdurdod.”

Pan oedd yr eglwys babyddol yn gryf ac yn rheoli rhannau helaeth o’r byd, roedd unrhyw un oedd yn credu’n wahanol iddi yn “heretic”  yn un oedd yn euog o heresi.

Pan oedd Harri’r wythfed yn rheoli ym Mhrydain, roedd unrhyw un oedd yn credu’n wahanol i’w syniadau o am yr eglwys ym Mhrydain yn heretic.

Y brif gosb oedd yn cael ei defnyddio i gosbi’r heretic oedd  ei losgi.

Roedd y syniad yn bod bod llosgi nid yn unig yn cosbi’r person ond yn lladd a difa’r heresi hefyd.

Y syniad o ddileu’r drwg sydd y tu ôl i’r syniad o losgi.

Roedd llawer o bobl yn credu ynddo fel ffordd o gael gwared o’r drwg.

Oes yna ffyrdd gwell tybed?

Onid syniad da yn cael ei ddefnyddio yn y ffordd anghywir oedd o? 

Un o’r rhai enwocaf a losgwyd am heresi oedd Sian Darc (Jean D’Arc) a losgwyd yn ninas Rouen yn Ffrainc yn 1431.

Peth peryglus iawn yw credu eich bod chi yn iawn ac unrhyw un sy’n credu yn groes i chi yn anghywir.

Gweddi.  Maddau inni O Arglwydd am feddwl ein bod ni yn iawn a bod bai ar bawb arall. Ar lefel bersonol dyw hynny’n gwneud dim drwg i neb ond ni ein hunain. Ar lefel gwledydd y byd gall arwain at ladd a dinistrio a rhyfel. Dyna sy’n creu gymaint o anrhefn yn y byd heddiw. O Arglwydd, gweddiwn am gymod rhwng pobloedd sy’n credu mai nhw sy’n iawn, yr Iddewon a’r Palestiniaid yn y Dwyrain Canol, y Protestaniaid a’r Catholigion yn Iwerddon. Dysga oddefgarwch iddynt hwy a ninnau. Amen

Mercher (9)

Mi allen ni dreulio llawer o amser yn sôn am beryglon tân.

Mi allen ni restru’r holl bethau mae tân - yn nwylo pobl anghyfrifol yn aml wedi ei wneud.

Mae o wedi dinistrio adeiladau a lladd pobl.

Mae mynydd tân allan o reolaeth wedi cyfro milltiroedd eang efo lafa a gorfodi pobl i symud o’u cartrefi.

Mae tanau mawr yn America ac Awstralia yn difetha’r coed ac yn llygru’r awyr.

Fe allen ni fynd ymlaen - a chael enghreifftiau o bobl yn defnyddio tân i ddial, i ymosod, i gael hwyl.

Ond y mae yna ochr arall i’r geiniog hefyd.

Mae tân yn cynhesu.

Mae yn sirioli bywyd - does dim byd gwell na gweld tân mewn grât ar ddiwrnod oer, tywyll - er nad oes llawer o danau felly mewn tai erbyn hyn.

Mae tân yn llosgi’r drwg, yn puro a difa llygredd - mae yna rai afiechydon mewn anifeiliaid lle mae’n rhaid eu llosgi - does dim byd arall yn gwneud y tro.

Tybed tebyg i ba rai o nodweddion tân ydyn ni?

Gweddi.  Ein Tad, y mae pobl yn gallu bod fel tân. Mae yna bobl sy’n difa a difetha popeth, yn gwneud niwed i eraill, yn beryglus. Mae yna bobl hefyd y mae golau a gwres eu personoliaeth yn sirioli a chynhesu cymdeithas,  pobl y mae eu bywydau yn difa’r drwg am eu bod hwy yn dda. Gwna ni’n debyg i’r rhain o Arglwydd, yn rhai sy’n berchen ar nodweddion gorau y tân. Amen 

Iau (9)

Pan ddigwyddodd y drychineb fawr yn Efrog Newydd ym mis Medi y llynedd, fe laddwyd nifer fawr o ddynion a merched y gwasanaeth tân.

Pobl oedd y rhain oedd yn rhoi eu gwasanaeth i gymdeithas, yn barod at alwad i ateb y gofyn i ddiffodd tanau, i achub pobl eraill o drybini.

Pobl oedd yn barod i roi gwasanaeth yn y diwedd yn rhoi eu bywyd.

Pan drawodd yr awyrennau yn erbyn adeiladau mawr Efrog Newydd pobl y tân oedd y rhai cyntaf yno i geisio achub eu cyd-ddyn.

Rydyn ni yn cymryd pobl fel hyn yn ganiataol.

Dim ond canu’r gloch neu godi’r ffôn sydd eisiau - a bob tro y gwnawn ni hynny mae yna rywrai yno i ateb yr alwad.

Gall pawb fod yn ddynion a merched tân yn y gymdeithas - ar gael pan fo galw i helpu, i ymgeleddu, i achub.

Gweddi   Diolchwn i Ti, O Arglwydd am bobl sy’n treulio eu bywydau yn rhoi eu gwasanaeth i eraill, pobl yn aml sy’n cael y cyflogau isaf a’r statws lleiaf. Gwna ni’n debyg iddyn nhw, yn barod i helpu heb gyfri’r gost, i fod o wasanaeth heb rwgnach, i gerdded trwy fywyd gan wneuthur daioni.  Amen

Gwener (9)   

Mi fyddwn ni’n dweud am rai pobol fod ganddyn nhw dân yn eu boliau. 

Oes gennych chi dân yn eich boliau?

Oes gobeithio.

Pobol ddi-les iawn ydi’r rhai nad oes ganddyn nhw dân yn eu boliau - at rywbeth neu’i gilydd.

Gall fod yn gerddoriaeth, yn llenyddiaeth, yn chwaraeon, yn hobïau o bob math.

Gall fod yn dân yn y bol yn erbyn tlodi ac anghyfiawnder.

Gall fod yn dân yn y bol dros chwarae teg, dros gyfle cyfartal, dros y rhai anffodus yn ein byd.

Pobl efo tân yn eu boliau yw’r rhai sy’n gadael eu hôl ar y byd.

Pobl heb dân yn eu boliau yw’r rhai sy’n cwyno a grwgnach o hyd.

All pawb ddim bod mor glyfar â’i gilydd.

All pawb ddim bod mor dda â’i gilydd mewn chwaraeon, mewn cerddoriaeth, am sgrifennu, am wneud mathemateg.

Ond mi all pawb fod â thân yn eu boliau achos mai mater o agwedd at bethau ydi o - nid mater o allu.

Gweddi.  O Arglwydd, gwna ni yn rhai sydd â thân yn ein boliau; yn gwneud pob dim o ddifri, yn credu yn angerddol mewn cyfiawnder a chwarae teg, ar dân i helpu y rhai anffodus yn ein byd, ar dân i wella cymdeithas. A thrwy fod ar dân byddwn yn gwneud dy ewyllys di yn y byd. Amen          

Wythnos  10    Tachwedd 11- 15      2002      Heddwch a Chofio   

Llun (10)

Cofio yw gair mawr yr wythnos hon - cofio a heddwch.

Mewn pentrefi a threfi, mewn llan a chapel, wrth gofgolofnau di-ri fe fydd yna gofio.

Cofio’r rhai laddwyd mewn dau ryfel byd. 

Mae llawer wedi ei ysgrifennu am y rhyfeloedd hyn a’u hynt a’u helynt yn rhan o gwricwlwm ysgol.

Ar ôl y rhyfel byd cyntaf y dechreuodd yr arfer, a’r pabi coch, rhosyn Picardy, un o feysydd ymladd mwyaf gwaedlyd y rhyfel cyntaf, yw’r symbol a ddefnyddir.

Y mae un peth y dylid ei bwysleisio ynglyn â’r rhyfel cyntaf 1914-1918 a hynny yw nad oedd yna ddim gwerth o gwbwl, dim, i fywyd dynol. Arweinwyr a chadfridogion y ryfel oedd yn gyfrifol am y lladdfa fawr, am anfon y milwyr druain i’w marwolaeth sicr oherwydd tactegau ffôl a diffyg dealltwriaeth.

Ac yr oedd y milwyr hyn i gyd yn credu eu bod yn ymladd dros rywbeth gwerth chweil, dros ryddid a chyfiawnder yn llaid ffosydd Ffrainc.

Y fath wastraff - a gwastraff yw rhyfel, gwastraff ar bopeth, gwastraff ar bobol yn arbennig.

Gweddi  Ein Tad, a ninnau’n cofio am ryfeloedd erchyll y gorffennol a’r holl wastraffu fu ar fywydau, maddau inni fel dynoliaeth am fethu dysgu’r wers, methu dysgu’r wers nad yw casineb a rhyfel yn datrus dim, mai cariad a chyfiawnder yw’r unig sail posib i heddwch yn ein byd. Amen

Mawrth (10)
“Ni chyfyd cenedl gleddyf yn erbyn cleddyf, ac ni ddysgant ryfel mwyach”

Eseia biau’r geiriau, a darlunio y mae o heddwch ar ein daear.

Proffwydo y mae o wir mai felly y bydd hi ryw ddiwrnod.

Pryd tybed?

Roedd Eseia yn ysgrifennu ganrifoedd lawer yn ôl.

Pe bai’n dod yn ei ôl heddiw fe welai’n fuan iawn nad yw’r hyn a ddywedodd yn wir.

Pam tybed?

Pam nad oes heddwch ar y ddaear?
Pam bod pobl a gwledydd yn dal i ryfela, yn dal i ymladd?

Cwestiwn y dylem ystyried rhai o’r atebion iddo.

Cwestiwn y dylem ei ofyn yn ein gwasanaethau a’n gweddiau.

Gweddi  Ein Tad, dydyn ni ddim wedi dysgu’r wers, dydyn ni ddim wedi dysgu sut i fyw’n gytun efo’n gilydd. Dydyn ni ddim yn gallu datrys problemau heb ryfel, a dydyn ni ddim yn ddigon doeth i sylweddoli mai ychwanegu at broblemau y mae rhyfel nid eu datrys. Maddau inni o Arglwydd, canys ein beiau sydd fawr.  Amen

Mercher (10)
Rhywbeth y mae’n rhaid ei ennill yw heddwch, rhywbeth y mae’n rhaid ymladd drosto.

Dyna ateb y rhai sy’n dweud bod yn rhaid wrth ryfeloedd.

Mae heddwch, medden nhw, mor bwysig nes ei bod yn werth ymladd i’w gadw.

Sut fywyd fyddai gynnon ni pe bai Hitler wedi cael ei ffordd - wedi goresgyn gwledydd Prydain i gyd?

A fyddai heddwch yn teyrnasu?

A fyddai rhyddid yn bod?

Onid oedd yn rhaid ymladd rhyfel i ddiogelu’r pethau hyn?

Ond efallai wrth drafod y dylen ni ystyried hefyd eiriau Benjamin Franklin, Americanwr enwog ac un o’r rhai arwyddodd y ddogfen bwysig honno - Cyfansoddiad yr Unol Daleithiau.

Dyma ei eiriau: “Gall hyd yn oed heddwch gael ei brynu am bris rhy uchel”. 

Ai dyna’r gwir cyn belled ag y mae rhyfeloedd yn bod?

Gweddi   Ein Tad, rydyn ni i gyd yn dyheu am heddwch, does neb yn hoffi rhyfel. Gwna ni

yn ymwybodol mai rhywbeth cadarnhaol yw heddwch, rhywbeth y mae’n rhaid gweithio’n galed i’w gael, ac wedi ei gael, ei gadw. Nid absenoldeb rhyfel yw heddwch, mae’n rhywbeth llawer mwy na hynny, mae’n deimlad yn y galon ac mae’n rhaid wrth dy gyfiawnder Di i’w gael. Amen

Iau(10)

“Y ffordd fyrraf tuag at heddwch byd yw masnach byd”

Dyna eiriau awdur na ðyr neb pwy ydoedd.

Ond mae llawer yn y dyfyniad.

Ddaw heddwch ddim i’n byd heb fod pawb yn y byd yn cael chwarae teg.

Anhegwch yw’r prif reswm dros ryfel.

Gwarchod yr hyn sy gennym rhag i eraill ei gael - gwarchod ein gwlad rhag i wlad arall gael mantais arnom - dyna’r rhesymau am ryfeloedd.

Lle bynnag y mae rhyfel mae yna anghyfiawnder, neu o leia mae yna bob sy’n credu nad ydyn nhw’n cael chwarae teg.

Dyna pam fod heddwch yn rhywbeth cadarnhaol y mae’n rhaid gweithio i’w gael.

Mae’r awdur anhysbys yn mynd ymlaen:

“y llwybr byrraf i heddwch teuluol yw cyfathrebu”.

Ac y mae yna wirionedd mawr yn y dywediad yna hefyd.

Bydd rhai pobl y dyddiau hyn yn dweud - yn Saesneg - “gwell jaw jaw na war war”

Hynny ydi, tra mae pobl a gwledydd a gwleidyddion yn dal i siarad mae yna obaith.

Pan fydd y siarad wedi methu ac wedi darfod, mae heddwch yn mynd allan drwy’r ffenest.

Gweddi   O Arglwydd, peth hawdd iawn i ni yw gweddio am heddwch, ymbil am heddwch, condemnio rhyfel. Rydyn ni i gyd yn gwneud hynny. Helpa ni i sylweddoli bod heddwch yn golygu mwy na hynny, mae’n golygu ein bod yn cael ein troi o fod yn bobl hunanol sydd eisiau’r cyfan i ni ein hunain i fod yn bobl sy’n gweld anghyfiawnder ac am wneud rhywbeth i’w ddileu. Gwna ni yn golomennod heddwch yn ein cymdeithas. Amen

Gwener (10)
Bydd rhwysg a gwisgo a gorymdeithio a gosod torchau yn rhan o gofio yr wythnos hon.

Cofio y rhai laddwyd, y rhai roddodd eu bywydau dros ryddid a chyfiawnder, neu o leia dyna oedd eu cred hwy.

Sut i fod yn deilwng ohonynt yw un o’r cwestiynau sy’n cael eu gofyn.

Pa un yw’r ffordd orau i’w cofio?

Ai trwy seremoni a rhwysg?

Onid trwy weithredu i sicrhau heddwch, i sicrhau chwarae teg, yn ein cymdeithas ni ein hunain, yn ein gwlad ni, yn Ewrob, mewn mannau megis Gogledd Iwerddon, mewn mannau megis y dwyrain canol?

Mi ryden ni yn aml yn cael un ochr i’r stori gan y papurau a’r cyfryngau.

Ond mae yna ddwy ochr i bob stori, a hawliau ar y ddwy ochr.

Ryden ni wedi gwneud stomp go iawn o fyw ar y ddaear yma mewn difri.

Ar ôl miloedd o flynyddoedd o fodolaeth dyn ar y ddaear, mae’n anhygoel nad yw wedi wedi dysgu byw’n heddychlon.

Tybed mai mewn Duw a chrefydd y mae’r ateb?.

Fe ddywedodd Eseia hynny - “Oherwydd o Seion (oddi wrth Dduw) y daw’r gyfraith, a gair yr Arglwydd o Jerwsalem,”  a phan ddaw heddwch i’r byd “yr Arglwydd yn unig a ddyrchefir yn y dydd hwnnw.”

Gweddi   Ein Tad, rydyn ni wedi difetha dy fyd trwy ein hunanoldeb a’n gwallgofrwydd. Yn lle heddwch mae rhyfel a chynnen, yn lle cariad a brawdgarwch mae casineb ac ofn. Cymorth ni i lanhau o’n bywydau bob teimlad cas, bob chwerwder, a’i lanw â chariad a maddeuant a thosturi. Helpa ni i sylweddoli mai yn ein calonnau ni y mae man cychwyn heddwch a thangnefedd ar y ddaear. Amen   

Wythnos  11    Tachwedd 18- 22      2002      Cyfle         

Llun (11)

Mae colli yn brofiad chwerw bob amser - colli iechyd, colli ffrindiau a theulu, colli mewn gêm, colli mewn cystadleuaeth.

Rhaid inni ddysgu arfer efo colli - gan fod yna gymaint o golli mewn bywyd, ac yn aml allwn ni wneud dim ond wynebu’r golled a byw trwyddi.

Ond mae un colli y gallwn wneud rhywbeth yn ei gylch - a cholli cyfle yw hwnnw.

Mae yna ddihareb sy’n dweud bod yna dri pheth na ddon nhw byth yn ôl - “y gair a lefarwyd, y saeth a daniwyd a’r cyfle a gollwyd.” 

Mae’r “gair a lefarwyd” yn pwysleisio y gallwn ni wneud drwg - a brifo - gyda gyda geiriau.

Mae’r “saeth a daniwyd” yn pwysleisio bod rhywbeth a wnaed ar eiliad wan, yn ddifeddwl, yn gallu niweidio, yn gallu lladd yn wir.

Ein hatgoffa i fod yn ofalus cyn gwneud rhywbeth y mae’r ddau yna.

Ond mae’r trydydd:  “ cyfle a gollwyd” yn ein hatgoffa bod yna rai pethau y dylem eu gwneud. 

Mae peidio a gwneud rhai pethau yn bwysig iawn, ond mae gwneud pethau y dylem eu gwneud yn bwysicach fyth.

Gweddi  Ein Tad, mae yna bethau na ddylem eu gwneud, geiriau na ddylem eu llefaru am eu bod yn brifo rhywun, pethau sy’n creu niwed i eraill fel saethau yn cael eu tanio. Ond y mae yna bethau y dylem eu gwneud hefyd. Helpa ni i adnabod y pethau hynny ac i weld ein cyfle. Amen  

Mawrth (11)
Mae pawb yn cael addysg erbyn hyn, pawb yn cael yr un cyfle.

Doedd hi ddim felly ar un adeg - llawer yn methu cael addysg am na allen nhw ei fforddio, am fod yn rhaid iddyn nhw aros gartref i edrych ar ôl fferm neu deulu neu mynd allan i weithio.

Byddai’r bobl hyn yn dweud yn aml wrth y rhai oedd yn fwy ffodus na nhw - gwnewch yn fawr o’ch cyfle.

Mae’n rhywbeth y gallwn ei ddweud o hyd - gwnewch yn fawr o’ch cyfle - i wella eich hunain, i gael addysg dda, i gael profiadau amrywiol. 

Ambell dro falle mae pethau’n dod yn rhy hawdd - yn rhy hawdd i ni allu eu gwerthfawrogi, mor hawdd nes ein bod yn eu cymryd yn ganiataol.

Gwneud yn fawr o gyfle yw peidio cymryd dim byd yn ganiataol, ond cymryd pob dim o ddifri, a manteisio ar bob cyfle, i wella ein hunain, ac i wella pethau i bawb arall hefyd.

Ac y mae gwella pethau i bawb arall yn ystyriaeth bwysig oherwydd y mae yna beryg weithiau mewn gwneud yn fawr o gyfle - peryg inni fynd yn hunanol a pheidio ystyried neb arall.  

Na does dim byd yn syml, mae angen doethineb bob amser a chydwybod hefyd i’n cadw ar y llwybr cywir.

Gweddi  Wrth i ni wneud yn fawr o bob cyfle a gawn, O Arglwydd, gwared ni rhag mynd yn hunanol a meddwl am neb ond amdanom ein hunain. Dyro inni’r ddoethineb a’r ddealltwriaeth i wneud yr hyn sy’n iawn ac i fanteisio ar bob cyfle a gawn mewn ffordd deilwng ohonot ti. Amen

Mercher (11)

Un da am ddywediadau cofiadwy oedd Voltaire - Ffrancwr oedd yn athronydd ac awdur  ac yn byw yn  y ddeunawfed ganrif. 

Dyma un o’i ddywediadau:  “Mae pob un ohonom yn euog o’r da ddaru ni beidio’i wneud.”

Gair sy’n perthyn yn agos i’r gair cyfle felly yw “cyfrifoldeb.” 

Gwneud yn fawr o gyfle yw wynebu ein cyfrifoldeb.

Beth wnewch chi â’r darn papur a daflwyd ar lawr- mynd heibio iddo neu ei godi?

Y gadair a gwympodd yn y dosbarth - ei gadael i rywun arall ei chodi?

Y disgybl sy’n drist neu’n crio hyd yn oed - gadael iddo neu geisio cael gwybod beth sy’n bod arno er mwyn ei helpu?

Gosododd brenin garreg fawr ar ganol y ffordd ac yna cuddio i weld beth wnâi pobl â hi.

Aeth y rhan fwyaf heibio iddi - rhai heb ddweud dim, rhaid gan gwyno am gyflwr y ffordd. Yna daeth gðr tlawd oedd yn cario pecyn trwm ar ei gefn heibio. Pan welodd o’r garreg rhoddodd y pecyn i lawr a’i symud. Oddi tani roedd pwrs llawn o arian a nodyn gan y brenin yn dweud mai rhodd ydoedd i’r un a symudai’r garreg.

Na, does dim pwrs o arian i’w gael am fanteisio ar gyfle, am wynebu cyfrifoldeb, ond rhywsut rywfodd y mae gwneud hynny yn dwyn ei wobr ei hun hefyd - y bodlonrwydd o wybod i ni wneud yr hyn oedd yn iawn.

Gweddi  Cymorth ni, Ein Tad, i ddal ar bob cyfle i wneud yr hyn a allwn, i wynebu ein cyfrifoldeb fel dinasyddion teilwng ac fel plant i ti. Amen

Iau (11)
Oes mae dau fath o gyfle - cyfle i wella pethau i ni ein hunain, cyfle i ddatblygu ein hunain - dyna un. 

Y llall yw’r cyfle a gawn i wasanaethu eraill, i fod o fudd i rywun arall.

Mae yna beryglon gyda’r cyntaf a gofyn inni gadw rheolaeth fanwl arno.

Ar un ystyr mae’r ail yn haws.

Does dim byd yn hunanol yn hwn. Yr hyn sy’n anodd yw nad ydyn ni bob amser yn medru gweld fod rhywbeth yn cynnig cyfle inni.

Ryden ni’n gallu bod yn ddall i gyfle.

Weithiau mi fyddwn ni’n cael y profiad o resynu na fydden ni wedi gwneud rhywbeth pan gawson ni gyfle, achos mae hi’n gallu bod yn rhy hwyr i ddal ar gyfle.

Y fam yna oedd yn cael trafferth mynd trwy’r drws efo’r pram a dau neu dri o blant eraill i ofalu amdanynt - ond roedden ni ar ormod o frys i’w helpu.

Yr hen ðr oedd yn ceisio croesi’r stryd yn y traffig. Doedden ni, ysgafndroed, ddim yn sylweddoli ei broblem o.

Y llanc ifanc oedd yn gwerthu Big Issue yn y glaw a phawb yn mynd heibio iddo.

Biti na fasen ni wedi prynu ganddo. Biti na fasen ni wedi gafael ym mraich yr hen ðr i’w arwain ar draws y stryd, biti na fasen ni wedi dal y drws yn agored i’r wraig a’i phlant.

Mae yna emyn sy’n dweud: “Rho lygad wêl ei gyfle, i wasanaethu dyn.”

Gweddi  Ein Tad, Does dim byd mwy trist na chyfle a gollwyd. Agor ein llygaid i weld ein cyfle, cyfle i helpu eraill, i fod o gymorth i rywun ar daith bywyd. Amen

Gwener (11)
A yw gwneud yn fawr o gyfle yn ddigon?

A yw gweld cyfle yn ddigon?

Na, meddai Francis Bacon:  “Fe fydd y doeth yn creu mwy o gyfleoedd nag y daw ar eu traws.”

Mae peidio colli cyfle yn bwysig.

Mae gwneud yn fawr o gyfle yn bwysig.

Ond pwysicach yw gweld angen  a chreu cyfle.

Cododd y Fam Theresa y wraig gyntaf a welodd yn gorwedd ar y stryd, gwraig wedi ei hanner fwyta gan lygod mawr. Aeth â hi i’r ysbyty, ond doedden nhw ddim o’i heisiau yno. Aeth at y cyngor a thrwy’r cyngor cafodd ddefnyddio y rhan o deml lle roedd pererinion Hindwaidd yn gorffwyso ar ôl bod yn addoli. Trodd y Fam Theresa y rhan hon o’r deml yn gartref ar gyfer y rhai claf a’r rhai oedd yn marw. Erbyn iddi hi ei hun farw roedd dros 23,000 o dlodion Calcutta wedi bod yn y cartref hwn. 

Gweld angen a chreu cyfle i weithredu wnaeth y Fam Theresa. Gallwn oll fod yn debyg iddi ar raddfa lai, - ar raddfa fach yn ein cymunedau ein hunain.

Gweddi  Ein Tad, roedd gan y Fam Theresa “glust i glywed neges dy fywyd Di dy Hun” a llygaid yn gweld cyfle i wasanaethu. Gwna ni yn debyg iddi, yn ein hagwedd, ein cydymdeimlad, a’n hawydd i wasanaethu eraill. Amen    

Wythnos 12     Tachwedd 25 - 29     2002      Y Ffôn Bach   

Llun (12)

Mae’r ffon bach neu’r mobeil yn niwsans i lawer.

Mae’n gallu bod yn niwsans ar fws neu drên, mewn llefydd cyhoeddus.

Mae’n gallu bod yn ffordd i wneud i bobl - a phlant o ran hynny ddangos eu hunain.

Mae rhai yn dweud ei fod yn gallu bod yn beryglus i iechyd.

Ond mae’n gallu bod yn fendith hefyd, ac mae na lawer iawn o bethau da yn perthyn iddo.

Mae crefydd yn debyg iawn i’r ffôn bach.

Mae’n gallu bod yn niwsans i lawer - yn wastraff ar amser, yn gofyn gormod oddi wrthym, yn hen ffasiwn, yn da i ddim.

Mae’n gallu bod yn ffordd i wneud i bobl ddangos eu hunain.

Yn y Beibl mae straeon am bobl yn gweddio allan ar y stryd er mwyn i bawb eu gweld - a dweud eu bod yn bobl dda a chrefyddol.

Mae’n gallu bod yn beryglus. Mae’n gallu newid bywydau pobl - gwneud iddyn nhw adael swydd i wneud rhywbeth arall. Mae digon o enghreifftiau o hynny’n digwydd.

Mae’n gallu bod yn beryglus mewn ffordd arall hefyd - a datblygu yn fath o afiechyd.

Ond mae’n gallu bod yn fendith hefyd - a chawn gyfle yn ystod yr wythnos i edrych ar fendithion y ffôn bach - a chrefydd.

Gweddi   Ein Tad, mae llawer o bethau yn ein bywydau yn gallu bod yn felltith ac yn fendith, yn bethau drwg a phethau da, yn rhwystr ac yn help. Gweddiwn am gael yr agwedd gadarnhaol at y pethau hyn a’u defnyddio er lles a bendith i bob un ohonom. Amen

Mawrth (12)  

Un o fendithion y ffôn bach yw ei fod yn gyswllt mor glos.

Galwad adre i ddweud wrth mam neu dad am ddod i’ch nôl.

Galwad i fwcio sedd mewn sinema.

Galwad i drefnu cyfarfod rhwng dau gariad.

Mae’r ffôn bach yn declyn cymdeithasol - yn dwyn pobl at ei gilydd.

Mae o’n wir i ddweud bod llawer o bobl wedi mynd yn annibynnol iawn yn y blynyddoedd diwethaf yma, ac mae angen rhywbeth i ddod â phawb at ei gilydd.

Dyna un o rinweddau’r ffôn bach - ac un o rinweddau crefydd hefyd.

Mae cyfarfodydd crefyddol yn dod â phob oed a chefndir a chyfoeth at ei gilydd.

Mewn cyfarfodydd o’r fath mae pawb yn gyfartal - pawb yn cyfri’r un faint.

Mae hynny’n wir am y ffôn bach hefyd - mae’n gweithio i bawb. Dydi o ddim yn gwybod pwy sy’n snob, pwy sy’n gyfoethog. Sistem ydyw i wasanaethu pawb.

A dyna yw’r eglwys, a dyna yw crefydd ar ei gorau hefyd.

Gweddi   Diolch i Ti,  O Arglwydd,  am wyrthiau darganfod a chreu y blynyddoedd hyn. Am bethau megis y ffôn bach sy’n ein tynnu at ein gilydd a’n gwneud yn un. Gwna i ni sylweddoli y gall dy eglwys di wneud hynny hefyd, dod a phawb at ei gilydd yn enw cariad. Amen

Mercher (12)

Y mae’r ffôn bach yn gwmni i’r unig.

Mae’n gwmni i’r person sy’n byw ar ei ben ei hun, mae’n fwy o gwmni i’r sawl sy’n teithio ar ei ben ei hun.

Cwmni i bererin yw’r ffôn bach.

I’r unig y mae cloch y ffôn yn gallu bob yn fendith ac yn wahanol i’r ffôn sy mewn tþ gall y ffôn bach fod efo chi ym mhobman a thrwy’r amser.

Pan fyddo’r nos yn hir - mae’r ffôn bach yn gysur.

Pan fyddo bywyd yn anodd ac yn unig - mae’r ffôn bach yn gwmni.

Gall y ffôn bach fod yn cael ei gadw yn agosaf at eich croen. Gall glywed curiad eich calon.

Gall fod o dan eich gobennydd yn y nos.

Ac y mae crefydd yn union yr un fath, a Duw yn cynnig cysur a diddanwch i bawb sydd ei angen, yn gwmni ar daith bywyd i’r rhai sy’n teimlo’n unig.

Mae’r eglwys a chrefydd ar gael pan fydd popeth arall wedi cilio.

Ac mae llawer un sy’n fyw heddiw wedi profi hynny.

Gweddi    Diolch i Ti, O Arglwydd, dy fod Ti ar gael a’th eglwys ar gael bob amser i bob un ohonom.  “Pan fwyf yn teimlo’n unig lawer awr” mae cwmni i’w gael gyda thi. Pan wyf yn teimlo’n drist mae dy gysur ar gael. Diolch am dy ffyddlondeb inni. Amen 

Iau (12)

Roedd yna achos trist iawn yn Sir Benfro rai blynyddoedd yn ôl.

Cafodd gwraig ifanc, - meddyg fel mae’n digwydd, ddamwain gas pan rwygodd ei choes a dechrau gwaedu’n gyflym.

Roedd hi ymhell o bobman ac fe waneth ei gorau i atal llif y gwaed. Yna ceisiodd lusgo ei hun tuag adref er mwyn cael ffônio am ambiwlans i’w thrin a’i dwyn i’r ysbyty.

Ond roedd hi’n diffygio, yn mynd yn wannach, wannach o hyd, ac yn y diwedd, heb fod ymhell o’i chartref, fe fethodd fynd ymhellach a bu farw.

Doedd ganddi ddim ffôn bach.

Gallasai hwnnw fod wedi achub ei bywyd - ac un alwad fod wedi dwyn y gwasanaeth argyfwng yno.

Bron na ellid dweud bod prif werth y ffôn bach yn yr hyn y gall ei wneud mewn argyfwng.

Yn wir teclyn argyfwng ydoedd ar y dechrau - a dwyn cymorth lle roedd ei angen oedd ei bwrpas.

Mae’r pwrpas hwnnw yn dal o hyd a mwy a mwy o bobl yn gallu diolch i’r ffôn bach eu bod yn fyw heddiw.

Y mae crefydd yn declyn argyfwng hefyd a Duw wedi addo bod gyda ni pan fyddwn mewn trafferthion.

Mae’n bwysig defnyddio’r ffôn bach pan fyddwn ei angen.

Mae’n bwysig defnyddio crefydd ac eglwys pan fydd eu hangen arnom hefyd.

Yno i’n gwasanaethu y maent.

Gweddi   Diolchwn i Ti, O Dduw, dy fod ar gael i ni yn ein hargyfyngau, yn ein trafferthion, yn barod i wrando cðyn. Diolch dy fod ti yn gwybod am “deulu’r tywydd garw” ac yn gallu tawelu’r storm yn ein bywydau. Amen

Gwener  (12)   

Ydi mae’r ffôn bach yn declyn hwylus tu hwnt.

Mae’n creu cysylltiadau drwy negeseuon a thecsiau.

Mae’n gwmni i’r unig.

Mae ar gael i alw am gymorth mewn argyfwng.

Ond mae’n gallu bod yn ddiwerth hollol hefyd.

“No network” neu dim signal yw’r neges weithiau, a bryd hynny dydi’r ffôn bach yn da i ddim.

Heb ei gysylltu efo’r sistem - boed honno yn Vodaphone, BT Cellnet, Orange neu unrhyw sistem arall, dydi’r ffôn yn da i ddim.

A beth sy’n waeth pan fyddwch eisiau cyswllt, eisiau cwmni, eisiau help na bod y ffôn bach “allan o signal” - heb ei gysylltu efo’r network.

Mae yna ddameg yma ar gyfer yr eglwys, ar gyfer crefydd.

Heb gyswllt â’r network, dyw crefydd yn ddim. A’r network yw Duw.

Dyna pam ei bod yn bwysig ei addoli, galw arno, gweddio - creu’r cyswllt, a’r cyswllt hwnnw yw’r nerth a geisiwn, y cwmni a ddymunwn, yr help yr ydym ei angen.

Gweddi   Gwna ni, O Arglwydd yn debyg i’r ffôn bach, yn foddion i ddwyn pawb yn nes at ei gilydd, yn un teulu neu gymdeithas, yn gwmni a chysur i’r unig a’r gwael, yn gallu dwyn cymorth i’r rhai sydd ei angen. Cymorth ni i sylweddoli mai trwy fod wedi ein cysylltu â’r gyfundrefn, â’r network - â Thi y gallwn weithio drosot a chyflawni hyn oll. Amen   

Wythnos 13     Rhagfyr 2 - 6        2002      Y Gaeaf   

Llun (13)

Un o wyrthiau’r cread yw treigl y tymhorau - a’n hymgais ni i’w rhoi mewn rhyw fath o gatalog neu drefn yw’r enwau sy gynnon ni arnyn nhw. 

O’r gwanwyn i’r gaeaf, o’r deffro i’r cysgu, y geni i’r marw, o’r dechrau i’r diwedd - dyna’r drefn.

Y ffefryn ymhlith y tymhorau am ei fod yn dymor y deffro a’r blaguro yw’r gwanwyn.

Ond enw drwg sydd i’r gaeaf, fel i’r nos.

Maen nhw’n cael eu defnyddio i ddisgrifio tristwch, anobaith, digalonndid, methiant.

Ac mae hyn yn anffodus gan fod i’r gaeaf lawer iawn o rinweddau.

Dyna wnawn ni yr wythnos hon, sef edrych ar rai o’r rhinweddau hynny.

Un ohonyn nhw yw’r amrywiaeth sy’n perthyn iddo - o gyffro i dawelwch.

Mae’r gaeaf yn dymor cyffrous - yn dymor y stormydd mawr, gwynt a glaw ac eira. Coed yn cael eu dymchwel, gwynt yn hyrddio yn erbyn tai ac adeiladau eraill, yn chwipio’r môr yn ewyn gwyn cynddeiriog.

Ond mae hefyd yn gallu bod yn dymor tawel. Os bydd eira wedi disgyn ac yn gorwedd ar y ddaear, ar y planhigion, ar y coed, mae’n creu y math o dawelwch y gallwch chi ei glywed bron. Mewn coedwig yng nghanol gaeaf a’r eira’n drwch does yr un smic i’w glywed, fel pe bai popeth wedi peidio symud, yn gorffwyso, yn cysgu.

Ryden ni angen i fywyd fod y ddeubeth hyn, y storm gynhyrfus sy’n pwmpio’r adrenalin drwy ein cyrff a’r tawelwch heddychlon pan fydd ein bywyd a’n meddyliau fel petaent dan orchudd trwm o eira. 

Gweddi   Arglwydd y tymhorau, diolchwn i ti am rinweddau’r gaeaf, am ei gynnwrf cyffrous ac am ei dawelwch iasol. Gweddiwn ninnau am gael ein cynhyrfu a’n symud gan fywyd megis cefnfor mewn drycin, a hefyd am gael ein llonyddu a’n tawelu megis y goedwig dan gaenen o eira. Trwy’r holl brofiadau hyn gwna ni yn rhai fydd yn tyfu, mewn profiad, mewn doethineb, mewn dealltwriaeth.  Amen   

Mawrth (13)
Dau o rinweddau’r gaeaf felly yw ei gynnwrf a’i dawelwch, y ddeubeth sy’n groes i’w gilydd, ond deubeth sy’n angenhreidiol i fywyd.

Ond y mae i’r gaeaf rinweddau eraill.

Beth am ei liw?

Lliw? Tymor di-liw yw’r gaeaf! Mi fedrwch chi sôn am liwiau pastel y gwanwyn, am liwiau cyfoethog dwfn yr haf, am amrywiaeth lliwgar anhygoel yr hydref. Ond y gaeaf?

Y tymor mwyaf di-liw sy’n bod.

Dyw’r gaeaf yn ddim ond du a gwyn.

Wel, nid y Creawdwr yw’r unig artist ddefnyddiodd y ddeuliw hyn. 

Yr hyn gewch chi yn y gaeaf yw nid lluniau llawn lliw, gloddest o liwiau artistiaid megis Monet ond llinellau garw arlunydd megis Kyffin Williams,  a lwyddodd drwy linell a gwynder yn unig i gyfleu cymaint.

Y mae i lwydni a gwynder gaeaf ei harddwch arbennig ei hun, ac y mae’r lliwiau hyn yn naturiol i’r tymor rywsut.

Byddai rhywbeth o’i le pe bai ein gaeafau yn llawn lliw, y gerddi’n llawn blodau, y coed yn llawn dail.

“Gaeaf glas a wna fynwent fras” meddai’r ddihareb.

Hynny ydi, mae tywydd rhy braf yn y gaeaf yn rhywbeth afiach, croes i natur ac yn effeithio ar bobl.

Rhaid wrth erwinder moel y gaeaf yn ei gynmnwrf a’i dawelwch, ei liw a’i lun i sicrhau 

iechyd corff a meddwl.

Gweddi   Diolch i Ti, O Arglwydd am artistwaith y gaeaf, am y cyfle i weld o’r newydd, i ysytyried o’r newydd. Y mae dy greadigaeth mor amrywiol, ac mae rhinwedd i bob tymor ac artistwaith ym mhob darlun. Tawela ni fel lliwiau’r gaeaf a chrea, gyda’n gwahanol bersonoliaethau un darlun clir, crwn -  gwynder glân ein bywyd a llinellau pendant ein bwriadau a’n hamcanion.  Amen 

Mercher (13)

Y mae gan y gaeaf allu i wneud rhywbeth na all y tymhorau eraill ei wneud - ein dwyn at ein gilydd yn fodau cymdeithasol.

Dyma dymor y cymdeithasau o bob math, y Clwb Ffermwyr Ifanc, yr Aelwyd, clybiau pêl droed  a rygbi.

Dyma dymor y closio at ein gilydd a’n huno yn un gymdeithas.

Fe ddywedwn yn aml nad oes modd cael gafael ar neb yn yr haf, mae pawb wedi mynd i’w ffordd ei hun, ond mae pawb adref yn y gaeaf. Dyma dymor y cyrchu adref, tymor y Nadolig, tymor gðyl fawr y teulu.

Mae’n dymor hefyd i’n hatgoffa o bwysigrwydd paratoi, ac mae trefn natur ynddi ei hun yn baratoad ar gyfer gaeaf.

Dyma ddywedodd John Penri Jones y bardd gwlad o Sir Drefaldwyn:

     “Gðyr y cae y daw’r gaeaf,

     Cnwd a ddwg cyn diwedd haf.”

A’r cnwd hwn o’i gasglu a’i gynaeafu yw’r gynhaliaeth am y gaeaf.

Y gaeaf yw’r tymor, yn anad yr un, sy’n ein hatgoffa o bwysigrwydd paratoi a chynllunio.

Oni fyddwn wedi gwneud hynny, yna cyfnod anodd a hir fydd y gaeaf.

Ond os yw’r anifeliaid yn ddiddos dan do, y cynhaeaf wedi ei gasglu, silffoedd y siopau yn llawn, y graean ar gael i daenu ar ein ffyrdd,  a  “dyn wedi dod i’w dþ”, yna, mae’r cyfle yna i ni i fwynhau’r gaeaf a’i holl rinweddau.

Gweddi    O Dduw, diolchwn i Ti am wersi’r gaeaf, yn arbennig y wers sy’n ein dysgu mor bwysig yw paratoi a chynllunio. Gwna ni yn rhai sydd yn edrych ymlaen, a hynny gyda ffydd a gobaith a sicrwydd, sicrwydd y daw diwedd ar ddyddiau tywyll pob gaeaf ac y daw gwenau haf i ddisgleirio ar bawb ohonom. Amen 

Iau (13)

Os oes i aeaf ei rinweddau, y mae iddo hefyd ei gyfrifoldebau.

Nid pawb sy’n cael tymor y gaeaf yn dymor i’w fwynhau.

Nid gan bawb y mae’r adnoddau angenhreidiol.

I lawer y mae’r gaeaf yn fygythiad, yn dwyn ei anghysur ei hun, yn dod ag angau gydag ef. 

Y mae’r unig yn fwy unig yn y gaeaf, yr ofnus yn fwy ofnus, yr ansicr yn fwy ansicr.

Mae tymor y gaeaf, nid yn unig yn dymor i’w fwynhau ac yn llawn rhinweddau, ond yn dymor hefyd i’n hatgoffa mor dda yw hi arnon ni, ac i’n gwneud yn fwy ymwybodol o bobl eraill a’u anghenion. 

Y gwanwyn yw’r tymor sy’n deffro byd natur.

Onid y gaeaf yw tymor sy’n ein deffro ni?

Yn ein deffro i’n cyfrifoldeb i helpu trueiniaid y byd?

Mor hardd, mor rhamantus yw eira ar gerdyn post, mor gysurus yr olwg yw lluniau carolwyr wrth ddrysau tai a’r rheini wedi eu goleuo’n ddisglair. 

Mor wahanol yw’r bocs ar gwr stryd, y lloches o dan bont, y gilfach yn nrws y siop. 

Y gaeaf yw tymor sy’n tanlinellu anghenion pobl, a’r gaeaf yw’r tymor sy’n rhoi y cyfle gorau i ni i weithredu er eu lles. 

Gweddi   Diolch i Ti am dymor y gaeaf i’n hatgoffa o’n cyfrifoldeb tuag at eraill. Cofia am y rhai y mae gaeaf yn golygu caledi ychwanegol, unigrwydd ac oerfel iddynt. Gwna ni yn rhai awyddus i’w gwarchod a’u hymgeleddu, yn rhai parod i rannu ein digonedd a’n llawenydd ni â hwy. Amen

Gwener (13) 

Falle mai rhinwedd mwyaf y gaeaf i bob un ohonom yw’r addewid sydd ynddo am wanwyn a haf.

Y mae’r diobaith, y pesimist yn gweld y gaeaf yn dod pan fydd yn haf:  

     “Ni ddaw haf heb aeaf hir” meddai llinell gan fardd anhysbys.

Ond meddai Waldo - optimist os bu un erioed:  “Gaeaf ni bydd tragyfyth (am byth)

                                                                           Daw’r wennol yn ôl i’w nyth.”

Hyd yn oed yn y gaeaf garwaf y mae yn arwyddion o wanwyn - yr eirlysiau yn gwthio’u pennau o’r pridd, ambell aderyn, ambell lygedyn o heulwen gwannaidd, ambell ddiwrnod pan fo’r awel yn ysgafnach, meiriol wedi rhew, dadmer wedi eira.

Wedi troiad y rhod bydd y dydd yn ymestyn a’r nos yn byrhau.

Ac y mae’r gaeaf yn ddarlun o fywyd hyd yn oed yn ei adegau mwyaf enbyd.

Pan fo pethau’n  dywyll i ni, gallwn chwilio am ryw arwydd o well i ddyfod - a’i gael gan amlaf.

Y mae i ni sicrwydd yn nhrefn natur, yn y ffaith na fethodd gwanwyn erioed â dod a’i fywyd newydd i’n byd waeth pa mor arw fu’r gaeaf.

“Bydd gwanwyn a bydd geni’n dragywydd” meddai Dic Jones wrth sôn am obaith y gwanwyn.

Gallwn ddysgu o fyd natur mai rhywbeth felly yw bywyd hefyd - mai mynd yn ei flaen y mae beth bynnag yw’r amgylchiadau heddiw.

Yn y gobaith am ddyddiau gwell y mae prif rinwedd y gaeaf.

Gweddi   Diolch i Ti, O Arglwydd am y gaeaf a’r addewid sydd ynddo am ddyddiau gwell i ddod. Planna ym mhob un ohonom obaith am wanwyn siriol iawn. Diolchwn am dreigl rhyfeddol y tymhorau,  a’r drefn a luniaist ar gyfer ein byd. “Arglwydd y tymhorau i gyd, derbyn ddiolch plant y byd.” Amen

Wythnos 14     Rhagfyr 9 - 13        2002      Anrhegion   

Llun (14)

Mae hi’n dymor y problemau mawr - anrhegion Nadolig.

Tymor y meddwl beth i’w gael.

Tymor y siopa gwallgof.

Tymor y prynu pethau di-fudd yn aml am na wyddom beth mae rhywun ei eisiau.

Ond mae o’n dymor braf hefyd yng nghanol ei holl wallgofrwydd.

Mae o’n dymor meddwl am eraill - a rhaid gwneud hynny wrth brynu anrhegion.

Mae tair ffordd o brynu anrheg i rywun:  gofyn iddo/iddi beth mae ei eisiau

                                                                sylwi beth mae’n ei hoffi, nabod y    person yn dda prynu rhywbeth yr ydych chi eich hun yn ei hoffi

Pa un yw’r ffordd orau tybed? 

Does dim sypreis na syndod yn y ffordd gyntaf, ac mae’n tynnu peth o gyffro’r derbyn os ydych chi’n gwybod beth ydych chi’n mynd i’w gael.

Rhaid i chi nabod y person yn dda i ddewis yr ail ffordd.

Dyw hoffter pawb ddim yr un fath - dyna sydd o’i le ar y drydedd ffordd.

Ond y mae yna un ffordd arall - sef gwybod heb orfod gofyn beth fuasai hi/ef yn ei hoffi.

Os gwyddoch chi hynny, mae’r broblem wedi ei datrys.

Ac efallai mai dyna’r elfen bwysicaf mewn rhoi anrhegion- eich bod yn gwybod yr angen.

Gweddi  Ein Tad, gwna ni yn llawen yn ein rhoi, yn rhai sydd wrth ein bodd yn rhoi anrhegion i eraill. Diolchwn i Ti am dy esiampl yn rhoi ar gyfer ein hangen. Gwna ninnau yn rhoddwyr llawen, yn derbyn mwy wrth roi nag wrth gael. Amen

Mawrth (14)
Ymhle mae gwerth yr anrhegion a roddwn i’n gilydd tybed?

Ai yn y pris a dalwyd amdanynt?

Ai yn y meddwl y tu ôl i’r anrhegion?

Ai yn yr aberth a wnaethom i allu fforddio eu prynu yn y lle cyntaf?

Ai yn y ffordd yr ydym yn rhoi yr anrhegion?

Mae yna stori am blentyn o Affrica oedd yn gwrando ar ei hathrawes yn adrodd hanes y geni a’r Nadolig ac yn sôn am anrhegion fel myneginat o lawenydd oherwydd geni Iesu a chyfeillgarwch pobl at ei gilydd.

Pan ddaeth y Nadolig daeth y ferch ag anrheg i’w hathrawes, sef  cragen amryliw hardd.

“Ble cest ti honna gofynnodd iddi?

“Dim ond mewn un lle y mae y rhain i’w cael,” meddai. Ac fe enwodd y traeth.

Gwyddai’r athrawes fod y traeth hwnnw chwe milltir i ffwrdd.

“Mae’n anrheg ardderchog,” meddai, “ond ddylet ti ddim bod wedi mynd mor bell i’w nôl o i mi.”

“Roedd y cerdded yn rhan o’r anrheg,” oedd ateb y ferch.

Ydi, mae’r aberth sydd y tu ôl i unrhyw anrheg yn rhan o’r rhoi, ac efallai mai dyna’r rhan bwysicaf.

Gweddi   Diolch i Ti, O Arglwydd, am dymor y rhoi, am yr arfer o roi i ddatgan ein llawenydd am eni Iesu ar y Nadolig. Helpa ni i sylweddoli mai yn y meddwl y tu ôl i’r rhoi ac yn yr aberth a olygodd yr anrheg i ni y mae gwir werth y rhoi.  Amen 

Mercher (14)

Fe soniwyd  ddechrau’r wythnos am broblem rhoi yr anrhegion iawn.

Problem beth i’w gael.

Ond mae yna lawer o bobl yn y byd nad oes amheuaeth beth fyddai’r anrheg orau iddyn nhw.

Beth am y newynog yn Ethiopia tybed?    Bwyd. 

Beth am y sychedig ar grastir sych gwledydd Affrica?   Dðr. 

Y ffoadur nad oes ganddo le i roi ei ben i lawr?  Cartref.

Y plentyn o Balesteiniad a’r plentyn o Iddew yn y dwyrain canol?  Heddwch.

Yr unig?  Cwmni.

Y gwael?  Adferiad iechyd.

Na, dyw hi ddim yn anodd dychmygu beth fyddai dewis anrheg llawer iawn o bobl ein byd heddiw.

Tybed beth allwn ni ei wneud i gyfrannu at anrhegion y bobl hyn?

Allwn ni wneud rhywbeth?

Wel gallwn. Beth am dalu llai am anrhegion i’n ffrindiau a mwy i gronfeydd megis Oxfam, Cymorth Cristnogol, Cronfa Achub y Plant?

Gweddi   Gwna ni. O Arglwydd, yn rhoddwyr yr anrhegion iawn i bobl, yn rhai sydd yn rhoi yn ôl yr angen, yn rhoi heb gyfri’r gost. A gwna ni yn rhai sy’n fodlon derbyn llai ein hunain er mwyn i eraill sydd mewn mwy o angen na ni dderbyn mwy. Amen

Iau (14) 

Ydi o’n wir i ddweud mai’r sawl sy’n rhoi mwyaf sy’n derbyn mwyaf hefyd?

Ynteu ai rhyw ddweud gwirion ydi o?

Mae yna ddigon o ddyfyniadau a diarhebion o bob math sy’n pwysleisio hyn.

Dyma rai:  Mae’r sawl sy’n cau ei law yn colli ei aur

                 A’r sawl sy’n ei hagor yn ei ddyblu     (George Herbert)

                 Y llaw sy’n rhoi sy’n casglu  (Dihareb)

                  Does dim yn eiddo i ni nes inni ei rannu ( C S Lewis)

                  Rhowch yn ôl eich cyflog rhag i Dduw roi i chi gyflog 

                  yn ôl eich rhoi  (Dienw)

Fe ellid dyfynnu rhagor - ond maen nhw i gyd yn dweud yr un peth, sef mai wrth roi yr ydym yn derbyn, a pho fwyaf a roddwn, mwyaf a dderbyniwn.

A yw hyn yn wir?

Ym mha ffordd mae o’n wir?

Ai ymgais sydd yma i berswadio pobl i roi am y rhesymau anghywir?

I roi er mwyn derbyn rhagor?

Ynteu ai dweud y mae’r dywediadau hyn i gyd fod yna bethau pwysicach nag aur y gallwn eu derbyn ond i ni roi.

Beth tybed yw’r pethau hynny - Bodlonrwydd? Pleser? Llawenydd o weld y derbyniad a gaiff ein rhoi?

Oni all bod eisiau’r pethau hyn hefyd fod yn hunanoldeb ar ein rhan?

Na, nid mater hawdd yw rhoi anrhegion i bobl - mae’n fater cymhleth iawn a’r rheswm am y rhoi cyn bwysiced â’r rhoi ei hun.

Gweddi    Ein Tad, a ninnau yn nhymor y rhoi, yn nhymor rhoi anrhegion, dyro dy arweiniad inni fel bod yr hyn a roddwn yn gymwys, ein bod yn rhoi i’r bobl iawn, a bod ein cymhellion yn rhai cywir ac anhunanol.  Amen  

Gwener (14)

Pa un yw’r anrheg orau y gallwn ei rhoi i unrhyw un tybed?

Mae yna werth mewn addurn o ryw fath.

Mae yna werth yn yr anrheg ymarferol, rhywbeth i’w ddefnyddio.

Mae yna werth yn y cain a’r artistig.

Mae yna, mewn gwirionedd, werth mewn unrhyw beth a roddwn os yw’r rhoi yn digwydd am ein bod eisiau rhoi, yn hytrach na’n bod yn teimlo y dylem.

Ond y rhoi mwyaf, a’r rhoi pwysicaf yw rhoi ein hunain.

Rhoi ein hamser i eraill, rhoi ein gwasanaeth i eraill, rhoi ein sylw i eraill. 

Mae’r ddrama “Cat on a Hot Tin Roof” yn sôn am fab a gafodd bopeth gan ei rieni, gan ei dad yn arbennig. 

Ond troi arno y mae o yn y diwedd a’i gyhuddo o roi popeth iddo ond ei hun, ond ei gariad.

Oes yna le inni fod yn ofalus rhag bod yr anrhegion a roddwn yn cael eu rhoi rhag inni orfod rhoi ein hunain tybed?

Gweddi   Ein Tad, yr hyn a wnest Ti wrth ddod i’r byd yn faban oedd rhoi dy hun i fyw a marw yn ein plith, i ddangos i ni y ffordd i fyw a’r ffordd i’r bywyd. Helpa ninnau, yn ein bywyd bob dydd i roi ein hunain i wasanaethu eraill, i roi ein hamesr i eraill, i roi ein sylw a’n cariad i eraill. Gall ein hanrhegion fod yn arwydd i bobl ein bod yn rhoi ein hunain. Gwared ni rhag iddyn nhw fod yn esgus dros inni beidio rhoi ein hunain. Amen    

Wythnos 15     Rhagfyr 16 - 20        2002      Y Nadolig   

Llun (15)

A dyma hi’n Nadolig unwaith eto.

Beth sydd yna sy’n newydd i’w ddweud amdano?

Dim, ail adrodd yr hen, hen hanes yr ydyn ni.

Ond mae’n dda ei gael, ei hwyl, ei lawenydd, ei obaith.

Tymor ewyllys da go iawn - pawb yn gwenu ar ei gilydd, yn cyfarch ei gilydd, rhyw ysbryd o lawenydd ym mhobman.

Hynny ydi, nes ewch chi i mewn i siopau a cheisio gwthio at y cownteri.Bryd hynny yn aml mae ewyllys da yn peidio â bod!

Ond eithriadau yw hynny, mae tymor y rhoi rywsut yn dod â’r gorau allan ohonon ni i gyd, a chofio geni tywysog tangnefedd yn rhoi sioncrwydd yn ein hysbryd ac yn ein cam.

Dyna drueni na allen ni gynnal ysbryd y Nadolig gydol y flwyddyn yn hytrach na’i neilltuo i un tymor byr yn unig.

Gweddi   Ein Tad, diolchwn i Ti am y Nadolig, am hanes geni Tywysog Tangnefedd, am yr ewyllys da sydd ym mhobman o gwmpas yr  ðyl. Lleda’r teimlad hwn dros ein holl fywydau O Arglwydd a thros yr holl flwyddyn, fel y byddom yn cerdded llwybr ein bywyd yn dy oleuni Di. Amen

Mawrth (15)

Tymor rhoi a derbyn anrhegion yw’r Nadolig - a’r rhoi a’r derbyn yn bwysig, yn clymu personau gyda’i gilydd, yn uno cyfeillion a theulu.

Beth i’w roi yw un broblem - sut i’w roi yw’r broblem arall.

Mae rhai yn rhoi gan ymddiheuro na fyddai’n well anrheg neu’n ddrutach anrheg.

Sut i’w dderbyn yw’r brobem arall.

Mae’n anodd weithiau dderbyn rhywbeth nad ydych damaid o’i eisiau!

Ond ysbryd y rhoi a’r derbyn sy’n bwysig.

Mae yna stori gan Americanwr am ddau berson oedd mewn cariad ond yn dlawd iawn. 

Roedden nhw eisiau rhoi anrhegion i’w gilydd, ond y ddau yn rhy dlawd i brynu dim.

Penderfynodd y ddau - heb yn wybod i’w gilydd werthu’r peth gwerthfawrocaf oedd ganddyn nhw er mwyn prynu anrhegion.

Torrodd y ferch ei gwallt euraid a’i werthu a phrynu cadwyn aur ar gyfer oriawr ei chariad.

Gwerthodd y bachgen ei oriawr werthfawr a phrynu cribau euraid ar gyfer gwallt ei gariad.

Wylo wnaeth y ddau i ddechrau o sylweddoli beth oedd wedi digwydd, yna chwerthin, a sylweddoli iddyn nhw roi i’w gilydd y rhodd bwysicaf un sef eu cariad, cariad yr oedden nhw yn barod i aberthu er ei fwyn.

Gweddi  O Arglwydd, pan ystyriwn ni anghenion ein byd, does gennym ni fawr i’w roi. Ond mi allwn ni ddefnyddio ein dwylo i helpu’r gwan, ein meddyliau a’n gweledigaeth i oleuo’r byd ac addoliad ein calon i ddwyn cariad i bawb, - a chariad yw’r rhodd bwysicaf un, i’w derbyn ac i’w rhoi.  Amen

Mercher (15)

Yr ydyn ni yn cysylltu anrhegion efo’r Nadolig wrth gwrs.

Rydyn ni yn cysylltu goleuni hefyd.

Mae stori’r Nadolig yn llawn golau - y golau yn yr awyr uwchben Bethlem, golau’r seren.

A dod â goleuni i’r byd wnaeth Iesu Grist, i oleuo’n tywyllwch, tywyllwch dioddef a thlodi ac anghyfiawnder.

Ac mae angen y golau arnom heddiw yn fwy nag erioed. 

Dyw’r tywyllwch ddim wedi ei wasgaru.

Dyw tangnefedd ddim yn teyrnasu.

Dyw’r da a’r pur o galon ddim yn etifeddu’r ddaear.

Fel mae cân Doreen Lewis yn ei ddweud: “Ni bu rioed fwy o eisiau

                                                                 Golau’r seren arnom ni”

Y ni angen y golau - neu y ni i fod yn oleuni tybed?

Oes yna oleuni ar wahân i’r hyn y gallwn ni ei wneud?

Ydyn ni’n dal i ddisgwyl rhyw oleuni o’r nef?

Rhyw wyrth arall?

Na, mae’r wyrth wedi bod, ein hatgoffa ohoni y mae pob Nadolig.

Ynon ni a thrwyddon ni y mae’r goleuni i fod i lewyrchu.

Gweddi   Ein Tad, gwna ni yn oleuni yn dy fyd, yn llewyrchu mewn mannau tywyll, yn adlewyrchu dy oleuni Di i ddwyn gobaith a llawenydd i fywydau pawb. Amen     

Iau (15)

“Dim ond un person yn y byd oedd â’r hawl i ddewis ymhle y byddai am gael ei eni, ac fe ddewisodd stabl.”

Pam tybed?

Beth yw arwyddocad y gwely gwair mewn stabl?

Ai dyna mewn gwirionedd lle y ganwyd Crist?

Ai stori yw hi - chwedl a dyfodd ar ôl i Grist gael ei eni?

Does dim o bwys am hynny.

Y mae yna neges yn y stori - yn y gwely gwair a’r stabl.

A’r neges yw fod Duw a Iesu a chrefydd yn bod i bawb, nid i’r cyfoethog a’r uchel rai, nid i frenhinoedd a thywysogion, ond i dlodion byd, i’r rhai sy’n esgymun, i drueiniaid, i gardotwyr.

Tybed beth fyddai’r neges pe bai Crist wedi ei eni mewn palas brenin?

Ni fyddai ond yn frenin ar y wlad yr oedd y palas ynddi.

Ond wrth gael ein eni mewn stabl daeth yn frenin yr holl fyd, ac yn eiddo i bawb ohonom.

Gweddi  Diolchwn, O Arglwydd nad mewn palas ysblennydd y cefaist dy eni, ond mewn stabl ddi-nod. Diolchwn dy fod yn Arglwydd i bawb ac nad yw statws mewn cymdeithas. cyfoeth, lliw croen, gallu - yr un o’r pethau hyn yn cyfri i ti, a’n bod i gyd yn ddinasyddion dy deyrnas di.  Amen    

Gwener (15)

Y mae’r aur a’r thus a’r myrr wedi ei gyflwyno mewn gwasanaethau gannoedd, filoedd o weithiau eto eleni.

Ond mae’r cwestiwn yn aros, - beth sydd gennym ni i’w roi i Grist?

Mae yna garol gan J Edward Williams sy’n dweud:

                 Disglair aur ni allaf roddi.....        Rhof fy nghalon iti’n offrwm

                 Peraidd thus ni allaf roddi...         Ond fy amser mwy a roddaf

                 Nid oes gennyf fyrr i’w gynnig... Ond fy nhalent dlawd a roddaf

Oes mae gan bob un ohonom rywbeth i’w roi. Ac ynghanol yr holl roi eleni, yr anrhegion di- ri, mae’n bwysig ein bod yn rhoi hefyd o’n hunain, rhoi rhan ohonom ni yn rhodd i fod o wasanaeth i eraill.

Yng nghanol y tinsel a’ r addurniadau, y lliw a’r sbloet, beth am gofio y rhoi hwnnw hefyd, y rhoi hwnnw fydd yn addurno bywydau pobl llai ffodus na ni, yn dinsel yn eu bywydau, yn glitter fydd yn disgleirio ar ddalennau llwyd eu bywydau.

Gweddi (gan awdur anhysbys)

Gofynnais i Dduw am nerth er mwyn llwyddo, gwnaeth fi’n wan fel y byddwn yn ufuddhau.

Gofynnais am gymorth i wneud pethau mwy, cefais ostyngeiddrwydd i wneud pethau gwell.  

Gofynnais am gyfoeth i’m gwneud yn hapus, cefais dlodi i’m gwneud yn ddoeth.

Gofynnais am bopeth er mwyn mwynhau bywyd, cefais fywyd er mwyn mwynhau popeth.

Chefais i ddim y gofynnais amdano, ond y cyfan y gobeithiwn amdano.

Er fy ngwaethaf fy hun, atebwyd fy ngweddiau, yr wyf ymhlith y rhai a fendithiwyd.

Diolch Arglwydd. Amen  

Wythnos 1     Ionawr 6 – 10  2003        Dechrau Blwyddyn

Llun(1)

Mae’n bywyd ni’n llawn o ddechreuadau – dechrau’r dydd  dechrau wythnos, dechrau mis, a dechrau blwyddyn.

Dydi blwyddyn pawb ddim yr un peth.

O ddechrau Ebrill i ddiwedd Mawrth ydi blwyddyn dyn y dreth incwm.

O Fawrth i Chwefror ydi blwyddyn byd natur – o ddechrau gwanwyn i ddiwedd gaeaf.

O Fedi i Orffennaf ydi blwyddyn ysgol.

Ond mae dau beth yn gyffredin i bob blwyddyn – mae ganddi ddechrau a diwedd!

Ac mae dechrau blwyddyn newydd y calendar yn gyfle i ni i ail ddechrau ac ail feddwl ein ffordd o fyw, ein ffordd o fihafio, ein ffordd o drin pobol eraill.

Beth bynnag ddigwyddodd y llynedd, dyma gyfle i gladdu’r gorffennol ac edrych ymlaen.

Gweddi   Ein Tad, diolch i | Ti am gael gweld blwyddyn newydd arall yn ein hanes. Gwna hi yn flwyddyn newydd dda i bob un ohonom, ac i bobol y byd, yn enwedig y rhaid sy’n falch o weld y flwyddyn ddiwethaf yn dod i ben.  Amen

Mawrth (1)

Mae na rywbeth yn wag ac yn oeraidd mewn blwyddyn newydd.

Does dim byd wedi digwydd ynddi, does ganddi ddim hanes, dim atgofion, dim byd y gallwn ddweud,- mi ddigwyddodd eleni.

I’w gwneud yn flwyddyn go iawn rhaid wrth bobol, rhai fel ni i fyw ynddi, i wneud pethau, i greu atgofion.

Mae gan Kate Roberts ddisgrifiad da o ddechrau blwyddyn newydd yn ei llyfr Tegwch y Bore.

Dyma fo:  “Y mae dechrau blwyddyn yr un fath yn union â chegin heb dân ynddi.”

Mi gawsoch i gyd y profiad o fynd i stafell heb dân, heb wres ynddi. Stafell ddigroeso, oeraidd, annifyr.

Gall y flwyddyn newydd fod felly hefyd.

Rhaid i ni i gyd ei llenwi â gwres ein caraid at ein gilydd, â gwres ein gofal am ein gilydd.

Gweddi  Ein Tad, rhoddaist inni’r rhodd o flwyddyn newydd fel stafell heb dân ynddi, heb ei difetha gan neb, heb ei byw gan neb. Cymorth ni i’w llenwi â gwres ein cariad a’n gofal am eraill, yn enwedig rhai llai ffodus na ni.  Amen.

Mercher (1)

Wyddoch chi pa un yw’r dyfyniad enwocaf am y flwyddyn newydd?

Un gan berson o’r enw M Louise Haskins.

Mae wedi ei gyfieithu i’r Gyrmaeg lawer gwaith, ond dyma gyfieithiad arall ohono:

“Mi ofynnais i’r un oedd yn sefyll wrth borth y flwyddyn am olau er mwyn imi gael cerdded yn ddiogel ar y ffordd ddiarth.

Ac mi atebodd fi: ‘Dos allan i’r tywyllwch a rho dy law yn llaw Duw. Mi fydd hynny’n well i ti na golau ac yn fwy diogel na ffordd y gwyddost amdani.’ ”

Oes gynnoch chi Dduw y gallwch chi deimlo’n hyderus i roi eich gofal iddo?

“Boed i’ch Duw fynd efo chi” – dyna fyddai geiriau olaf yn digrifwr o Iwerddon Dave Allen ar ddiwedd ei sioeau ar y teledu, a dyna ddymuniad da i bawb ar ddechrau blwyddyn.

Gweddi  Helpa ni, O Arglwydd i roi ein ffydd ynot Ti, i adael i Ti afael yn ein llaw a’n tywys ar hyd llwybrau bywyd yn y flwyddyn newydd hon, fel y gallwn deimlo’n ddiogel beth bynnag a ddigwydd.  Amen.   

Iau (1)

Fyddwch chi’n teimlo weithiau eich bod wedi gwastraffu’ch amser, wedi colli cyfle, dim wedi gwneud yn fawr o’r amser a’r bywyd gawsoch chi hyd yn hyn?

Mae na sôn am hynny yn y Beibil.

Roedd pobol gwlad Canan yn gwybod yn iawn am bethau ym myd natur oedd yn ymosod ar gnydau a bwyd, yn difa’r cyfan. Haid o locustiaid yn disgyn ar gae o þd ac yn bwyta’r cyfan. Pry y rhwd yn difetha popeth, y ceiliog rhedyn a’r lindys yn difa popeth. 

Fe ddywedodd proffwyd o’r enw Joel fod ein bywyd ni yn gallu bod yr un fath, yn cael ei ddifetha gan nad ydyn ni yn gwneud y defnydd iawn ohono.

Dyma ran o’i ddisgrifiad o:   “…y blynyddoedd  a ddifaodd y ceiliog rhedyn, pryf y rhwd, a’r locust, a’r lindys, fy llu mawr i…

Darlun digalon ynte – blynyddoedd a bywyd wedi eu difetha gan bob math o bethau.

Nid rhai felly oedd eich blynyddoedd chi hyd yn hyn gobeithio.

Ond yr hyn sy’n bwysig ydi ein bod yn gwneud yn siwr mai nid un felly fydd y flwyddyn sy’n dod, ond blwyddyn llawn gweithgarwch a chyffro a hwyl a gwaith.

Gweddi   Dyro gymorth inni, O Arglwydd i wneud y flwyddyn newydd hon yn flwyddyn arbennig yn ein hanes, yn flwyddyn o weithio er daioni i bawb, o ymroi ati i wneud ein gorau bob amser. Amen.

Gwener (1)

Mae pawb yn gwneud addewidion ar ddechrau blwyddyn.

Mae’n gyfle da i ail ddechrau, i roi heibio hen arferion, i roi heibio bethau wnaeth ddrwg i ni.

Tybed be, yn eich bywyd chi, oedd y locust a’r lindys a’r ceiliog rhedyn yr oedd y proffwyd yn sôn amdano?

Bwyta gormod?

Yfed alcohol cyn i’ch iau chi orffen tyfu?

Smocio a gwneud niwed i’ch sgyfaint a gweddill eich corff?

Mentro arbrofi efo cyffuriau - jest un waith am hwyl dim ond i weld sut beth ydi o?

Mae strydoedd ein dinasoedd a’n trefi yn llawn o bobol yn byw yn nrysau siopau ac mewn bocsys, rhai ddaru drio, jest un waith am hwyl, ac fe droiodd yr hwyl yn uffern. 

Peidiwch gadael i’r pethau yma ddifetha’ch bywyd chi.

Os oes locustiaid a lindys a phryfed y rhwd yn y byd mae ynddo hefyd flodau a choed, harddwch ffrwythau a llysiau.

Chwiliwch am yr hardd a’r prydferth mewn bywyd.

Chwiliwch amdanyn nhw y flwyddyn yma, heddiw, a sathrwch eich drwg arferion dan eich traed.

Gweddi    Ein Tad, maddau i ni, a ninnau yn byw mewn byd sy mor llawn o’r da a’r prydferth ein bod yn aml yn dewis mynd ar ôl y pethau sy’n gwneud niwed i ni, y pethau drwg. Gwna ni’n rhai call fydd yn dewis yn ddoeth, a chymorth ni i helpu eraill i wneud y dewis iawn hefyd. Amen

Wythnos 2       Ionawr  13 – 17  2003      Optimist a Phesimist

Llun (2)

Mae hi’n aeaf – tymor da i’r optimist a’r pesimist.

“Mae’r tywydd yn ryfeddol o braf i feddwl pa fis ydi hi,” medde’r optimist.

“Os nad ydi hi’n oer – mi alle hi fod,” medde’r pesimist.

“Dod i fynd mae eira bob amser, pharith o ddim yn hir,” medde’r optimist.

!Os nad ydi hi’n eira – mi alle hi fod, ac mi alle fod yn ddrwg arnon ni am wythnose,” medde’r pesimist.

Os nad ydi hi’n dywyll ac yn annifyr – mi alle hi fod.

A falle’i fod o’n well tymor i’r pesimist nag i’r optimist.

Mae’n cael ei ddefnyddio i ddisgrifio tristwch, siom, digalondid, anobaith.

Clywch y pesimist – un o gymeriadau Trollope – yn siarad: “Ni dddylai neb ganmol ei hun ei fod wedi osgoi peryglon y gaeaf tan o leia y seithfed o Fai.”  

Ac meddai Shelley, llenor Seisnig arall: “…y gaea, sy’n gorffen yng Ngorffennaf i ail ddechrau ym mis Awst.”

Ie, gaea rownd y flwyddyn ydi hi i’r pesimist.

A be dech chi tybed? Optimist te pesimist? Gweld yr ochr olau neu’r ochr dywyll i bethau?

Wel mae’n anodd iawn i chi newid eich natur, ond os ydech chi’n besimist, triwch beidio gweld bywyd fel gaeaf o hyd a chofio fod y gwanwyn bob amser yn ei ddilyn.

Gweddi  Ein Tad, ryden ni i gyd wedi cael natur wahanol, ac mi ryden ni’n aml yn teimlo na fedrwn ni newid ein natur. Ond rho gymorth inni i gredu geiriau gobaith y Beibl:  “Wele, y gaeaf a aeth heibio, y glaw a basiodd ac a aeth ymaith; gwelwyd y blodau ar y ddaear, daeth amser i’r adar i ganu, clywyd llais y durtur yn ein gwlad.” Amen.

Mawrth (2)

Mae’r gair optimist yn dod o’r gair Lladin optimus a’i ystyr ydi – y gorau. 

Optimistiaeth ydi’r gair am syniadau gðr o’r enw Leibniz oedd yn credu mai’r byd yma ydi’r gorau o bob byd, bod popeth wedi ei drefnu yn y ffordd orau posib. Y gallu i edrych ar bopeth yn llawen ac yn obeithiol, dyna ydi optimistiaeth.

Mae llawer wedi ei ddweud am optimistiaid a hynny’n aml gan awduron na ðyr neb pwy ydyn nhw.

Dyma un:  “Dim ond optimistiaid sy’n creu hanes. Chafodd yr un gofgolofn eu chodi erioed i besimist.”

Ac erbyn meddwl, ond i ni edrych ar y bobol y mae yna gofgolofnau iddyn nhw, maen nhw i gyd yn optimistiaid.

Pobol ydyn nhw wnaeth rywbeth mewn bywyd, wnaeth rywbeth dros y gweddill ohonon ni.

Oni bai eu bod felly fydden nhw ddim wedi cael cofgolofn, oni bai eu bod yn credu yn y dyfodol fydden nhw ddim wedi boddro gwneud dim.  

Gweddi   Arglwydd, mi allwn ni dreulio’n hamser i gyd yn pitïo droston ein hunain, yn gweld bai ar bawb a phopeth, yn gweld pawb yn cael manteision nad ydyn ni yn eu cael, neu mi allwn ni ddiolch ei bod cystal arnom, a bod yn benderfynol o wneud hynny allwn ni er mwyn eraill a gweithio i wneud bywyd pawb arall yn esmwythach ac yn decach.  Amen.   

Mercher (2)

O’r gair Lladin pessimus yn golygu y gwaetha y daw’r gair pesimist.

Ystyr pesimistiaeth yn ôl y geiriadur ydi:  y gred mai lle drwg i fyw ynddo ydi’r byd, y meddwl sy’n edrych ar yr ochr dywyll i fywyd o hyd.

Mae’r pesimist yn mynd i fethu pob arholiad.

Mae’r pesimist yn mynd i golli pob gêm.

Mae’r pesimist bob amser yn cael cam.

Dyma ddywedodd un awdur dienw:  “Buddsoddiad mewn gobaith ydi optimistiaeth, tra mae pesimistiaeth yn fuddsoddiad mewn dim byd.

Ac nid pobol yn unig sy’n besimistiaid,- gall anifeiliaid fod felly hefyd.

Mae’r bobol sy’n bridio tyrcwn yn dweud mor bwysig ydi eu cadw yn hapus, os torran nhw eu calon – a mi allan wneud ar ddim, wnan nhw ddim bwyta, wnan nhw ddim cysgu, wnan nhw ddim mynd yn dew!

Maen nhw’n gallu bod yn greaduriaid digalon iawn.

Y neges felly ydi i beidio bod fel y tyrcwn, ond yn debycach falle i’r adar mân sy byth yn ddigalon waeth sut mae’r tywydd ac amgylchiadau o’u gwmpas, ac fel mae’r pennill yn dweud: “yn canu ar hyd y flwyddyn.”

Gweddi    Ein Tad, gwna ni yn bobol y gân nid yn bobol y gofid, yn rhai llawen a gobeithiol, yn rhai y mae ein bywyd yn serennu cymaint nes ein bod yn oleuni i bawb o’n cwmpas.  Amen.

Iau (2)

Dydyn ni ddim hyd yn hyn wedi dweud dim byd da am y pesimist. 

Wedi canmol yr optimist a lladd ar y pesimist.

Oes yna rywbeth da i’w ddweud amdano?

Ddylen ni fod yn debyg i’r pesimist mewn rhyw ffordd neu’i gilydd tybed?

Wel, fe all bod yn ormod o optimistaid ein gwneud yn ddifeddwl o eraill, yn bobol yr hwyl a’r miri a dim byd arall, yn rhai heb sylwedd na meddwl yn perthyn i ni.

Dydi bywyd i gyd ddim yn olau, mae yna dywyllwch. 

Mae newyn yn dywyllwch i lawer, mae afiechyd yn gallu bod yn dywyllwch, mae anobaith a diffyg gwaith yn gallu bod yn dywyllwch.

Os na chredwn ni fod tywyllwch yn bod wnawn ni ddim byd i geisio’i oleuo.

Felly mae yna le i beth pesimistiaeth a sylweddoli mai du fydd y dyfodol yn aml os na wnawn ni rywbeth yn ei gylch.

Mae posib bod yn gymaint o optimist fel  na fyddwn am weithio dim at arholiadau, am frwydro dim i wella ein hunain, am fyw gan gredu y daw popeth yn hawdd i ni. Nid felly mae hi, mae angen dôs o besimistiaeth arnon ni gyd i’n gwneud yn rhai sy o ddifri ac yn gweld y byd fel rhywbeth mwy na cae chwarae a bywyd fel rhywbeth pwysicach na gêm.

Gweddi    Ein Tad, gwna ni yn bobol gytbwys, yn rhai sy’n llawen heb fod yn ffôl, yn obeithiol heb gredu y daw popeth yn hawdd i ni. Helpa ni i sylweddoli ein cyfrifoldeb tuag at ein hunain a thuag at eraill, a gweithio i wella pethau i ni ac i bawb arall. Amen.

Gwener(2)

Ddydd Llun fe ddwedson ni fod y gaeaf yn dymor da i’r optimist a’r pesimist.

Mae o’n dymor y mae’n rhaid ei gael ym myd natur ac yn ein bywyd ni i gyd.

Mae o’n dymor sy’n ein hatgoffa mai cymysgedd ydi bywyd, o’r melys a’r chwerw. O’r da a’r drwg, o heulwen a thywydd mawr.

Dyma ddywedodd T H Parry Williams, un o’n llenorion mwyaf:

      Canys nid oes un gaeaf nad yw’n ha,

      Na chysgod nos nad yw’n oleuni dydd,   

      Nac un dedwyddwch chwaith nad ydyw’n brudd,

     Ac nid oes unrhyw Ie nad yw’n Na.

Ffordd bardd o ddweud bod y cyfan mewn bywyd wedi ei gymysgu.

Y cwestiwn pwysig ydi, pa un sy bwysioca yn eich byd chi - y gaeaf te’r gwanwyn, y dydd te’r nos, goleuni neu dywyllwch, gobaith neu anobaith?

Mater o falans ydi’r cyfan, mater o falans ydi bywyd i gyd. A chofiwch y gallwch chi fod yn belydryn goleuni yn nhywyllwch pobol eraill, yn fflam o obaith i’r digysur a’r digalon.

Pobol sy’n gallu gwneud gwahaniaeth mewn bywyd, nid tywydd na thymhorau.

Cofiwch beth ddywedodd Shakespeare: Now is the winter of our discontent

                                                                 Made glorious summer by this son of 

                                                                York   

Ie, un gðr yn gallu troi gaeaf annifyrwch yn haf bendigedig.

A ydych chi tybed yn rhai sy’n troi gaeaf yn haf, yn rhai y mae pobol yn teimlo’n well yn eich cwmni?

Gweddi   Gwna ni, O Arglwydd yn belydrau bywiol mewn bywyd, yn gwneud i’r rhai  sydd o’n cwmpas deimlo’n well. Gwna ni yn bobol y gwanwyn nid y gaeaf, yn rhai cynnes yn ein caredigrwydd nid yn rhai oer yn ein diffyg cydymdeimlad. Gwna ni yn blant y goleuni i ledaenu gobaith yn y byd. Amen.  

Wythnos 3       Ionawr  20 – 24  2003      Perthyn

Llun (3)

Mewn ysgol yn rhywle yng Nghymru mae na rywun sy’n perthyn i Catherine Zeta Jones. Yn rhywle hefyd mae na rywun sy’n perthyn o bell i Kylie Minogue, i Tom Jones, i Shirley Bassey, i Ryan Giggs. Ac mae’r rheini sy’n perthyn yn falch o hynny, yn falch o allu dweud dwi’n perthyn i rywun enwog.

Mae o’n beth braf yn tydi. Cael rhyw fath o enwogrwydd trwy berthyn i bobol eraill. Teimlo eich bod chi’n rhywun, teimlo eich bod chi’n sbesial. A mi allwch chi deimlo eich bod chi’n perthyn heb berthynas gwaed hefyd, bod yn yr un lle â rhywun, rhywun enwog wedi siarad efo chi, cael llofnod rhywun enwog. Mae na’r fath beth â be sy’n cael ei alw yn Saesneg yn “reflected glory” a mae o’n dod o’r syniad o’r haul neu’r golau yn cael ei adlewyrchu’n ôl arnoch chi gan wydr neu ddrych.

Gobeithio ein bod i gyd yn rhai sy’n hoffi meddwl ein bod yn rhywun, achos mi ryden ni!

Cofiwch chi, pobl a phlant annifyr iawn ydi’r rhai sy’n meddwl eu bod yn rhywun gwell na phawb ac yn troi eu trwynau ar bawb, ond pobl a phlant trist iawn ydi’r rhai sy’n meddwl eu bod yn neb, neb yn perthyn idyn nhw a hwythau ddim yn perthyn i neb. 

Ond mae crefydd yn ein dysgu fod i bawb ei werth, fod i bawb yn wir yr un gwerth, ac nad oes yna yng ngolwg Duw neb sy’n bwysicach na’i gilydd. Ym myd crefydd ac efengyl does yna ddim pobol enwog dim ond pobol bwysig – ac nid ychydig o’r rheini sydd yna ond pawb, pob un aelod o deulu dyn!

Gweddi   Ein Tad, diolchwn i ti fod pob un ohonom yn cyfri yn dy olwg di. Helpa ni i sylweddoli fod hyn yn wir nid amdanon ni y wlad a’r gymdeithas hon yn unig, ond ym mhob gwlad drwy’r byd, bod pob un ohonom yn perthyn i deulu mawr dynoliaeth, a bod y truan yn ei dlodi yn Ethiopia cyn bwysiced â’r brenin yn ei balas.  Amen.

Mawrth (3)

Ydi mae perthyn i rywun enwog yn gallu bod yn beth braf, yn dod â sylw i ni, yn gwneud inni deimlo’n rhywun.

Ond mi all weithio fel arall hefyd. Mi all perthyn i rywun enwog, yn enwedig perthyn yn agos fod yn faich ac yn boen ac yn niwsans. Mae na lawer o blant i bobol enwog sy ddim yn gallu byw bywyd normal, cyffredin, mae na blant y mae’n rhaid cael rhywun efo nhw i’w gwarchod trwy’r amser, plant nad ydyn nhw erioed wedi cymysgu efo rhai fel chi a fi. Dydi enwogrwydd ddim yn bopeth.

Mi all olygu bod rhywun yn edliw o hyd – “synnu atat ti a dy dad fel hyn a fel arall, synnu atat ti a dy fam, neu dy frawd neu dy chwaer yn rhywun pwysig.”

Gorfod byw ‘i fyny i’r stad’ o fod yn perthyn i rywun enwog – dyna’r broblem.

Ac mi all hynny olygu cenfigen gan eraill hefyd – “mae hi’n iawn arnat ti, rwyt ti’n lwcus mae dy dad di… neu does gen ti ddim byd i boeni amdano a dy fam…”

Mae na lawer i’w ddweud dros fod yn gyffredin, perthyn ie, ond nid perthyn i rywun enwog. Mae perthyn yn gyfrifoldeb i bob un ohonom.  Dyma oedd cyngor un tad i’w blant pan oedden nhw’n cychwyn allan i fwynhau eu hunain ar nos Sadwrn – “cofiwch i bwy dech chi’n perthyn.”

Gweddi   Ein Tad, rydyn ni i gyd yn perthyn i Ti, mae’n rhaid ein bod ni gan ein bod yn dy alw yn dad. Gwna ni’n rhai fydd yn cofio i bwy den ni’n perthyn ac yn rhai fydd yn dweud yn dda amdanat, yn rhai y bydd pobl yn gallu dweud amdanom, “hawdd dweud i bwy maen nhw yn perthyn.” Amen.

Mercher (3)

Mae na air yn dweud “fel y byd y tad y bydd y mab” ac mae’n syndod fel mae tebygrwydd yn cario mewn teulu. Tebygrwydd o ran golwg i ddechrau. Yr un siâp wyneb, yr un lliw gwallt a llygaid. “Tebyg i’w fam,” “tebyg i’w dad,” medde ni, a’r cwestiwn cynta ofynnwn ni am fabi ydi – “tebyg i bwy ydi o?”

Ond mae na debygrwydd mwy na tebygrwydd golwg, sef tebygrwydd cymeriad. Un gwyllt fel ei dad, un addfwyn fel ei mam. Ydi mae tebygrwydd felly yn cario mewn teulu hefyd a bywyd y tad neu’r fam yn cael ei ail adrodd ym mywydau eu plant.

Mae rhai athrawon sy wedi bod yn yr un ysgol am flynyddoedd maith yn gallu dweud – “ie dwi’n cofio’i fam o, un felly oedd hi. Dwi’n cofio’i dad o, un gwyllt oedd o hefyd!” 

Fedrwn ni ddim dianc oddi wrth ein perthyn, oddi wrth ein teulu. Ond mae’n deg inni gael bod yn ni ein hunain hefyd. Nid eich tad, nid eich mam ydych chi. Falle’ch bod chi’n debyg iddyn nhw, ond mi rydych chi’n chi eich hun hefyd. Mae’n bwysig i chi gofio hynny eich hunain, mae’n bwysig i bobol erall gofio hynny hefyd. Bod yn chi eich hun sy’n bwysig nid ceisio bod yn rhywun arall. 

Gweddi  Diolchwn i Ti ein bod yn cario nodweddion ein teulu, yn debyg i’n rhieni, i’n brodyr a’n chwiorydd. Gwna ni yn rhai tebyg i ti, yn cario dy nodweddion di, yn gweithredu cariad, yn dyner wrth ein gilydd, yn ofalus o’n gilydd, fel aelodau yr un teulu. Helpa ni hefyd i fod yn ni ein hunain. Amen.

Iau (3)

Dydi perthyn i deulu ddim yn ddigon i’r rhan fwyaf ohonon ni. Rhaid inni gael perthyn i rywbeth arall hefyd, Mi rydyn ni i gyd yn perthyn i ysgol, ac yn gwisgo gwisg yr ysgol honno, mi den ni’n perthyn i glybiau a chymdeithasau o bob math, ac yn aml yn gwisgo gwisg y rheini.

Mi rydyn ni hefyd yn teimlo perthynas efo pethau pellach i ffwrdd. Faint tybed 

sy’n berchen crysau pêl droed timau fel Man U, Lerpwl, Spurs, Everton, Asenal, Caerdydd, Wrecsam? Yn berchen y crysau yma ac yn eu gwisgo hefyd, eu gwisgo pam tybed?  I gadw’n gynnes? I fod yn smart? Nage, i ddangos ein bod yn perthyn.

Mae hi’n oes y crys chwys, ac mae bron bob un ohonyn nhw yn cario enw neu neges neu arwydd o ryw fath. Pob un yn dweud yn glir – mi rydw i’n perthyn.

Ac nid pethau i’w gwisgo yn unig sydd yna i ddangos ein bod yn perthyn. Mae yna sticeri a bathodynnau o bob math y gallwn eu cael a’u gosod ar waliau llofftydd, ar ffenestri ceir. “Dwi’n caru…” ac yna enw’r ardal neu’r ysgol neu’r clwb. Eisiau i bawb wybod yr ydyn ni i beth ydyn ni’n perthyn, dyna ein neges i bawb, yn ein gwisg, yn ein sticeri.

Gweddi  O Dduw, mae i beth yr ydyn ni’n perthyn yn bwysig -  i pa gymdeithasau, i pa glybiau, i ardaloedd?  Ond mae i bwy yn bwysicach. Y pwy sy’n ein gwned yr hyn ydym nid y beth, Helpa ni i ddangos yn ein bywyd ein bod yn perthyn i ti, i ddangos hynny yn ein ffordd o fyw fel na fyddwn angen na sticer na chrys i ddweud hynny wrth bobol eraill, ond y byddan nhw yn gwybod, trwy yr hyn a wnawn, i bwy yr ydym yn perthyn. Amen.

Gwener (3)

Rydyn ni i gyd yn perthyn i bobol wahanol, i glybiau gwahanol, i gymdeithasau gwahanol. Ond rydyn ni i gyd yn perthyn i’r un wlad. O ble bynnag y daeth ein rhieni, ym mha wlad bynnag y ganwyd nhw, rydyn ni yma yn byw yng Nghymru, ac felly den ni’n Gymry, bob un ohonom.

A dyna i chi fraint, cael bod yn aelod o genedl. Peth braf ydi perthyn i glwb chwaraeon, i gymdeithas, i gapel neu eglwys. Ond braint arbennig ydi cael perthyn  i genedl, a’n cenedl ni yw Cymru. Hon yw’r wlad y mae ein dyletswydd cyntaf a’n cyfrifoldeb cyntaf ati, i’w gwarchod a’i chadw. I warchod ei thraddodiadau, i siarad ei hiaith. Trysor pennaf y genedl yr ydyn ni yn perthyn iddi ydi’r iaith, ac ar hyd a lled Cymru mae yna filoedd yn ei dysgu, miloedd yn ei siarad. 

Mi ddylen ninnau ei siarad ar bob achlysur. Mae na sôn y dyddie yma am rai plant sy’n diodde oherwydd eu bod yn siarad Cymraeg, eu bod yn cael eu galw yn Welshies a phethe felly. Wel Welshies ydyn ni i gyd, yn byw yng Nghymru, yn cael ein haddysg yng Nghymru, yn gallu’r Gymraeg.  Byddwn yn falch ohoni a’i harddel drwy’r amser, ac os oes rhai yn gwneud hwyl am ein pennau, wel nhw ydi’r rhai y dylen ni dosturio wrthyn nhw, a nhw ydi’r rhai y dylen ni drio’u hennill i weld pethau y un fath â ni, y rhai y dylen ni drioi’u gwneud nhw yn aelodau o’r un teulu mawr, teulu’r Cymry.

Gweddi   Ein Tad, rhoddaist inni wlad i’w chadw, cenedl i ni fod yn aelodau ohoni, traddodiadau a gorffennol y gallwn fod yn falch ohonynt. Dyma ein cyfrifoldeb ni, bod yn Gymry da yn caru ein cenedl, ond heb gasáu yr un genedl arall chwaith, clodfori ein diwylliant a’n traddodiadau, ond heb fychanu diwylliant a thraddodiadau neb arall chwaith. Teimlo’n falch ein bod yn Gymry. Diolch i ti am ein gwlad. O Dduw, gwna ni yn deilwng ohoni. Amen    

Wythnos  4   Ionawr 27 – 31          Yr e-bost

Llun (4)

Mae pawb heddiw sy’n trio byw ar ei ben ei hun heb gyswllt efo neb arall, heb gymryd sylw o neb na dim, yn cael ei gyfri’n un od, yn un i gadw draw oddi wrtho  neu efallai i dosturio wrtho.

Y peth pwysig mewn bywyd ydi cyswllt, ydi cyfathrebu, cadw “in touch” efo pobol ac efo pethe.

Mae digon o ffyrdd o wneud hynny. Y cyswllt gorau ydi’r cyswllt wyneb yn wyneb fel den ni’n ei gael yma. Ond allwn ni ddim cael cyswllt felly efo pawb. Dyna sut y daeth y post i fod, y gyfundrefn sy’n dosbarthu llythyrau a negeseuon i bob rhan o’r wlad a’r byd. 

Dyna pam y daeth y ffôn i fod, er mwyn gallu cysylltu’n hawdd efo pobol sy’n bell  i ffwrdd.

Ac mae dulliau’r cyswllt wedi newid dros y blynyddoedd, fe aeth y ffôn yn ffacs ac yn ffôn bach a bellach fe aeth y llythyr yn neges testun ac yn e-bost.

Ond beth bynnag ydi’r newidiadau, yr un ydi’r angen i gadw mewn cyswllt â’n gilydd gan ein bod yn rhan o gymdeithas, yn rhan o deulu. Ac mae’n bwysig inni fod felly. Mae coeden unig yn tyfu’n gam.

Gweddi  Gwared ni, O Arglwydd, rhag meddwl y gallwn ni fyw ar ein pennau ein hunain heb gyswllt â neb. Pobol drist iawn yw y rhai sy mor unig fel nad oes ganddyn nhw unrhyw un i gysylltu â fo. Diolchwn i ti am inni gael ein geni i gymdeithas, am ein gwneud yn fodau cymdeithasol sy’n gorfod dibynnu ar deulu a chymdogaeth. Amen   

Mawrth (4)

Y mae’r fan bost yn dal i alw, yn dal i fynd i gartrefi ein gwlad. Ac y mae hi’n bwysig. Y postman yw cyswllt rhai pobl efo’r byd tu allan, a chan fod yna ddefnyddio ar y post i rannu pamffledi, i fusnesau a chymdeithasau i hysbysebu, mae’r postman yn galw ym mhobman o dro i dro.

Ond y mae’r gwaith o ddosbarthu llythyrau yn lleihau o flwyddyn i flwyddyn, a hynny’n bennaf oherwydd yr e-bost. Dyma gyfundrefn ryfeddol sy’n anfon llythyrau i bob rhan o’r byd a hynny mewn ychydig eiliadau.

Does neb sy’n berchen e-bost yn gorfod teimlo’n unig, mae pawb o fewn cyrraedd rhywun arall bron ar amrantiad.

A chynyddu y bydd y defnydd  o e-bost dros y blynyddoedd, a phawb yn dod yn nes at ei gilydd.

Ac mi ellwch chi ei ddefnyddio i bob math o bethau. Beth am anfon at rai o arweinwyr y byd i ddweud wrthyn nhw am ymladd dros gyfiawnder, dros heddwch?

Mae yna bobol sy’n cychwyn deiseb drwy’r e-bost, ac yn ei hanfon dros y byd a chael pobl i arwyddo.

Y mae’r e-bost yn greadigaerth ryfeddeol. Dioch amdano, fe all wneud llawer i hybu heddwch yn y byd.

Gweddi  Diolch i Ti, Arglwydd, am bob dyfais sy’n dod â ni yn nes at ein gilydd, yn ein clymu wrth ein gilydd yn un gymdeithas, yn un ddynoliaeth. Diolch am yr e-bost a’r posibiliadau sydd ynddo er daioni yn ein byd.  Amen

Mercher(4)

Er mor rhyfeddol ydi’r e-bost, falle nad yr e-bost ei hun ydi’r wyrth, ond y gyfundrefn ei hun. Yn rhywle mae yna ganolfan sy’n derbyn y negeseuon i gyd, sy’n eu dosbarthu a’u hanfon i’r lleoedd iawn. Ac er mwyn gallu danfon negeseuon i’n gilydd rhaid inni gael modem, sef y teclyn hwnnw sy’n gwneud y cyswllt rhyngon ni a’r ganolfan.

Heb fodem, heb e-bost, heb e-bost, heb y cyswllt. Felly y mae hi. Mae’r cyfan yn dibynnu ar y cyswllt. Does dim byd gwaeth na methu mynd drwodd i’r ganolfan pan fyddwn angen, methu gwned y cyswllt medde’r neges weithiau, methu eich adnabod meddai’r neges dro arall, y cyfeiriad yn anghywir a’r neges yn dod yn ei hôl dro arall.

Fel gyda popeth arall, pan na fydd o’n gweithio y gwelwn ni wir werth yr e-bost, pan na fydd ar gael.

Onid oes yna ddarlun o fywyd yn hyn i gyd?

Gweddi  Y mae ein cyswllt â thi, Arglwydd yn debyg iawn i system yr e-bost. Rydyn ni i gyd yn unigolion yn ceisio cyswllt, a thithau fel y ganolfan ar gael i bawb. Ond rhaid wrth y cyswllt, wrth y moden. A’n dewis ni ydi cael y cyswllt neu ddim, y ni sy’n rhaid gwneud y cysylltiad, Gwna ni, O Arglwydd, yn rhaid fydd eisiau cyswllt â thi bob amser, yn rhai fydd yn gwybod sut i gysylltu, yn rhai sy’n gwybod y gallwn ddibynnu arnat i fod ar gael i ni bob amser.  Amen

Iau (4)

Mae’r system e- bost yn sensitif iawn. Gall ein modem a’n llinell gyswllt fod yn iawn, ein gair cyfrin yn gywir, ein neges yn  briodol, ein rheswm dros ei gyrru yn un da a chwbl angenhreidiol, ac eto dyw’r neges ddim yn mynd.

Pam tybed? Gawsoch chi’r profiad o gael un llythyren neu ddot neu flaen slaes yn anghywir yn y cyfeiriad wrth anfon y neges? Os digwydd hynny aiff y neges ddim.

Rhaid inni wybod y cyfeiriad. Rhaid inni wybod digon am y person sy’n cael y neges i wybod ei gyfeiriad e-bost, a rhaid i hwnnw fod yn gywir bob amser.

Dydio’n da i ddim inni ruthro i gysylltu, bod mewn cymaint o frys nes ein bod yn wneud camgymeriadau. A dydi o’n da i ddim inni hanner wybod y cyfeiriad chwaith, falle yr aiff llythyr efo’r post hyd yn oed os nad ydi’r cyfeiriad yn hollol gywir, ond efo’r e-bost rhaid i’r cyfan fod yn gywir, heb yr un camgymeriad.

Gweddi  Ein Tad, mae cysylltu â thi yn golygu gwybod y cyfeiriad, yn golygu ein bod yn gwybod digon amdanat i allu cyfeirio’n gofynion atat yn gywir. Y mae ein cyswllt ag eraill yn dibynnu ar ein cywirdeb ni hefyd. Y mae gwybod y cyfeiriad yn golygu cael yr agwedd iawn at bopeth, a gall agwedd anghywir ddifetha’r cyswllt yn llwyr. Gweddiwn am gael deall y system ac am gael gwybod y cyfeiriad fel y bydd ein bywyd ni yn fywyd o gyswllt â thi. Amen

Gwener (4)    

Mae pob peth sy’n ein cydio wrth ein gilydd, yn ein gwneud yn un gymdeithas o bobol heddiw i’w groesawu.

Mewn byd sydd o hyd yn llawn o gasineb a brwydro, rhyfel a newyn, mewn byd lle mae cymaint o wahaniaeth rhwng y rhai y mae ganddyn nhw bopeth a’r rhai nad oes ganddyn nhw ddim, mae i hyd yn oed gyswllt fel yr e-bost ei le. 

Dech chi o blaid heddwch? Fe allwch chi e-bostio eich neges at y cenhedloedd unedig, i lysgenhadaethau gwledydd y byd yn Llundain.

Dech chi o blaid rhoi mwy o arian i’r gwledydd anghenus? E-bostiwch swyddfa Gordon Brown yn Llundain, swyddfa’r cynulliad yng Nghaerdydd.

A does dim angen llythyr hir. Un o’r pethau pwysica ynglyn â llythyrau e-bost  fel y neges testun a’r ffôn bach ydi eu bod yn fyr, a phan fyddwch chi’n dweud rhywbeth pwysig does dim eisiau bod yn hir. Gair neu ddau yn y lle iawn sydd eisiau.

Gweddi   Ein Tad, y mae gweddio arnat ti fel anfon neges e-bost. Mi wyddom fod yna rywun pen arall yn derbyn y neges, ac mi wyddon ni hefyd nad oes angen inni 

wastraffu geiriau, dim ond dweud ein neges yn syml ac yn fyr. A’n gweddi heddiw yw ar i ti ddefnyddio pob dull o gyfathrebu sy’n bod i hyrwyddo heddwch a chyfiawnder a chwarae teg yn ein byd Amen.   

Wythnos  5   Chwefror 3 – 7   Arwyddion y Daith

Llun (5)

Prin bod yna ganllath o ffordd yn unman heb ryw arwydd arni. Maen nhw ym mhobman, ac mae yna bedwar math i gyd.

(i) yr arwyddion sy’n rhoi trefn ar bethau ac yn ein rheoli

(ii) yr arwyddion sy’n ein diogelu ni

(iii) yr arwyddion sy’n  diogelu pobol eraill

(iv) yr arwyddion sy’n rhoi gwybodaeth i ni

Mae bywyd yn aml yn cael ei ddisgrifio fel taith – taith bywyd medde ni. A mi den ni angen arwyddion ar y daith honno: rheolau sy’n ein cadw mewn trefn, rheolau neu arwyddion sy’n ein diogelu ni mewn bywyd – megis rheolau iechyd a diogelwch, rheolau neu arwyddion sy’n ein hatgoffa fod gan bobl eraill hawliau, ac arwyddion sy’n rhoi gwybodaeth i ni, yn dweud wrthym a ydyn ni ar y ffordd iawn, yn gwneud y peth iawn.

Ie, tebyg iawn i daith mewn car ar ffordd brysur ydi bywyd pob un ohonon ni, ac mi edrychwn ni yn ystod yr wythnos ar rai o’r rheolau yma.

Gweddi  Ein Tad, rydyn ni i gyd ar daith,  ar daith bywyd, ac y mae gwybod y rheolau a deall yr arwyddion yn  bwysig rhag inni golli’r ffordd a rhag inni fod mewn peryg neu fod yn beryglus i eraill. Helpa ni i deithio’n ddiogel, yn ofalus ohonom ein hunain ac yn ystyrlon o eraill.   Amen. 

Mawrth(5)

Mae arwyddion sy’n rhoi trefn ar bethau yn bwysig wrth deithio. Gan amla mae’r rhain yn rheolau y mae’n rhaid eu cadw. Dwy o’r rheolau pwysica ydi fod yn rhaid teithio ar ochr chwith y ffordd a bod yn rhaid rhoi lle i’r traffig sy’n dod o’r dde ar gylchfan. Heb y rheolau yma mi fyddai’n llanast llwyr ar y ffordd ac yn beryg bywyd i bawb. 

Den ni’n aml yn deud nad ydyn ni’n hoffi rheolau, a bod yna ormod o reolau mewn bywyd. Falle bod hyn yn wir, ond heb reolau mi fydde hi’n rhemp. Mae papure newydd yn llawn o hanesion am bobol oedd ddim yn cadw’r rheolau, yn ymosod ar y diniwed, yn aflonyddu ar bobol yn eu tai, yn malu a dinistrio trenau a bysiau, llochesi aros bws, toiledau, ciosgs ffôn. Pobol sy ddim yn cadw’r rheolau ydi’r rhain ac maen nhw’n niwsans, yn gostus ac yn fygythiad i bawb.

Dydych chi ddim yn perthyn i’r rhain ydych chi? Rydych chi gobeithio yn cadw’r rheolau, yn gweld yr arwyddion ac yn teithio ffordd bywyd yn ddoeth ac yn drefnus.

Gweddi   Ein Tad, heb drefn mae rhemp, heb reolau mae anhrefn. Helpa ni i sylweddoli bod y rheolau pwysica mewn bywyd yn bod, nid er mwyn dwyn ein rhyddid oddi arnom ond er mwyn gwarchod gwir ryddid a dioglewch pob un ohonom. Amen.   

Mercher(5)

Dwy saeth yn dangos fod traffig yn dod i’n cyfarfod, marciau trofa a sgidio yn dweud bod y darn ffordd yn beryglus, goleuadau yn fflachio ar draffordd yn dweud

bod rhywbeth o’i le neu’n digwydd draw acw. Dyna rai o’r arwyddion a geir ar y ffordd i’n cadw ni rhag peryg, neu o leia i’n rhybuddio ni bod peryglon o’n blaenau.

Arwyddion ydyn nhw i’n diogelu ni. Ac mae’n bwysig i ni roi sylw iddyn nhw. 

Maen nhw’n bod i’n rhybuddio am ein hiechyd – y boen yna sy ganddoch chi, yr arwyddion nad ydych chi’n gweld gystal ag y dylech chi, gwres uchel - rhybuddion iechyd. Ac maen nhw’n bod mewn ysgol – gair caredig o rybudd gan athro neu athrawes, marciau isel mewn profion, marciau isel am waith dosbarth neu gartref – arwyddion nad ydi pethe’n hollol iawn. A bod peryglon o’n blaenau. Ac fe ellid mynd ymlaen ac ymlaen. Yr hyn sy’n bwysig ydi nabod yr arwyddion a gwneud rhywbeth yn eu cylch. Mae modurwr call pan mae’n gweld arwydd yn fflachio, neu rybudd o’i flaen, yn arafu, yn bod yn llawer mwy gofalus.  Dylen ninnau fod yr un fath – yn cymryd sylw o’r arwyddion hyn gan mai ein diogelu ni y maen nhw yn y diwedd.

Gweddi  Diolchwn i Ti, O Arglwydd am bob arwydd sy’n rhybudd i ni, arwyddion sy’n dweud wrthym am fod yn ofalus, am fod yn barod i wynebu argyfwng. Gwna ni yn rhai fydd yn deall yr arwyddion ac yn ymateb iddyn nhw. Amen.

Iau (5)

Gair da ydi “ildiwch.” Dyna’r cyfieithiad Cymraeg am “give way” ac mae’r arwydd hwn i’w gael gan amaf pan fydd dwy ffordd yn ymuno â’i gilydd. Ac arwydd ydi o i ddweud wrthyn ni sut i ymddwyn er mwyn diogelu pobol eraill. Mae ildiwch yn golygu gadael y ffordd i rywun arall, i’r un sy’n dod y ffordd arall, ac ar daith bywyd mae’n bwysig gwybod pryd i ildio, pryd i wneud yn siwr fod hawliau pobol eraill yn cael sylw. Peidiwch bod yn hunanol – dyna ystyr ildiwch.

Does fawr o wythnosau wedi mynd ers y Nadolig, ac un englyn da a ysgrifenwyd ar gyfer y Nadolig ydi hwn:  

   Deuwn yn nes i’r preseb – i weled

        y golau’n ei wyneb,

    ildiwn ein hunanoldeb 

    yma’n awr, nid ydym neb.

Y Nadolig a stori’r Nadolig yn ein dysgu i barchu hawliau pobol eraill – i ildio i eraill

a pheidio mynnu ein ffordd ein hunain trwy’r amser.

Gweddi  Diolchwn i Ti,  O Arglwydd am bob arweiniad a gawn mewn bywyd i sicrhau hawliau pobol eraill, llawer ohonyn nhw yn rhai nad oes ganddyn nhw yr hyn sydd ganddon ni, llawer yn ddi gartref, yn newynu, yn dlawd a digysur. Y mae ganddon ni ddyletswydd wrth deithio trwy y byd i ddangos gofal a chonsyrn tuag at y rhain. Gwna ni yn rhai fydd yn ildio ein hunanoldeb ac yn parchu eraill. Amen.

Gwener (5)  

Mynegbyst yn dweud faint o ffordd sydd yna i leoedd arbennig, lluniau pontydd, ceirw, pobol yn croesi’r ffordd, plant yn cerdded – dyna rai o’r arwyddion sy’n rhoi gwybodaeth i ni, yn dweud wrth y gyrrwr sut ffordd ydi hi a beth mae o’n debyg o’i gyfarfod. Ac o wybod hynny mi all yntau ddreifio gan gadw ei lygaid yn agored am y pethau yma, a chaiff o ddim sioc o’u cyfarfod. Meddyliwch sioc gâi dreifar tase fo’n  gweld carw mawr ar y ffordd o’i flaen, oni bai fod arwyddion ceirw wedi ei rybuddio bod hynny’n bosib.

Mae’n bwysig gwybod am y daith cyn ei cherdded, gwybod sut daith y gall hi fod. Dyna pam bod darllen am brofiadau pobol eraill yn bwysig, dyna pam bod astudio hanes yn bwysig – llawer iawn o’r hyn wnawn ni yn yr ysgol yn bod er mwyn ein paratoi ar gyfer yr hyn yr yden ni’n debyg o’i gyfarfod yn ystod ein bywyd. A’r hyn sy’n  bwysig ydi ein bod yn talu sylw i’r arwyddion, yn dysgu am y daith cyn teithio, yn gwybod, hyd y gallwn ni, be sy rownd y gornel.

Gweddi   Ein Tad, rydyn ni i gyd ar daith, ar daith bywyd. Diolch i Ti am yr arwyddion sy’n ein helpu ar y daith, yn ein harwain, yn ein rhybuddio, yn codi ein calonnau, yn ein cadw ar y ffordd iawn. Helpa ni i deithio’n ddiogel gan fod yn ofalus ohonom ein hunain ac o bawb arall sydd ar y ffordd. Amen.

Wythnos  6   Chwefror 10 - 14   Llyfrau

Llun (6)

Byd rhyfedd fyddai byd heb lyfrau. Ydyn maen nhw’n gallu bod yn niwsans i chi pan mae’n rhaid i chi ddarllen ac astudio o hyd, a mi fyddwch chi weithiau yn teimlo fel llosgi pob llyfr mae’n siwr. Ond mi fyddai byd heb lyfrau yn fyd od, yn fyd diffaith yn fyd gwag iawn.

Mi edrychwn ni yr wythnos yma ar bedwar math o lyfr. Heddiw nofelau neu chwedlau neu straeon – llyfrau sy’n mynd o dan yr enw ffuglen am nad ydyn nhw’n wir er eu bod yn aml yn deud rhywbeth wrthon ni am fywyd. Dyna braf cael ffoi i ganol stori dda, nofel antur os dech chi eisiau cyffro, nofel hwyliog ddoniol os dech chi eisiau codi’ch calon, straeon serch, straeon am anifeliliaid, am y gofod, am ryfel ac ymladd. Mae’n braf gallu ffoi i ganol byd y stori a dychmygu eich hun yn rhywun arall, yn arwr neu arwres fawr falle, yn un mentrus, yn un doniol, yn un cariadus. Dianc o fywyd bob dydd, ac mi ryden ni i gyd angen hynny weithiau.

Gweddi  Diolchwn i Ti, O Arglwydd fod gynnon ni lyfrau straeon y gallwn ddianc i mewn iddyn nhw, a bod yn rhywun arall. Diolchwn am gael dychymyg sy’n gallu ein gwneud yn bersonau gwahanol pan fyddwn yn darllen. Diolch am gyfle i ffoi ar 

adegau oddi wrth holl broblemau a phwysau bywyd bob dydd. Am

Mawrth(6)

Y mae yna sawl math o artistiaid i’w cael – rhai da am dynnu lluniau, rhai da am gelfyddyd – gweithio gyda gwydr neu haearn neu arian neu garreg. Pobol ydyn nhw sy’n gallu creu rhywbeth prydferth a chain allan o ddefnyddiau bob dydd. Ac y mae yna artistiaid geiriau hefyd, a beirdd ydi llawer o’r rhain yn cyhoeddi cyfrolau o’u cerddi.  A dyna yw barddoniaeth – neu dyna un diffiniad ohono beth bynnag – sef creu darluniau gyda geiriau, Ac mi ryden ni’n ffodus fod gynnon ni yng Nghymru lawer iawn o feirdd da sy’n sgrifennu cerddi y medrwn ni eu deall. Ryden ni’n ffodus hefyd fod gynnon ni ddwy iaith, ac y gallwn ni fwynhau barddoniaeth yn y Saesneg yn ogystal â’r Gymraeg. 

Mewn byd lle mae yna gymaint o bethau hyll, o erchyllterau, o drais, o hunanoldeb, o reibio a dwyn a dinistrio, dyna braf yw cael ochor arall y geinog – dynion a merched hen ac ifanc sy’n gallu defnyddio geiriau i greu rhywbeth cain a hardd, rhywbeth y gallwn ni ei fwynhau a bod yn rhan ohono.

Gweddi  Diolch i Ti, O Arglwydd am gelfyddyd, am bobl sy’n gallu creu y cain a’r hardd. Diolchwn yn arbennig heddiw am y beirdd sy’n creu ac yn cyhoeddi fel y gallwn ni fwynhau eu gwaith. Bendithia bawb y mae’r elfen greu yn gryf ynddyn nhw, a helpa ninnau oll i fod yn rhai fydd yn gwerthfawrogi y prydferth a’r hardd.   Amen.

Mercher (6)

Nid pawb sy’n hoffi nofelau. Nid pawb sy’n hoffi barddoniaeth. Mae llawer yn hoffi cofiannau a hunan-gofiannau, sef hanes bywyd pobol go iawn.

Ac mae digonedd o’r rhain i’w cael – llawer yn enwogion, yn beldroedwyr neu gricedwyr neu fabolgampwyr o bob math, yn wleidyddion, yn actorion a sêr y ffilmiau, yn bobol y cyfryngau. 

Ond ambell dro hefyd ceir cofiant neu hunangofiant rhywun eitha cyffredin, rhywun sydd wedi bod yn dawel ddigyffro ar hyd ei fywyd. Oes mae digon o ddewis yn y maes yma, ac mae darllen hanes ambell un yn gallu bod yn nerth ac yn ysbrydiaeth i ni i gyd. Darllenwch hanes pobol y bu bywyd yn frwydr iddyn nhw, rhai a orchfygodd anhawsterau mawr megis dallineb ac afiechyd, Y mae hanes bywyd pobol eraill a’r ffordd y llwyddodd llawer ohonyn nhw i orchfygu eu hanawsterau a chadw’n siriol drwy’r amser yn gallu bod yn help i ni. A heb lyfrau a’r gallu i’w darllen fyddai stori y rhain ddim ar gael i ni.

Gweddi  Ein Tad, y mae bywydau pobl eraill yn gallu bod yn ysbrydiaeth i ni, yn enwedig y rhai y bu’n rhaid iddyn hwn frwydro yn erbyn anhawsterau, tlodi, caethiwed, afiechyd. Diolchwn i ti am fywydau y bobol yma a  gweddiwn am iddyn nhw ein hysbrydoli ninnau i fyw yn y byd gan wynebu a choncro pob anhawster a gofid a ddaw i’n rhan. Amen.

Iau (6)

Mae’r adran o lyfrau y soniwn amdani heddiw yn un fawr ac eang, yn fwy na’r un arall -  llyfrau gwybodaeth o bob math, o wybod am adar i chwarae golff, o wybod am ryfeddodau byd coginio i wybod sut i drin peiriant y car. Ond er gwaetha’r holl amrywiaeth ohonyn nhw, y maen nhw’n debyg i’w gilydd mewn un peth. Llyfrau ydyn nhw gan bobol sy’n gwybod, yn dweud wrthon ni sy ddim yn gwybod. Mae’r adarwr yn rhannu ei wybodaeth am adar, mae’r peiriannydd yn  rhannu ei wybdoaeth am beiriannau o bob math, mae’r hanesydd yn rhannu ei wybodaeth o hanes. A’r gair cyffredin iddyn nhw i gyd? Rhannu.  

Pa un yw’r gair pwysica mewn bywyd tybed? Wel, mi allech chi gael trafodaeth hir a phob math o awgrymiadau, Ond mae rhannu yn sicr yn un o’r rhai pwysica,  achos dydi person sy’n rhannu byth yn hunanol, a hunanoldeb ydi pechod mawr ein byd.

Pwy a ðyr na fyddwch chi, lawer ohonoch chi ryw ddiwrnod yn awdurdod ar rywbeth, yn gwybod mwy na phobol eraill am ryw bethau. Pan ddigwydd hynny, y peth pwysig i chi ei wneud yw ei rannu ag eraill, a does dim ffordd well na thrwy’r llyfr.

Gweddi  Diolchwn i Ti, O Dad am yr holl bobol yn ein gwlad a’n byd sy’n  credu mewn rhannu, rhannu eu gwybodaeth, rhannu eu gallu, rhannu eu harbenigedd er mwyn gwneud y byd yn lle haws i ni fyw ynddo. Gwna ninnau yn rai fydd yn awyddus i rannu yr hyn sdd gynnon ni, yn hytrach na’i gadw i ni ein hunain.

Gwener (6)

Dyna ni yn ystod yr wythnos wedi sôn am bedwar math o lyfr:  straeon a chwedlau, barddoniaeth, hanes pobol, a llyfrau gwybodaeth o bob math.

Tybed pa fath sy’n gwerthu orau? Tybed pa lyfr sy’n  gwerthu fwyaf yn y byd ac wedi ei gyfieithu i fwy o ieithoedd na’r un arall? 

Dim un o’r rhain, ac eto pob un ohonyn nhw - Y Beibil.

Maen nhwn dweud mai’r Beibil ydi’r llyfr sy’n gwerthu fwyaf ac yn cael ei ddarllen leia yn ein gwlad. Ac eto mae o’n cynnwys pob un o’r mathau o lyfrau y buon ni’n sôn amdanyn nhw.

Wrth gwrs nid un llyfr ydi o – ond casgliad o lyfrau.

Mae ynddo fo straeon a chwedlau sy’n dweud rhywbeth wrthym am fywyd.

Mae ynddo fo farddoniaeth sy’n creu darluniau byw 

Mae ynddo fo hanesion pobl – rhai drwg a da.

Mae o’n llyfr sy’n rhoi gwybodaeth i ni.

Un stori enwog ynddo yw stori’r creu – dim yn llythrennol wir ond yn dweud un peth pwysig – sef mai Duw a greodd y byd.

Cerdd enwog yn y Beibl ydi’r drydedd salm ar hugain – yn darlunio Duw fel bugail: “Yr Arglwydd yw fy mugail, ni bydd eisiau arnaf…”

Yr enwocaf un y mae ei hanes yn y Beibil ydi Iesu Grist – ei fywyd a’i farw a’i atgyfodiad.

A’r wybodaeth sydd ynddo fo? Dweud wrthon ni sut i fyw drwy garu “yr Arglwydd dy Dduw a’th holl galon…a’th gymydog fel ti dy hun.”

Gweddi  Wrth ddiolch am lyfrau o bob math, diolchwn yn arbennig am y Beibil, am y rhai fu’n gweithio ar hyd y canrifoedd i ddod a fo i ni, am y rhai fu’n ei gyfieithu i’n hiaith. Gwna’r Beibil eto yn fwy o rym yn ein bwyydau fel y cawn arweiniad ar sut i fyw yn y byd a bod yn ddinasyddion teilwng - yn ddwylo ac yn draed i ti. Amen.

Wythnos 7        Chwef 24 – 28     Y Seintiau

Llun(7)

Mae dros fil a thri chant o flynyddoedd wedi mynd heibio ers oes y seintiau, ers pan oedd yna ddynion duwiol – mynaich gan fwyaf -yn crwydro Cymru ac yn creu eglwysi a chymdeithasau bychain er mwyn lledaenu Cristnogaeth drwy’r wlad.  

Mae’r seintiau yn perthyn i’r cyfnod rhwng y bumed a’r wythfed ganrif – cyfnod go hir a dweud y gwir.

Ond er bod y saint yn byw gannoedd o flynyddoedd yn ôl maen nhw wedi gadael eu hôl. Mae Cristnogaeth yn dal yn fyw yn y wlad, mae cannoedd o eglwysi yn dal yn agored a rheini bron bob un wedi cadw enw ryw sant neu’i gilydd.

Wrth gwrs mae yna straeon o bob math wedi tyfu o gylch y seintiau yma, straeon am bethau anhygoel yn digwydd a’r bobol hyn yn gwneud gwyrthiau, yn llwyddo i gael dðr o’r graig, yn iachau pobol sâl, yn codi rhai oedd wedi marw yn fyw yn eu holau.

Mae’n anodd iawn dweud erbyn heddiw be sy’n wir a be sy ddim. Ond un peth sy’n sicr. Dyma’r bobol ddaru fynd â’r grefydd Gristnogol drwy Gymru a sefydlu eglwysi ym mhob rhan o’r wlad. Sôn am rai o’r seintiau y byddwn ni’r wythnos yma gan ei i bod yn wythnos sy’n arwain at ðyl Ddewi.     

Gweddi  Diolch i  Ti,  O Arglwydd am y seintiau, y rhai droiodd eu cefnau ar fywyd bras, cysurus a chrwydro’r wlad i sôn amdanat, i helpu eraill ac i greu eglwysi lle y gallai pobol dy addoli Di. Diolchwn i ti fod eu dylanwad yn dal yn y wlad, yn yr eglwysi sydd ym mhob pentref a thref ac yn yr enwau sydd ar lawer ohonyn nhw.  Amen.   

Mawrth (7)

Un o’r seintiau enwocaf oedd Beuno – un o Lanymynech ym Mhowys oedd o, ond fe grwydrodd ymhell o’i gartref yn ystod ei oes. Mae hanes amdano yng Ngwyddelwern ger Corwen, yn Nhreffynnon, yn Sîr Fôn ac yng Nghlynnog.

Roedd o’n enwog am wella pobol ac am ymladd dros hawliau pobol gyffredin.

Mae’n bwysig cofio nad oedd yna fawr ddim meddygaeth yn y cyfnod hwnnw, ac fe fyddai pobol yn marw o fathau o salwch sy’n ddigon cyffredin i ni heddiw. Doedd yna ddim ffordd i bobol dlawd gael chwarae teg chwaith, ac roedd yn bwysig fod yna rywun ar gael oedd yn barod i ymladd eu brwydrau drostyn nhw.

Yr hyn yr oedd Beuno  a seintiau eraill yn ceisio ei wneud oedd byw mor debyg ag y gallen nhw i Iesu Grist a’r hanesion amdano yn mynd o gwmpas yn pregethu, yn iachau, yn cysuro, yn cymdeimlo.

Y fo oedd patrwm eu bywyd.

Chawn ni mo’n galw yn saint heddiw am wneud yr un peth, ond mi allwn ni wneud rhan o waith y seintiau – ceisio am chwarae teg i bawb, cysuro pawb sy’n drist, a chydymdeimlo efo pawb sy’n cael profedigaethu a chael bywyd yn anodd.

Ac fe allwn gymryd Iesu Grist a’i fywyd o wasanaeth yn batrwm i ninnau.

Gweddi  Diolch i Ti,  O Dduw, am fywyd y seintiau, am i laweroedd ohonyn nhw fel Beuno fynd o gwmpas yn gwneud daioni, a cheisio byw yn debyg i Iesu Grist. Gwna ninnau yn debyg iddyn nhw yn ein hagwedd at eraill. “O na bawn fel yr Iesu, yn maddau pob ryw fai…”   Amen.

Mercher(7)

Mi rydyn ni i gyd yn gwybod am bobol y mae rhywbeth ddigwyddodd iddyn nhw wedi newid eu bywydau, wedi gwneud iddyn nhw newid cyfeiriad neu newid i fod yn bobol wahanol.

Un felly oedd Illtyd, sant a ddaeth drosodd i Gymru o Lydaw.

Roedd hi’n bwysig iawn fod pob sant yn byw bywyd tlawd fel Iesu Grist, a throi cefn ar gyfoeth oedd hanes llawer ohonyn nhw.

Dyn cyfoethog oedd Illtyd, ac yn ôl yr hanes cafodd ei achub pan oedd o a chriw o’i gyfeillion yn hela. Fe foddwyd pawb ond y fo mewn cors.

I ddiolch i Dduw am gael ei gadw’n fyw fe drodd i fod yn fynach tlawd ac aeth ati i gwydro’r wlad a sefydlu yr hyn a gâi eu galw’n gymdeithasau – sef criw o bobol yn dod at ei gilydd i fyw ac i addoli Duw. Yn y de y treuliodd ei amser yng Nghymru ac mae ei enw i’w gael o hyd mewn lleoedd megis Llanilltud Fawr ym Mro Morgannwg.

Ar un adeg aeth yn ei ôl i Lydaw ac anfonodd þd drosodd pan oedd newyn yng Nghymru.

Un tawel, addfwyn, yn meddwl a myfyrio llawer oedd Illtyd, un caredig oedd yn poeni am y tlawd a’r anghenus. 

Gweddi  Ein Tad, mi fyddai’n beth da i ni i gyd fod yn debyg i Illtyd, yn meddwl llawer, yn addfwyn tuag at eraill, yn poeni am y rhai llai ffodus na ni.  Amen.  

Iau(7)

Dyfed oedd ardal Teilo, ac o’i enw ef y daeth yr enwau lleoedd sy’n cynnwys y gair Llandeilo yn y de – Llandeilo Fawr, Llandeilo Fan a Llandeilo Graban i enwi tri. 

Ond roedd Teilo yn sant gwahanol i’r rhan fwyaf o saint eraill Cymru.

Doedd o ddim yn dlawd a fu dim rhaid iddo fo sefydlu mynachlogydd neu gartrefi neu gymdeithasau ei hun. Fe’u cafodd i gyd gan Dyfrig Sant pan fu farw hwnnw.

Roedd o hefyd yn ffrindiau efo rhai o’r tywysogion lleol ac fe gafodd diroedd ganddyn nhw.

Fe aeth i Benfro hefyd ac fe roddwyd tir iddo ger Dinbych y Pysgod. Roedd hyn am iddo helpu’r brenin pan oedd gweithwyr a milwyr hwnnw yn ymladd efo’i gilydd o hyd ac yn meddwi a chreu helynt.

Na, does dim byd yn newid, ac mae ymladd a chreu helynt a meddwi efo ni o hyd a’r angen am “saint” i ddofi pobol mor gryf ag erioed.

Gweddi   Ein Tad, gwna ni yn saint fel Teilo, yn rhai sy’n gallu ein rheoli ein hunain a bod yn ddylanwad da ar eraill yn ein cymdeithasau, ein hysgol, ein bro.  Amen.

Gwener(7)

Fory mi fydd hi’n Ðyl Ddewi, er mai dydd Llun yw’r diwrnod swyddogol. Roedd Teilo yn gefnder i Dewi – a bron mor enwog ag ef. 

Mae yna dros bump ar hugain o lannau yn coffáu enw Teilo, ond mae dros 60 yn coffáu Dewi, a’r rheini yn ymestyn o Benfro i Henffordd. 

Sant i dde Cymru oedd o mewn gwirionedd er bod yna, erbyn hyn, eglwysi wedi eu henwi ar ei ôl yn y gogledd hefyd.

Dewi ddaeth yn nawddsant Cymru a hynny mae’n debyg am i lyfr pwysig                                                                                                                                                                           gael ei sgrifennu amdano  yn 1090 gan ddyn o’r enw Rhygyfarch, sef “Buchedd(Bywyd a chred) Dewi”. Hwn oedd y llyfr cyntaf am seintiau i’w ysgrifennu ac mae’n disgrifio Dewi  fel un oedd yn credu mewn gwaith caled, yn llwyrymwrthodwr, hynny ydi byth yn yfed alcohol, ac yn llysieuwr – byth yn bwyta cig.

Yn ôl y traddodiad fe fu farw ar Fawrth y cyntaf a dyna pam mai hwn yw dydd Gðyl Dewi – sef diwrnod cofio’i farw nid ei eni!

Mae’n ddiwrnod arbennig i ni, yn ddiwrnod inni deimlo yn falchach nag erioed ein bod yn Gymry ac i gofio traddodiadau gorau ein cenedl.

Gweddi Diolchwn i Ti, O Arglwydd am Dewi, ein nawddsant, am ei fywyd a’i esiampl i ni i gyd, Diolchwn hefyd am seintiau eraill, y rhai a grwydrodd y wlad yn sôn amdanat ac yn bod yn ddwylo ac yn draed i Grist. Amen. 

Wythnos 8    Mawrth 3 – 7    Cymru ein Gwlad

Llun (8)

Heddiw ydi diwrnod swyddogol dathlu Gwyl Ddewi, a hynny am fod Mawrth y cyntaf eleni ar ddydd Sadwrn.

Cyfle inni edrych arnon ein hunain fel Cymry – a dweud rhai pethau am Gymru ein gwlad. 

Mae ganddi orffennol sy’n llawn o hanes – hanes rhyfel a heddwch, hanes arwyr a bradwyr, hanes beirdd a chantorion a chwaraewyr. Mae hanes Cymru yn llawn o bobol enwog ac o ddigwyddiadau pwysig. 

Mae ganddi bresennol diddorol, ac yn presennol hwnnw yr ydyn ni. Presennol sy’n llawn o bethau da ac o broblemau. Mae gynnon ni ein cynulliad ein hunain, mae addysg Gymraeg yn tyfu, mae mwy o bobol nag erioedd mewn gwaith. Ond mae yna fygythion yn ein presennol hefyd – bygythion i’r iaith yn ei mannau cryfaf, bygythion i ffermio, hiliaeth yn y trefi mawrion, mwy o gyffuriau ym mhobman, - mewn dinasedd, trefi a phentrefi.

Tybed be sy gan Gymru’r dyfodol i’w gynnig – gobaith am ddigon o waith, am ddigon o gyfoeth, gobaith am ragor o rym i’r cynulliad, am fwy o chwarae teg i ardaloedd a phobl sy’n dioddef?

Rydyn ni’n gynnyrch gorffennol Cymru.

Rydyn ni’n rhan o’i phresennol hi.

Rydych ch’n rhan o obaith ei dyfodol.

Gweddi   Ein Tad, diolchwn i Ti am gael bod yn Gymry, ac am gael byw yma mewn gwlad sy mor llawn o hanes, gwlad sy mor ddiddrool a chyffrous i fyw ynddi, a gwlad gobeithio fydd yn cynnig i ni fywyd llawn a chyfoethog yn y dyfodol. “Syrthiodd ein llinynnau mewn lleoedd hyfryd,” ac yr ydym yn ddiolchgar am hynny. Amen.  

Mawrth (8)

Hen gwestiwn cwis ydi hwnnw sy’n gofyn: “Enwch un peth na fedr Duw mo’i newid?”

Wyddoch chi’r ateb?  “Y gorffennol.”

Na, all neb, hyd yn oed Duw, ddim newid y gorffennol. Mae o wedi bod a dyna fo.

Ac mae gan Gymru orffennol i fod yn falch ohono.

Dim popeth, o na, mae yna bethau y byddai’n well eu anghofio yn ein hanes fel cenedl, ond mae yna bethau hefyd y dylem eu cofio a sôn amdanyn nhw.

Mi ddylen ni gofio bod Owain Glyndðr yn rhywbeth mwy na rhyfelwr oedd yn ymladd o hyd, roedd o’n ddyn efo gweledigaeth am eglwys unedig i Gymru, am senedd i Gymru ac am chwarae teg i’r tlawd a’r anghenus.

Mi ddylen ni gofio i’r Esgob William Morgan gyfieithu’r Beibil i’r Gymaeg gan ddefnyddio cwilsen i ysgrifennu, cannwyll i oleuo’r tywyllwch a llefydd oer, digysur i weithio ynddyn nhw. Camp arwrol yn wir.

Mi ddylen ni gofio’r holl bobol fu farw dros Gymru – rhai fel John Penri, y merthyr  o Gymro fu farw dros yr hyn oedd o’n gredu ynddo. Ac mae hanes Cymru yn frith o hanes pobol aeth i’r carchar dros eu gwlad a’u cred.

Mi ddylen ni gofio – a bod yn ddiolchgar,  am bawb weithiodd yn y gorffennol i wneud Cymru yn wlad y gallwn ni fyw yn ddedwydd a heddychlon ynddi heddiw.

Gweddi  Diolchwn i Ti, ein Tad, am yr etifeddiaeth a gawsom fel Cymry, am y rhai fu wrthi yn llafurio dros ein gwlad yn y gorffennol, am eu gweledigaeth, am eu dyfalbarhad, am eu haberth. Gwna ni yn deilwng ohonyn nhw. Amen.   

Mercher(8)

Rydyn ni wrth ein bodd yn cwyno.

Mae cwyno yn rhan o fywyd pawb, wel pawb sy’n iach.Yn rhyfedd iawn y rhai sy’n cwyno leia ydi’r rhai afiach.

Os ydych chi eisiau mynd i le lle nad ydi pobol yn cwyno, ond yn hytrach yn ddiolchgar iawn – ewch i ysbyty.

Mae rhywun ar fai bob amser – y cyngor yn amal, y senedd yn Llundain weithiau, ac erbyn hyn y Cynulliad yng Nghaerdydd.

Mae yna bobol erbyn hyn sy’n dweud na wnan nhw ddim pleidleisio yn yr etholiad nesa am eu bod wedi eu siomi yn y Cynulliad, dweud y maen nhw wir na chawson nhw yr hyn roedden nhw wedi ei ddisgwyl.

Dyna’r gwir am bawb sy’n cwyno – pobol yn disgwyl rhywbeth ydyn nhw, yn hytrach na phobol sy’n ddiolchgar am be gawson nhw.

Fel Cymry cawsom fyw mewn gwlad brydferth, mewn gwlad sy’n llawn o draddodiadau cyfoethog, mewn gwlad lle mae yna heddwch, mewn gwlad lle mae bywyd cymdeithasol a chymdogion yn bwysig, mewn gwlad lle mae addysg ar gael i bawb, mewn gwlad lle mae gynnon ni do uwch ein pennau a digon o fwyd.

O feddwl cymaint sy gynnon ni – sut y gallwn ni gwyno cymaint. Mi ddyle fod cywilydd arnon ni!

Gweddi  Ein Tad, cawsom etifeddiaeth deg, cawsom wlad i’w charu, iaith i’w siarad a’i gwarchod, cawsom olud y gorffennol mewn llyfrau a cherddi, caneuon a chelfyddyd. Cawsom deulu a ffrindiau, cawsom gychwyn da ar daith bywyd. Gwna ni yn ddiolchgar am yr hyn gawson ni, yn hytrach na’n bod yn grwgnach o hyd am yr hyn nas cawsom. Amen

Iau (8)    

A beth am y fory, am y dyfodol? 

Oes yna ddyfodol i Gymru?

Oes yna yfory iddi?

Oes. Y chi yw’r fory hwnnw. “Ni biau fory” meddai un o ganeuon pasiant yr Eisteddfod Genedlaethol yn y Bala

Ac mae hynny’n wir – chi sy’n ddisgyblion mewn ysgolion heddiw biau yfory. Chi ydi dinasyddion yfory Cymru.

Sut wlad dech chi am iddi fod?

Rhaid i chi benderfynu a byw efo’r canlyniadau.

Fel mae’r hen air yn ddweud – os ydych chi wedi gwneud eich gwely, rhaid i chi gysgu ynddo fo!

Mae yna bobol wedi creu golud yn y gorffennol.

Mae yna bobol yn y presennol wedi dal gafael yn y pethau yma. 

Ydych chi eisiau y pethau yma – crefydd a chapel ac eglwys, diwylliant ac eisteddfod, llenyddiaeth a barddoniaeth, celfyddyd gain?

Ydych chi eisiau cymdeithasau clos lle mae pawb yn nabod ei gilydd, yn helpu ei gilydd, yn ofalus o’i gilydd?

Ac os nad ydych chi eisiau’r pethau hyn – be sy ganddoch chi i’w rhoi yn eu lle?

Mae wythnos Gðyl Ddewi yn adeg nid yn unig i ddathlu’r gorffennol a rhoi bri ar y presennol, mae’n amser hefyd i feddwl am y dyfodol.

A chi a’ch bwriadau a’ch dyheadau ydi’r dyfodol hwnnw.

Gall Gðyl Ddewi fod yn ðyl ddewis i chi hefyd.

Gweddi   Dyro gymorth i ni, ein Tad,  i sylweddoli mai ni biau yfory, fod y dyfodol yn ein dwylo ni. Dyro gymorth inni i weld maint ein cyfrifoldeb ac i gadw i’r dyfodol, pethau hynny wnaeth Gymru yn wlad arbennig ac i ddatblygu ymhellach yr hyn a gawsom, i barhau ei thraddodiad cyfoethog, ac i dderbyn mai  rhan o’r traddodiad hwnnw yw dy gydnabod di yn Dduw. Amen. 

Gwener (8)

Dwy o’n nodweddion fel Cymry ydi balchder a chenfigen.

A dweud y gwir mi allen nhw fod yn nodweddion pobol o genhedloedd eraill hefyd.

Ond yn sicr maen nhw’n wir amdanon ni.

Mi ryden ni’n falch pan fydd Cymry yn llwyddo:

Mark Williams neu Mathew Stephens yn cael hwyl arni mewn cystadleuthau snwcer.

Tammy Lee Thompson neu Colin Jackson yn curo pawb ar y trac rasio.

Phillip Price neu Ian Woosnam neu Mark Pilkington yn llwyddianus ar y maes golff.

Timau rygbi o Gymry yn curo goreuon y gwledydd eraill.Tîm pêl droed Cymru yn disgleirio dan arweiniad Mark Hughes.

Rydyn ni yn chwilio am y Cymry ym mhob camp ac yn teimlo balchder cenedlaethol pan fyddan nhw’n llwyddo.

Ond rydyn ni’n gallu bod yn genfigennus o lwyddiant hefyd.

Ambell un yn dod ymlaen yn y byd – a ninnau am ei dynnu i lawr.

Holi pwy mae ambell un yn feddwl ydi o – dim gwell na ni. Ac mae eisiau ei dynnu beg neu ddau i lawr.

Yn rhyfedd iawn, mi den ni wrth ein boddau pan fydd rhywun yn llwyddo ym myd chwaraeon neu fabolgampau o bob math, ond mewn meysydd eraill, wel na, dim cymaint.

Cenfigen – dim eisiau gweld neb yn gwneud mwy o bres na ni. Dim eisiau gweld neb yn fwy llwyddiannus na ni.

Ond mae’n bwysig cofio – mae dyfodol Cymru a’i llwyddiant fel gwlad yn dibynnu ar gael llawer o bobol, ym mhob maes, yn llwyddo, ac mae hynny yn golygu maes diwydiant a busnes a gwneud pres.

Llwyddiant i Gymru ac i bobol Cymru, a hynny ymhob maes, dyna’r gobaith am y dyfodol.

Gweddi  Ein Tad, diolchwn i Ti am y Cymry hynny ym mhob maes y gallwn fod yn falch ohonyn nhw, a cheisio eu hefelychu. Maddau inni ein bod mor aml yn genfigennus o lwyddiant pobol eraill. Helpa ni i sylweddoli nad yw’r cenfigen hwnnw yn gwneud drwg i neb yn y diwedd ond ni ein hunain. Gwna ni’n Gymry balch a gostyngedig, yn Gymry urddasol a gwerinol, yn Gymry hyderus a gwylaidd. Amen.   

Wythnos 9    Mawrth 10 - 14     Rhoi a Rhannu

Llun(9)

Un o eiriau pwysicaf y Gymraeg – rhannu.

Mae’n dod o’r gair rhan, ac mae “rhan” i’w gael mewn dwsinau o eiriau Cymraeg.

Weithiau ma pobol yn drysu rhwng y gair rhoi a’r gair rhannu gan eu bod yn debyg i’w gilydd.

Ac eto maen nhw’n wahanol.

Yn aml pan fyddwch chi’n rhoi rhywbeth i rywun, rydych chi’n rhoi’r cyfan a does dim ar ôl gennych chi.Tase gynnoch chi bunt yn eich poced ac yn ei rhoi, dyw’r bunt ddim yno wedyn.

Ond tasech chi’n rhannu’r bunt mi fasech yn rhoi hanner can ceiniog falle a chadw’r hanner can ceiniog arall.

Ond efo rhai pethe mi fedrwch chi roi rhywbeth heb ei golli eich hun.

Mi fedrwch chi roi annwyd i rywun arall, ond dydych chi ddim yn cael gwared â fo eich hun.

Ar y llaw arall allwch chi ddim rhannu annwyd efo neb a bod a llai o annwyd eich

hun wedyn!

Mae’r ddau air yn gallu bod yn gymhleth, ond maen nhw’n eiriau pwysig iawn yn y ffordd mae pawb yn trin ei gilydd, ac mi edrychwn ni ar y ddau yr wythnos yma.

Gweddi   Ein Tad, gwna ni yn bobl y rhoi ac yn bobol y rhannu. Mae yna ddigon o bobol y “cael” a’r “casglu” yn y byd a rheini sy’n achosi rhyfel ac anhapusrwydd. A thrwbwl. Gwna ni yn rhai fydd yn credu o ddifri bod yn well rhoi a rhannu na derbyn o hyd. Amen.

Mawrth(9)

Mae yna dri chwestiwn y gellir ei ofyn efo rhoi: rhoi beth?

                                                                           rhoi faint?

                                                                           rhoi i bwy? 

Ie, medden ni. Mae’r atebion yn hawdd – rhoi pres, hynny fedrwn ni i bawb sy mewn angen.

Ateb da, ac ateb y mae llawer yn gweithredu arno.

Dyma angen mawr y cymdeithasau sy’n gweithio efo’r tlodion a’r anghenus – Oxfam, Cronfa Achub y Plant, Cymorth Cristnogol. Drwyddyn nhw y mae rhoi i’r rhai sy mewn angen.

Faint, sy gwestiwn arall – gymaint ag y gallwn ni ei fforddio? Mwy nag y gallwn ni ei fforddio?

Dyn oedd yn enwog fel gwleidydd ac arweinydd mewn rhyfel oedd Winston Churchill, ond y fo ddywedodd:  “rydyn ni’n ennill bywoliaeth trwy yr hyn a gawn, ond rydyn ni’n byw trwy yr hyn a roddwn.”

Gweddi   Ein Tad, rhoi ydi un o eiriau pwysica’r iaith. Helpa ni i fyw bywyd llawn yn y byd trwy roi, yn hytrach na bodoli yn unig trwy gael a derbyn. Gwna ni yn fyw i angen eraill, gwna ni yn foddion bywyd i eraill gan gredu’r gair mai gwell yw rhoddi yn hytrach na derbyn.  Amen.

Mercher(9) 

Fedrwn ni ddim rhoi na rhannu dim ond yr hyn sy gynnon ni. 

Ac yn aml mae’n bwysicach rhannu na rhoi.

Mae’r gair rhannu yn golygu rhoi hefyd ond mae o’n golygu mwy na hynny.

Mae o’n golygu eich bod chi yn cadw peth i chi eich hun.

A mae yna bethau y gallwn ni eu rhannu heb golli dim ein hunain.

Yn wir y mae yna bethau sy’n mynd yn fwy, yn ehangu wrth eu rhannu.

Enghraifft dda o hynny yw hapusrwydd a llawenydd. Maen nhw’n bethau na ellwch chi eu cael yn llawn oni bai eich bod yn eu rhannu.

Dyma ddywedodd yr Americanwr Mark Twain: “mi all gofid gymryd gofal ohono’i hun, ond er mwyn cael llawn werth llawenydd, rhaid ei rannu efo rhywun arall.”

Oes, mae yna lawer o bethau y gallwn ei rannu efo eraill a chyfoethogi ein bywyd ni yr un pryd – ffydd, gobaith, cariad – i enw’r tri adnabyddus, a hefyd pethau fel disgwyliadau, dyheadau, teimladau.      

Gweddi  Ein Tad, y mae yna bethau na allwn ni eu profi’n llawn ein hunain oni bai ein bod yn eu rhannu gydag eraill. Helpa ni i ddeall na allwn ni brofi gwir hapusrwydd na thawelwch meddwl na bodlonrwydd heb ein bod yn eu rhannu gydag eraill. Nid i’r hunanol ond i’r hael y perthyn llawenydd.  Amen.

Iau (9)

Mae’n bwysig ein bod yn rhannu’r pethau iawn efo pobol eraill. Mi allwn ni rannu pethe fydd yn gwneud niwed iddyn nhw.

Ac am ein bod yn perthyn, i gyd ohonom, i’r teulu dynol mae’r hyn a wnawn ni i eraill yn effeithio arnon ni hefyd:

     Os ydech chi’n meddwl na fydd ergydion sy’n cael eu taro yn Iwerddon yn 

     effeithio arnoch chi, rhaid i chi ail feddwl, achos mi fyddan nhw.

     Os ydych chi’n meddwl y bydd cyllell a drywanodd gorff Pakistani yn   

     gwneud dim i chi, meddyliwch eto. Fe gewch chithau eich brifo.

     Os ydych chi’n meddwl y bydd bwledi daniwyd tuag at bobol mewn gwledydd 

     na wyddon ni ddim byd amdanyn nhw yn ein methu ni, meddyliwch eto. 

     Fyddan nhw ddim.

     Rydyn ni i gyd yn un.   (Weekly Themes – Phil Grice)

Gweddi    Ein Tad, mi allwn ni i gyd rannu, ond mi allwn ni i gyd rannu’r pethau anghywir. Helpa ni i wybod beth ddylem ei rannu, y pethau fydd yn lles i eraill, yn nerth iddyn nhw, yn gysur iddyn nhw. Mae yna ddigon o ddialedd a chasineb a  diodde yn y byd heb i ni gyfrannu tuag ato. Amen. 

Gwener (9)

Tybed be sy gan y Beibil i’w ddweud am rannu?  Paul ydi un o’r rhai sy wedi sôn am y peth, a dyma mae o’n ei ddweud am ein corff ni:  “Ni all y llygad ddweud wrth  y llaw ‘Nid oes arnaf dy angen di,’ na’r pen chwaith wrth y traed, ‘Nid oes arnaf eich angen chi.’ I’r gwrthwyneb yn hollol, y mae’r aelodau hynny o’r corff sy’n ymddangos yn wannaf, yn angenhreidiol... Os bydd un aelod yn dioddef, y mae pob aelod yn ddioddef gydag ef, neu os bydd un aelod yn cael ei anrhydeddu, y mae pob aelod yn llawenhau gydag ef.”

Disgrifaid o’r corff sy gan Paul – ond y disgrifiad hwnw hefyd yn ddisgrifiad o gymdeithas a chysylltiad pawb ohonom â’n gilydd. 

Rydyn ni i fod i gyd ddioddef, i gyd lawenhau, i rannu â’n gilydd. Un ydyn ni ac mae amgylchiadau pawb arall yn effeithio arnon ni mewn rhyw ffordd neu’i gilydd.

Gweddi  O Dduw, cawsom oll ein creu yn gyfartal mewn urddas, yn yr angen am barch a chariad a gofal. Gweddiwn y gallwn ddysgu rhannu’r cyfoeth a gawsom ni gyda’r rhai hynny na chawson nhw gymaint. Gweddiwn y gallwn drwy ein bywyd wneud bywydau pobol eraill yn well ac yn llawnach.  Amen. 

Wythnos 10     Mawrth 17 – 21    Gwanwyn

Llun (10)

Beth bynnag mae’r tywydd y tu allan yn ei ddweud, mae’r calendr yn dweud ei bod yn wanwyn.

Ac mae na rywbeth yn arbennig am dymor y gwanwyn.

Dyma’r tymor cyntaf - yn ôl y drefn arferol y byddwn yn gosod y tymhorau ynddyn nhw – gwanwyn, haf, hydref, gaeaf.

Dyma’r tymor sy’n dilyn y gaeaf, ac mi all hwnnw fod yn dymor tywyll, oer, annifyr yn aml.

Dyma dymor y deffro a’r ail ddechrau, y geni a’r blaguro.

Dyma’r tymor sy’n cael ei ddefnyddio i’ch disgrifio chi – rhai sydd yng ngwanwyn bywyd.

Ac mae pawb yn edrych yn eiddgar am arwyddion o’r gwanwyn – blodau yn gwthio eu pennau drwy’r pridd, y coed yn blaguro, llawer o adar yn dychwelyd o’r gwledydd pell, pawb a phopeth yn anesmwytho fel tase na rywbeth mawr yn digwydd.

Tymor i’r optimist, i’r person gobeithiol, i’r un sy’n gweld bywyd o’i flaen, dyna dymor y gwanwyn.

Gweddi   Diolchwn i Ti, O Dad, am ryfeddod y gwanwyn, am y deffro newydd, am y bywyd newydd sy’n gafael ym mhopeth. A ninnau yng ngwanwyn ein bywyd, gwna ni yn llawen, yn obeithiol, yn rhai fydd yn edrych ymlaen yn hyderus, a llanw ni oll â’r gobaith sydd yn y gwanwyn.  Amen.

Mawrth (10)

Mae’r gwanwyn a threfn y tymhorau yn dweud llawer wrthym.

Mae’n dweud bod yna amser i bopeth.

Does dim byd gwaeth na rhywbeth sy’n digwydd allan o’i dymor – fel eira yn y gwanwyn, tywydd cynnes braf yn y gaeaf, sychder mawr yn yr hydref.

Dim rhyfedd bod yr hen bobol, oedd yn sylwi mwy na ni ar y tymhorau ac ar arwyddion y tymhorau, yn dweud pethau fel:

      Gaeaf glas a wna fynwent fras

      Gwanwyn yn Ionawr a arwydda flwyddyn ddrwg.

Mae’r ddihareb gyntaf yn dweud bod rhywbeth sy’n annaturiol yn cael effaith ddrwg arnon ni, ac mai iachach o lawer yw gaeaf oer gyda’i rew a’i eira na gaeaf sy’n debycach i wanwyn neu haf.

Mae’r ail yn dweud bod gwanwyn rhy gynnar yn cael effaith ar y flwyddyn i gyd, ac nad oes dim byd yr un fath ar ôl cael dechrau mor annaturiol.

Mae bywyd yn debyg iawn i hyn.

Rhywbeth naturiol i’r ifanc yw edrych ymlaen at gael profiadau rhai hþn,

hiraethu am gael cyrraedd oedran arbennig, edrych ymlaen a methu aros.

Mae treigl y tymhorau yn arwydd i bawb i gymryd amser a gadael i bopeth ddod yn ei dro, gan fod yna “amser i bopeth dan y nef.”

Gweddi   Ein Tad, y mae yna amser i bopeth dan y nef, dyna mae’r Beibil yn ei ddweud a dyna mae natur yn ei ddweud. Pan fydd popeth yn digwydd yn ei amser y mae yna drefn, y mae yna reolaeth.  Gwna ni yn amyneddgar, yn mwynhau’r profiadau yr ydyn ni’n addas a pharod ar eu cyfer yn lle dyheu am brofiadau a ddaw i’n rhan yn ddigon buan yn y dyfodol.  Amen.

Mercher(10)

Mae’r gwanwyn a’r tymhorau eraill yn dweud llawer wrthym.

Maen nhw’n dweud llawer wrthym am Dduw.

Yn wir mae llawer o bobol yn credu mai mewn natur y gallan nhw weld Duw.

Maen nhw’n ei weld yn y drefn sy’n gosod siâp ar bopeth.

Ac y mae i’r drefn honno reolau.

Gwaith y gwyddonydd yw dod o hyd i’r rheolau a’u dehongli.

Ac wrth iddyn nhw wneud hynny a darganfod mwy a mwy, mae mwy a mwy o ryfeddod y byd a’r greadigaeth yn dod i’r golwg.

Hwyrach bod peryglon mewn gweld Duw mewn rhai elfennau o natur ac nid yn y lleill.

Mae yna emyn sy’n dweud: Cwyd aderyn bach o’i nyth

                                             Am fod Duw yn dirion byth…

Ond dyw’r emyn yn dweud dim am y gath all ddal yr aderyn a’i fwyta.

Na, nid yn y darnau y mae gweld Duw ond yn y cyfan, nid yn y gwanwyn ond yn yr holl dymhorau ac yn nhrefn y cyfan.

Gweddi   Diolchwn i Ti, O Dduw am drefn ryfeddol natur, trefn sy’n sicrhau parhad, sy’n sicrhau cynhaliaeth, trefn sy’n llawn cydbwysedd a rheolaeth. Dysga ni i barchu trefn natur, i gadw ei rheolau ac edrych ar ôl y byd gan ei fod yn etifeddiaeth i rai heblaw ni, i’r rhai ddaw ar ein holau.  Amen.

Iau (10)

Mi all pobol fod yn debyg i’r tymhorau:  yn bobol oeraidd fel y gaeaf,

                                                               yn rhai lliwgar fel yr hydref,

                                                               yn rhai llawen a heulog fel yr haf.

                                                               yn ddigalon a llwydaidd fel dyddiau 

                                                               Tachwedd 

                                                               yn wyllt fel stormydd gaeaf

Ond mae ‘na lawer i’w ddweud am fod fel y gwanwyn.

Mae’r rhai sy’n debyg i’r gwanwyn yn rhai sy’n dod â gobaith i eraill, i’r rhai sy’n teimlo mai gaeaf yw eu bywyd.

Mae’r rhai sy’n debyg i’r gwanwyn yn dawel a thyner:

                lliwiau tawel yw lliwiau’r gwanwyn, 

                awelon tyner yw awelon y gwanwyn,

                cawodydd ysgafn yw cawodydd y gwanwyn.

Dyw’r bobol sy fel tymor y gwanwyn ddim yn creu sðn mawr, ddim yn tynnu sylw atynt eu hunain, ddim yn creu anhrefn.

Maen nhw’n gwneud popeth yn ei drefn gywir, yn bwyllog a thaclus a threfnus.

Mae yna lawer i’w ddweud dros fod â natur debyg i dymor y gwanwyn.

Gweddi   Gweddiwn O Dduw am gael natur debyg i dymor y gwanwyn, natur fydd yn ein gwneud yn bobol obeithiol yn dwyn cysur i eraill, natur fydd ddim yn gwneud inni dynnu sylw atom ein hunain, natur fydd yn ein gwneud yn bobol gytbwys, gall. Amen. 

Gwener(10)

Y mae’r gwanwyn yn dymor sy’n dangos fel y mae popeth yn dibynnu ar ei gilydd.

Gwanwyn yw tymor y nythu ymhlith yr adar.

Gwanwyn yw’r tymor pan mae’r cywion yn dibynnu ar yr iâr a’r ceiliog i warchod ac i gasglu bwyd.

Gwanwyn yw tymor y blaguro i’r coed a’r blodau.

Heb gynhesrwydd y gwanwyn ni fyddai yna flaguro yn hanes y coed na’r planhigion eraill.

Heb gynhesrwydd y gwanwyn ni fyddai’r lindys a’r crysalis yn datblygu.

Prif air byd natur yw dibyniaeth, - pethau’n dibynnu ar ei gilydd, ac y mae hynny’n arbennig o wir am y gwanwyn, tymor ieuenctid popeth.

Mae’n wir am fywyd pob un ohonom hefyd.

Bore oes a gwanwyn bywyd yw tymor ein dibyniaeth ar rieni, ar athrawon, ar gymdogion i roi sicrwydd ac arweiniad a gwarchodaeth.

Mae treigl a thro’r tymhorau hefyd yn ein hatgoffa o’n dibyniaeth ar Dduw. Gallwn ni arddio a thrin y tir, gallwn hau’r had, ond allwn ni ddim sicrhau tyfiant. Duw trwy drefn ryfeddol natur sy’n gyfrifol am y tyfiant ym myd natur ac yn ein byd ni i gyd.

Gweddi  Diolchwn i Ti, O Dduw am bob tymor, am y gwanwyn yn enwedig a’i neges o ddibyniaeth popeth ar ei gilydd. Gwna ni yn rhai fydd yn ymddiried yn ein rhieni a’n teulu ac yn cymryd ein harwain ganddynt, gwna ni yn rhai fydd yn ymddiried ynot ti ac yn cymryd ein harwain gan dy gyfiawnder a’th gariad. Amen.   

Wythnos 11     Mawrth 23 – 27     Y Teulu

Llun(11)

Rydyn ni i gyd yn perthyn i deulu – i deulu dyn, i’r ddynoliaeth i roi enw arall arno fo. 

Ac yn y teulu dynol roedd y dyn yn arfer bod yn bwysicach na’r ferch.

Dyna pam mai geiriau efo dyn yn rhan ohonyn nhw ydi pob gair bron sy’n sôn am y teulu mawr yma – dynoliaeth, dynol ryw, y bywyd dynol.

Ac fel tad y byddwn ni’n cyfarch Duw – nid fel mam.

Bron ym mhob gwareiddiad, roedd y tad yn cael ei gyfri yn bennaeth y teulu. Mae hyn yn wir am yr Iddewon a roes i ni y Beibil.

Roedd merched yn rhan o eiddo y dyn – yn cael eu rhestru efo pethau eraill – gwraig, ych, asyn, tiroedd!

Ac fe ddioddefodd merched oherwydd hyn i gyd.

Erbyn heddiw fodd bynnag, mae pethau wedi newid, ac er ein bod yn dal i ddefnyddio’r gair dynoliaeth a theulu dyn, mi wyddon ni fod pawb sydd ynddo yn gyfartal.

A dyna un o’r pethau pwysica y gallwn ni ei ddweud am deulu – mae pawb sy’n aelod ohono yn gwbwl gyfartal, gyda’r un faint o hawliau.

Neb rhy fawr a neb rhy fach, dyna’r gwir am gymdeithas ac am deulu.

Dyma ddywedodd Tegla Davies – yr awdur a’r pregethwr enwog:  “Os yw’r Creawdwr yn Dad, bwriadwyd dynoliaeth i fod yn deulu, a phob cenedl ei chyfraniad fel aelod o’r teulu.”

Gweddi  Diolchwn i Ti,  O Dad am gael bod yn rhan o’r teulu mawr – o deulu dyn. Diolchwn am yr holl amrywiaeth sy’n perthyn iddo, yn genhedloedd a ieithoedd, pawb efo’i draddodiad a’i arferion ei hun. Gofynnwn i Ti gofio yn arbennig am yr aelodau hynny sy mewn amgylchiadau gwahanol iawn i’n hamgylchiadau ni, rhai sy’n cael bywyd yn anodd ac yn byw mewn lleoedd anodd llawn trais a gormes.

Gwna ni’n ddiolchgar inni gael ein hunain mewn gwlad lle nad oes newyn na syched na rhyfel.  Amen.  

Mawrth(11)

Y mae gan bob un ohonom deulu.Nid perthyn i deulu mawr dynoliaeth yn unig yr ydyn ni, ond i’r teulu llai.

Ac fe ddywedwyd llawer o bethau gan awduron ac enwogion o bob math am y teulu.

Dyma un gan yr awdur o Rwsia Leo Tolstoy: “Mae pob teulu hapus yn debyg i’w gilydd, mae pob teulu anhapus yn anhapus yn ei ffordd ei hun.”

Gwahanol bethau sy’n poeni gwahanol deuluoedd.

Cariad ydi’r edau sy’n clymu aelodau teulu wrth ei gilydd.

Heb gariad wnaiff y teulu ddim para.

Cariad ydi sail y teulu.

Dyma ddywedodd Saunders Lewis yn un o’i ddramâu – ydi o’n iawn tybed?

        Mae serch yn marw am ei fod yn fregus

        A chyflym fel ieuenctid. Ond fe dyf cariad 

        fel derwen drwy dymhestloedd oes,

        A thano ef fe godir cartref, teulu,

        A phendefigaeth a llywodraeth gwlad.  

Mae yna wahaniaeth medde fod rhwng serch sy’n rhyw fath o gariad arwynebol nad ydi o’n para a chariad, rhwybeth sy’n cynyddu ac yn tyfu.

A chariad ddylai sail teulu fod – a bod pawb o fewn teulu yn caru ei gilydd.

Gweddi Ein Tad, diolchwn i Ti am gariad a gofal rhieni, am gariad brodyr a chwiorydd, teidiau a neiniau, am gwlwm clos y teulu i’n cadw a’n datblygu. Dysg ninnau i garu ein gilydd a gofalu am ein gilydd o fewn ein teuluoedd ein hunain a’r teulu ehangach, teulu dyn.   Amen.

Mercher (11)

Mae’r gair teulu yn Gymraeg yn dod o ddau air sef tþ a llu, nifer o bobol yn byw yn yr un tþ.

Dyna ydi’r teulu agos ac mae o’n bwysig am na all plant bach edrych ar eu holau  eu hunain.

Yn hyn o beth mae pobol yn wahanol i bron bob anifail arall. 

Ymhen blwyddyn neu ddwy, llai na hynny weithiau, does dim posib dweud y gwahaniaeth rhwng y fam a’r plentyn ym myd llawer o anifeiliaid – cðn, cathod, defaid, gwartheg, adar o bob math.

Ond dydi hynny ddim yn wir am y teulu dynol.

Mae’r babi yn fabi am lawer yn hwy.

Mae’n blentyn bach am lawer blwyddyn.

Dyw’r gyfraith ddim yn cysidro y gall neb edrych ar ei ôl ei hun nes y bydd o leia yn 16 oed.

Rhaid felly wrth deulu o ryw fath.

Rhaid wrth oedolyn i edrych ar ôl pob plentyn.

Y mae teulu felly yn bwysig, yn hanfodol, yn rhywbeth y mae’n rhaid ei gael.

Ac y mae rhywun yn edrych ar ein holau, neu wedi edrych ar ein holau ni i gyd.

Gweddi   Diolchwn i Ti am y rhai sy’n edrych ar ein holau, yn sicrhau bwyd a dillad a chysgod ac arweiniad i ni. Ni allwn fyw hebddyn nhw. Diolchwn am rieni da a gofalus, a gwna ninnau yn gystal rheini i’n plant â’r rheini a gawson ni i’n magu. Amen.   

Iau(11)

Mae cysylltiad plant â’u rhieni yn gysylltiad rhyfedd iawn.

Mae’n agos, mae’n gariadus gan amlaf.

Ond mae plant hefyd yn gallu bod yn hynod feirniadol o’u rhieni.

A rhieni yn hynod feirniadol o’u plant.

Mae hynny’n dibynnu yn aml ar oed y rheini – ac ar oed y plant.

Dyma ddywedodd un tad:  “Mi hoffwn i taswn i hanner mor glyfar ag y mae fy

                                            mhlentyn ieuengaf yn meddwl ydw i a dim ond hanner

                                            mor dwp ag y mae fy mhlentyn hynaf yn meddwl fy 

                                            mod.”

A dyma ddyfyniad arall am dad:

                                            “Erbyn y bydd y mab wedi dod i sylweddoli bod ei dad

                                            yn iawn bron bob amser, mi fydd ganddo fo 

                                            fab sy’n meddwl fod ei dad bron bob amser yn 

                                            anghywir.”

Mae tipyn o waith meddwl am hon’na, ond dweud y mae fod yn rhaid i fab (neu ferch) gael y profiad o fod yn dad(neu fam) ei hun cyn sylweddoli beth mae hynny'n ei olygu.

Mae angen felly efallai, am fwy o gydymdeimlad gan blant at eu rhieni – gan fod eu gwaith yn anodd iawn – cadw rheolaeth a phlesio yr un pryd!

Gweddi   Ein Tad, maddau i ni pan fyddwn yn flin wrth ein rhieni, pan fyddwn ni’n eu beirniadu, yn eu gweld yn anheg, yn afresymol. Par inni gofio eu bod, ar ddiwedd y dydd, wedi blino fel ninnau, wedi bod falle allan yn gweithio er  mwyn dod ag arian i mewn i’n cadw, wedi cadw’r tþ yn lân a chynnes, wedi paratoi bwyd ar ein cyfer, ninnau yn aml yn cymryd yr holl bethau hyn yn ganiataol. Gwna ni yn blant diolchgar i’n rhieni. Amen

Gwener (11)

All neb ddewis ei deulu, dim ond ei gyfeillion.

Mae rhai yn dweud bod cyfeillion yn bwysicach na theulu, am ein bod yn dewis y rheini ein hunain. Ac i raddau y mae hyn yn wir.Y mae yna rai pobol sydd â chywilydd o’u teulu, cywilydd o’u rhieni, o’u brodyr a’u chwiorydd, o’u tras.

Y mae yna rai sy’n meddwl eu bod yn well na gweddill eu teulu.

Mae rhywbeth yn drist iawn yn hyn, ac yn y diwedd, sut rai ydyn ni ein hunain sy’n bwysig nid i pa deulu yr ydym yn perthyn a sut rai oeddyn nhw.

Mi ddywedodd Abraham Lincoln – un o arlywyddion enwocaf America rywbeth pwysig am hyn. Meddai:  “Does gen i ddim syniad pwy oedd fy nhaid(nhadcu)  

                                         Llawer pwysicach ydi imi wybod sut un ydw i.”

Nid pwy oedd fy nhaid – ond beth ydw i.

A dyna sy’n bwysig.

Ond y mae y rhan fwyaf o’r bobol sy wedi dod yn enwog yn y byd yn talu teyrnged i’w rhieni, i’r fagwraeth gawson nhw, i’r cariad gawson nhw ar yr aelwyd.

Fe all eich tþ fod yn llawn o’r pethe crandiaf, o’r dodrefn drutaf, fe all fod wedi ei adeiladu â’r defnyddiau gorau, ei beintio a’u harddu’n ysblennydd, ond tþ fydd o a dim arall. Fydd o ddim yn gartre.

Be sy’n rhaid ei gael i wneud tþ yn gartref?  Cariad aelodau’r teulu at ei gilydd, eu gofal o’i gilydd, eu consyrn am ei gilydd.

Gall y tþ gwacaf ei ddodrefn fod yn gartref.

Gall y tþ harddaf ei wedd a’i gelfi beidio bod yn gartref.

Gweddi  Gwna ni, O Dduw yn rhai fydd yn sylweddoli beth yw’r pethau gwerthfawr mewn bywyd, beth yw’r pethau sy’n gwneud ein cartrefi yn rhai diogel inni i fyw ynddyn nhw yn rhai sy’n llawn cariad a gofal. Gwna ni yn rhai fydd, pan ddown ni’n rhieni ein hunain yn rhoi y pwyslais ar y pethau iawn, ar nodweddion iawn y cartref, a chlyma ni yn un teulu mawr, teulu’r ddynoliaeth a ninnau yn cofio mai un teulu dedwydd sydd gan Dduw.  Amen.

Wythnos 12    Mawrth 30 – Ebrill 3     Chwarae

Llun(12)

Mae pawb yn hoffi chwarae.

Ers talwm roedd y syniad yn bod mai rhywbeth i blant oedd chwarae, ac nad oedd rhai wedi tyfu i fyny yn gwneud y fath beth.

Mi fydden nhw o hyd ac o hyd yn dyfynnu’r adnod:  

     Pan oeddwn yn blentyn, fel plentyn yr oeddwn yn llefaru, fel plentyn yr oeddwn 

     yn meddwl, fel plentyn yr oeddwn yn rhesymu. Ond wedi dod yn ddyn, yr wyf   

     wedi rhoi heibio bethau plentyn.

Mi fydden nhw’n dyfynnu’r adnod yna – yn enwedig ei diwedd i ddweud mai rhywbeth yn perthyn i fyd plentyn oedd chwarae.

Paul ddywedodd y geiriau yn yr adnod yna. A deud y gwir, er ei fod yn ddyn arbennig iawn, yn un o ddynion mwyaf y byd yn ei gyfnod, roedd o hefyd yn gallu bod yn greadur digon diflas. “Boring” fase’n gair ni am y peth heddiw.

Na, nid rhywbeth yn perthyn i fyd plant ydi chwarae, mae’n rhan ohonon ni i gyd, mae’r gallu i chwarae yn rhodd a gafodd pawb, ac mae eisiau gwneud yn fawr ohoni.

Ond wrth gwrs mae yna fwy nag un ystyr i’r gair chwarae  ac mi edrychwn ni arnyn nhw yn ystod yr wythnos.

Gweddi  Ein Tad, y mae rhyw gymaint o’r plentyn ynom ni i gyd ar hyd ein hoes. Diolchwn i ti am gael y ddawn a’r nerth i chwarae, i fwynhau bywyd, i fwynhau ein hunain, i fod yn llawen ac yn llon ac yn hapus. Amen.

Mawrth (12)

Un ystyr i’r gair chwarae yw – unrhyw weithgarwch corff neu feddwl yr ymgymerir ag ef er mwyn difyrrwch ac adloniant. Dyna’r chwarae y byddwn ni’n ei wneud amlaf – gêmau o bob math, gêmau corfforol allan ar y stryd neu yn y parc, ar gaeau pêl droed a rygbi, a’r gêmau y byddwn yn eu chwarae gartref yn enwedig o gwmpas y Nadolig.

Does yna ddim bwriad arall i’r pethau hyn – dim ond pleser.

A dyna sy’n dda ynddyn nhw – maen nhw’n bod er eu mwyn eu hunain, nid er mwyn unrhywbeth arall. Nid er mwyn ennill arian, nid er mwyn profi ein hunain yn well na neb arall, nid er mwyn unrhyw fantais i ni – ond er mwyn cael hwyl a sbri.

Mae hwyl a sbri yn bwysig.

Pobol ddiflas iawn yw y rhai sy ddim yn cael hwyl.  Mae bywyd diflas yn creu pobol ddiflas.

Rhaid inni gofio nad ydi bod o ddifri ddim yn golygu bod yn ddifrifol.

Y mae yna le mewn bywyd i wahanol fathau o brofiadau, ac mae’r profiad o chwarae yn un o’r rhai pwysica. 

Gweddi  Ein Tad, y mae’n rhaid i’r ðyn gael prancio, ac y mae’n rhaid i ninnau gael chwarae. Diolch am iechyd a nerth a gallu i chwarae. Ynghanol ein hasbri a’n llawenydd helpa ni i gofio am y rhai sy’n gaeth i afiechyd ac amgylchiadau arbennig fel na allan nhw chwarae. Helpa ni i sylweddoli  mor ffodus ydyn ni, ac i fod yn ddiolchgar ei bod gystal arnom.  Amen.

Mercher(12)

Rhan bwysig iawn o chwarae ydi bod yn rhywun arall. Mae plant bach wrth eu boddau yn bod yn rhywun arall, - yn actio tadau a mamau, yn chwarae tþ bach, yn  byw yn y dychymyg.

Chwarae rôl ydi’r term swyddogol am y peth – ac y mae o’n bwysig ym myd addysg ac ym myd adloniant plant.

O’r math yma o chwarae y daeth drama – a “play”(neu chwarae) ydi’r gair Saesneg amdano.

Chwarae rôl ydi actio – bod yn rhywun arall ar y llwyfan, ac o fewn y ddrama ei hun.

Rydyn ni i gyd yn hoffi bod yn rhywun arall, ac mi allwn ni feddwl a breuddwydio a dychmygu.

Y mae chwarae rôl yn gallu bod yn help i ni i ddeall eraill – mynd mewn dychymg i mewn i fyd pobol eraill, cymeriadau mewn drama weithiau, rhywun go iawn dro arall.

Y mae chwarae rôl yn gallu bod yn help inni i ddeall ein hunain. Mae bod yn rhywun arall yn rhan ohonom, byw yn y dychymyg, cymryd arnom.

Y mae chwarae rôl a bod yn rhywun arall yn ffordd inni ddianc o’n bywydau a’n gofal ein hunain. Dihangfa – dyna’r gair, - dihangfa mewn rhaglenni teledu o bob math, mewn ffilmiau, mewn drama. Dihangfa o rialiti bywyd bob dydd.

Rhywbeth yr ydyn ni i gyd ei angen.

Gweddi  Diolchwn i Ti, O Dad, am gael troi ein cefn ar ein problemau ein hunain  ambell waith a byw yn y dychymyg. Diolch i ti am ddychymyg gan ei fod yn ysgafnhau blinderau bywyd ac yn ein helpu i werthfawrogi safbwyntiau pobol eraill yn ein cymdeithas. Amen. 

Iau (12)

Y mae yna drydydd ystyr i chwarae ac mae pawb sy’n dreifio car yn gwybod amdano.

Y mae yna chwarae ym mhob llyw car, hynny ydi, mae o ychydig bach yn rhydd, mae yna ryw gymaint  o symud ynddo heb ei fod yn troi’r olwynion.

Heb y symud hwn mi fydde’n berig bywyd – ac wrth gwrs mi fydde’n berig tase ne ormod o symud ynddo. Yn aml iawn mae hyn yn digwydd mewn hen gar lle mae na ormod o ddefnyddio’r llyw wedi bod arno.

Dim gormod, dim rhy chydig – dyna sy’n gwneud y llyw yn ddiogel. 

Mae chwarae fel hyn yn bwysig i bob un ohonom hefyd.

Wrth sôn am y teulu, roedden ni’n sôn nad yw’r llywodraeth yn credu y gall neb edrych ar ei ôl ei hun nes y bydd yn un ar bymtheg oed.

Ond dyw mab neu ferch 15 oed ddim yn cael ei drin fel rhywun sy’n chwech oed. Na rhywun deg yn cael ei drin fel rhywun dyflwydd.

Y mae yna fwy a mwy o hawliau yn cael eu caniatáu i chi fel yr ydych yn mynd yn hþn – gan eich rhieni, gan yr ysgol, gan y gymdeithas.

Y symudiad a ganiateir er mwyn diogelwch – dyna mae un geiriadur yn ei ddweud am y math yma o chwarae.

Y gamp i gymdeithas a rhieni ac ysgol ydi gwybod faint o ryddid i’w ganiatáu, y gamp i chi ydi cadw o fewn y rhyddid hwnnw – er mwyn eich dioglewch a rhag ofn i chi ei golli!

Gweddi  Ein Tad, fel yr ydym yn tyfu mewn oedran a phrofiad, rydyn ni’n cael mwy  o hawliau, mwy o gyfrifoldeb, mwy o gyfle i wneud penderfyniadau, mwy o gyfle i wneud fel y mynnwn. Helpa ni i ddefnyddio’r rhyddid hwn yn iawn er mwyn ein diogelwch ein hunain ac er mwyn inni allu cadw’r rhyddid hwnnw yn hytrach na’i golli. Amen.

Gwener(12)

Mae chwarae teg yn ddywediad poblogaidd iawn. 

Mae’n cael ei ddweud lawer gwaith yn y dydd – chwarae teg iddo/iddi.

Mae’n bwysig ein bod yn cael chwarae teg.

Mae’r dywediad yn dod o fyd chwarae a chwaraeon, ac er bod yna wahaniaeth rhwng chwarae teg a chwarae yn deg, eto yr un peth ydi o yn y diwedd.

Mae chwarae’n deg yn golygu cadw y rheolau. Mae chwarae’n deg yn golygu peidio twyllo.

Mae chwarae teg yn golygu gwneud eich gorau.

Mae chwarae teg yn cydnabod hawliau pobol eraill.

Mae gan bob gêm ei rheolau – ac mae llawer ohonyn nhw yn bod er mwyn sicrhau chwarae teg i bawb sy’n cymryd rhan.

Mae yna reolau chwarae teg mewn bywyd hefyd – a’r enwocaf un ohonyn nhw ydi’r rheol osodwyd gan Iesu Grist - gwnewch i eraill fel y dymunech i eraill ei wneud i chi.

Does neb yn chwarae gêm er mwyn dysgu byw – ond mae chwarae gêmau yn ein dysgu i fyw, - dysgu am bwysigrwydd cyd weithio, dysgu am bwysigrwydd trio’n gorau, gweithio’n galed, cydnabod hawliau eraill, bod yn deg.

Gweddi  Gwna ni, O Arglwydd, yn ein chwarae ac yn ein  bywyd o ddydd i ddydd yn rhai fydd yn ceisio sicrhau tegwch i bawb; yn cadw rheolau ac yn chwarae’n deg, yn rhai sy’n sylweddoli bod sut y chwaraewn yn bwysicach na pwy sy’n ennill. Amen.

Wythnos 13    Ebrill  6 – 10    Y Pasg

Llun (13)

Mi wyddoch hanes yr wythnos cyn y Pasg mae’n siwr – yr wythnos fawr fel mae’n cael ei galw. 

Mi welodd Jerwsalem bron yr holl deimladau dynol sy’n bod yr wythnos honno.

Brwdfrydedd a theyrngarwch y dorf i ddechrau. Pawb yn gweiddi “hosanna” wrth i Iesu farchogaeth i’r ddinas ar y dydd Sul.

A pheth cyffrous ydi bod ynghanol tyrfa gynhyrfus frwd – boed hynny mewn rali neu gêm. Cael eich cario fel pe bai ar don o emosiwn, a chael eich hun yn gwneud pethau na fyddech chi’n breuddwydio eu gwneud tase chi ar eich pen eich hun.

Ydi mae bod mewn torf yn deimlad braf i ni i gyd.

Ond gall torf fod yn beryglus hefyd, gall eich cario ymlaen bron yn erbyn eich ewyllys.

Erbyn diwedd yr wythnos roedd y bobol oedd wedi gweiddi “Hosanna yw yr hwn sy’n dyfod yn enw yr Arglwydd” ar Grist wrth iddo ddod i Jerwsalem, yn dal i weiddi arno, ond erbyn hyn: “Croeshoelier Ef, Croeshoelier Ef” oedd y waedd.

Y dyrfa wedi troi, fel mae tyrfa’n gallu gwneud.

Ydi mae bod mewn tyrfa’n beth braf, ond mae angen cadw annibyniaeth hefyd, a  thori’n rhydd o’r dyrfa os yw yn gweithredu yn groes i’r hyn yr ydych chi yn gredu ynddo.

Gweddi  Ein Tad, mae bod mewn tyrfa’n rhan o’n hangen ni fel ieuenctid, yn rhan o’n diogelwch ni. Yn rhan o’r hyn ydyn ni. Ac yn aml y mae yna deimlad o fod yn saff mewn tyrfa a ninnau’n gallu mwynhau ein hunain. Helpa ni i sylweddoli y gall fod peryglon mewn tyrfa hefyd, ac y gallen ni gael ein harwain ar hyd llwybrau nad ydyn  ni am eu cerdded, a gwneud pethau nad ydyn ni am eu gwneud. Cadw ein hannibyniaeth o Arglwydd, waeth beth yw pwysau’r dorf.  Amen.

Mawrth(13)

Ar y dydd Llun mi welodd dinas Jerwsalem dwyll a gwylltineb.

Y gwerthwyr a’r stondinwyr yng nghyntedd y deml oedd y twyllwyr.

Roedden nhw’n codi prisiau afresymol ar y bobol oedd wedi tyrru i’r ddinas am ei bod yn Ðyl y Pasg.

Roedden nhw’n pocedu llawer iawn o’r arian oedd yn cael ei dalu iddyn nhw dros y cownter.

Roedden nhw’n twyllo pawb.

A gweld y rhain wrthi – ac yn y deml o bobman, wnaeth i Iesu Grist wylltio.

Mi wylltiodd gymaint nes dechrau taflu’r stondinau i lawr a chwalu popeth hyd y lle.

Roedd yno le cynhyrfus iawn.

Ydi anhegwch a thwyll yn gwneud i chi wylltio?

Oes angen gwylltio ambell dro dwedwch yn lle actio’n ddiniwed a gadael i bopeth fod?

Mae angen gwylltio am fod pris coffi yn dal yn uchel yn y siopau a chyflog gweithwyr Nicaragua wedi mynd yn is ac yn is nes bod pobol yn llwgu yno.

Mae angen gwylltio wrth glywed am fusnesau a ffyrmiau yn gwerthu sigarets i wledydd tlawd y byd, yn rhoi llefrith powdwr i famau yn y trydydd byd er mwyn eu denu i brynu cynnyrch na fedran nhw ei fforddio ac nad oes arnyn nhw ei angen.

Mae anen gwylltio wrth weld llywodraethau ddylai ymddwyn yn well yn torri nawdd i wledydd tlawd, yn bygwth y bom a’r gwn yn lle heddwch a chyfiawnder.

Gweddi  Ein Tad, fe wylltiodd Iesu yn y deml am iddo weld anghyfiawnder, a thwyll. Helpa ninnau i weld twyll a rhagrith lle mae’n bod ac i wylltio a gwneud rhywbeth pan welwn ef. Llanw ein calonnau â dicter cyfiawn tuag at y pethau hyn, a phenderfyniad i wella pethau a dwyn chwarae teg i mewn i fusnesau o bob math. Amen.  

Mercher(13)

Roedd yna garedigrwydd a thynerwch yn Jerwsalem a’r cyffiniau yn ystod yr wythnos fawr.

Aeth Iesu i aros gyda ffrindiau iddo ym mhentre bach Bethania – ddwy filltir o’r ddinas, a chael swper y noson honno yn nhþ  Seimon y gwhanglwyfus, ac roedd llawer o bobol yno.

Fe dywalltodd rhyw wraig olew gwerthfawr ar ei ben, olew oedd yn werth 300 ceiniog – sef cymaint â chyflog dyn am flwyddyn.

Roedd rhai yn ei weld yn wastraff ar arian, ond canmolodd Iesu hi am ei gweithred brydferth.  

Rydyn ni gyd yn gwybod am bobol sy’n cyfri eu harian o hyd, yn gwylio nad ydyn nhw yn gwario gormod, yn beio pawb a phopeth – llywodraeth a chynghorau yn enwedig am wastraffu arian.

Ond nid yn ôl faint mae o wedi ei gostio y mae mesur popeth. 

Y mae caredigrwydd, y mae tynerwch, y mae bod yn feddylgar o eraill yn costio. Dydi o ddim i’w gael am ddim.

Gall meddwl am eraill gostio mewn arian, mewn amser, mewn anhwylustod i ni i gyd.

Ond mae yr angen yn bod a rhaid i ni wynebu’r angen hwnnw a gwneud rhywbeth yn ei gylch.

Gweddi  Ein Tad, nid gwerth ariannol yw’r unig linyn mesur i’n gweithredoedd. Helpa ni i weld mai yr angen yw’r peth pwysig a diwallu’r angen hwnnw. Gall bod yn garedig, yn feddylgar ac yn ystyrlon gostio inni, ond fe fydd yn gost werth ei diodde am y bydd eraill yn elwa, ac fe fyddwn ni hefyd yn gwneud dy ewyllys di ar y ddaear ac yn dilyn esiampl Iesu Grist.  Amen

Iau(13)

Fe welodd Jerwsalem fradychu a gwadu yn ystod yr wythnos fawr.

Jwdas oedd y bradwr, un o gyfeillion Iesu yn mynd yn ei gfen at yr awdurdodau er mwyn helpu i’w ddal.

Wedi ei siomi yn Iesu yr oedd Jwdas, wedi meddwl ei fod yn Feseia fyddai’n dod i ymladd yn erbyn y Rhufeiniaid a gwaredu ei wlad. Siom i Jwdas oedd gweld Iesu yn marchogaeth asyn - anifail heddwch i mewn i’r ddinas yn hytrach na cheffyl  - anifail rhyfel.

Ac yna Pedr oedd y gwadwr. Yr un a ddywedodd yn y llys nad oedd o’n adnabod Iesu, ac yntau wedi dweud ychydig cyn hynny y byddai’n barod i’w ddilyn i unrhyw fan.

Oes yna frad yn llechu yn eich calonnau chi? Oes yna wadu wedi digwydd yn eich bywyd?

Does dim byd gwaeth na chael eich bradychu, yn enwedig gan rai yr ydych wedi meddwl eu bod yn gyfeillion i chi.

Peth hyll yw brad a pheth hyll yw gwadu hefyd, gwadu eich bod yn perthyn i rywun neu rywbeth, mynd yn groes i’r hyn yr ydych chi wir yn ei gredu – dyna ydi gwadu.

Rhaid bod yn onest i beidio bradychu, rhaid bod yn gryf i beidio gwadu.

Gweddi  O Dduw glanha ein calonnau rhag unrhyw deimlad o frad, cryfha ni rhag unrhyw deimlad o wadu. Gwna ni yn onest efo’n cyfeillion, yn onest efo’n gilydd a rho inni’r nerth i sefyll dros ein cyfeillion ac i sefyll dros yr hyn yr ydyn ni’n gredu ynddo. Amen.

Gwener(13)

Fe welodd Jerwsalem greulondeb a maddeuant ddiwedd yr wythnos.

Creulondeb y gyfraith yn chwipio Iesu, yn gwneud iddo gario’i groes a chreuloneb y rhai a’i croeshoeliodd.

Ac fe welodd y rhai oedd wrth y groes faddeuant – yn y lle mwyaf anhebyg, a maddeuant i’r rhai mwyaf anodd maddau iddyn nhw. Crist yn maddau i’r rhai oedd fwyaf creulon wrtho – “ni wyddant beth y maent yn ei wneuthur.”

Y mae yna greulondeb anhygoel yn y byd yr ydyn ni yn byw ynddo, creulondeb ar bob lefel ac o bob math, creulondeb meddyliol a chorfforol ac mae’n anhygoel yr hyn y gall pobol a gwledydd ei wneud i’w gilydd.

Yn amal iawn pan fyddwn ni’n edrych ar y teledu, mi ryden ni’n sylweddoli bod maddeuant yn beth prin. Llawer o drais ac ychydig o faddeuant.

Mi ddangosodd Dydd Gwener y Groglith ddynoliaeth ar ei waetha ac ar ei orau.

Mor anodd ydi maddau pan fydd rhywun wedi gwneud rhywbeth mawr inni. 

Ydi maddeuant felly y tu hwnt inni?

Hawdd ydi dweud wrth rywun arall am faddau, gwneud hynny  ein hunain yw’r gamp.

Ond maddau wnaeth Iesu Grist ac y mae yna laweroedd yn ein byd sy wedi gallu dilyn ei esiampl.

Gweddi  Ein Tad, “Maddau iddynt canys ni wyddant beth y maent yn ei wneuthur,” dyna eiriau Iesu ar y groes. Dyro i ni’r cryfder i allu maddau, i geisio dileu creulondeb o’n cymdeithas ni ac i ddangos ysbryd maddeuant wrth y rhai sy’n gwneud niwed i ni.  Amen.

Wythnos 1    Ebrill 28 – Mai 2    Medrau Personol a Chymdeithasol

Llun (1)

Dyna deitl sy’n swnio’n bwysig iawn i wasanaethau’r wythnos yma – medrau personol a chymdeithasol. 

Gair da ydi medr – y gallu i wneud rhywbeth, ac o’r gair yna y cawn ni’r gair medrus a medru. “Fedri di  wneud peth a peth?” Ac os byddwn ni’n methu – “Fedra i ddim” medden ni.

Gair arall ryden ni’n ei ddefnyddioo ydi sgil – gair Saesneg i ddechre ond mae o wedi dod yn air Cymraeg erbyn hyn.

Ac mae sgil yn air diddorol iawn yn dod o hen air Norwyeg - skilja sy’n golygu “gwahanu”.

Ac mae gwahanu – neu ddweud y gwahaniaeth yn rhan bwysig iawn o bron bob medr sy’n bod – y gwahaniaeth rhwng da a drwg, rhwng peryglus a diogel, rhwng hardd a hyll, rhwng derbyniol ac anerbyniol, rhwng gweddus ac anweddus, ac ar rai o’r rhain y byddwn ni’n edrych yr wythnos hon.

Gweddi   Arglwydd, gwna ni yn rhai medrus, yn rhai sy wedi meithrin ein sgiliau, yn enwedig y gallu i wybod y gwahaniaeth rhwng yr hyn sy’n dda a’r hyn sy’n ddrwg, yr hyn sy’n dderbyniol a’r hyn sy’n anerbyniol. Amen.    

Mawrth (1)

Mae’n bwysig gwybod y gwahaniaeth rhwng da a drwg.

Hawdd medde ni – hawdd adnabod y ddau.

Mae bod yn garedig yn dda, mae bod yn frwnt a chreulon yn ddrwg.

Mae gwneud ein gwaith yn dda, mae peidio’i wneud yn ddrwg.

Mae gwrando a dal sylw yn yn dosbarth yn dda, mae chwarae o gwmpas a pheidio gwrando yn ddrwg.

Ydi, mae da a drwg yn aml iawn iawn yn hawdd i’w nabod – ond nid bob amser.

A dyna’r drafferth. Mae yna fannau llwyd.

Mae dwyn oddi ar rywun arall yn ddrwg medden ni, ond beth am y fam sy’n dwyn er mwyn cynnal ei phlentyn sy ar fin llwgu? 

Mae helpu rhywun arall yn dda medden ni, ond beth am yr help sy’n cael ei roi i rywun fel ei fod  yn dod yn ddibynnol ar yr help a ddim yn gwneud dim drosto’i hun?

Y sefyllfa yn aml sy’n penderfynu beth sy’n dda a beth sy’n ddrwg, ac adnabod y sefyllfa a gwneud yr hyn sy’n iawn yn y sefyllfa honno – dyna’r sgil, dyna’r fedr bwysig.

Gweddi  A ninnau’n byw mewn byd cymhleth lle nad ydi pethau’n aml yn ddu a gwyn, helpa ni i feithrin y gallu a’r ddawn i adnabod y da,  ac i ddweud y gwahaniaeth rhyngddo â’r drwg,  ac i ddeall cymhellion pobol pan fyddan nhw’n  bihafio  mewn ffordd wahanol i ni. Amen.

Mercher(1)

Ryden ni yn aml yn mynd i drafferthion wrth ymateb yn sydyn i rywbeth, ac yn gorfod dweud wedyn – “taswn i wedi cael mwy o amser, “ neu “taswn i wedi cymryd mwy o amser i feddwl mi fydde pethe’n wahanol.

Dydi yr argraff cyntaf ddim bob amser yn iawn.

Mi ddaru ne grðp o gantorion o Lerpwl wneud tâp a mynd â fo at gwmni recordiau ryw dro – a dyma ddyn o’r cwmni yn gwrando ar y tâp a dweud – “da i ddim” a gwrthod gwneud dim byd efo fo.

Y grðp hwnnw oedd y Beatles!      

Un o fedrau byw ydi gallu gwneud y penderfyniad iawn a dod i’r penderfyniad iawn am bobol eraill. Mae eisiau dod i nabod pobol yn iawn i ddechrau – ac mae hynny yn aml yn cymryd amser.

Y disgybl newydd yna yn yr ysgol – un annifyr, diflas, surbwch, dangos ei hun.

Ie, falle, neu rywun sy’n swil, neu yn anhapus gartref, neu yn ofnus o gyfarfod disgyblion eraill, yn ansicr ohono’i hun. 

Rhan bwysig o fedrau byw yw rhoi i bawb yr hyn mae’r Saeson yn ei alw yn “benefit of the doubt”. 

Gweddi  Maddau inni, O Arglwydd, ein bod mor barod i farnu pobol eraill, mor barod i ddod i gasgliadau heb wybod y ffeithiau i gyd. Gwna ni yn rhai amyneddgar efo pawb, yn rhaid fydd yn dod i farn ar ôl gwybod – ac nid cynt.   Amen.

Iau(1)  

Mae’r teitl  “medrau personol a chymdeithasol” yn cynnwys y gair personol hefyd, nid cymdeithasol yn unig.

Yn aml mae hi’n haws penderfynu beth ddylai ddigwydd i bobol eraill nag ydi hi i benderfynu beth ddylai ddigwydd i ni ein hunain.

Mae datblygu medrau yn golygu datblygu gallu i wneud y dewisiadau iawn ein hunain, i reoli ein hamser a’n bywydau.

Mae gwneud y dewisiadau hyn yn rhan o dyfu i fyny.

Ambell dro pan fydd rhywun wedi colli mam neu dad yn ifanc mi fyddwn ni’n dweud amdanyn nhw – eu bod wedi gorfod tyfu i fyny yn sydyn – hynny ydi wedi gorfod gwneud penderfyniadau drostynt eu hunain gan nad oedd neb ar gael i’w harwain.

Mor ffodus y mae y mwyafrif ohonon ni fod gynnon ni rieni i arwain a gofalu – a’n helpu i benderfynu, ac wrth dyfu i fyny mi fyddwn ni’n cael mwy a mwy o reolaeth dros ein bywydau ein hunain, ac yn cael penderfynu droston ein hunain.

Dyma ran bwysig o ddatblygu ac o dyfu.

Gweddi  Ein Tad, helpa ni i ddatblygu fel y gallwn sefyll ar ein traed ein hunain, gwneud ein penderfyniadau ein hunain – a gwneud y penderfyniadau iawn er ein lles ein hunain ac eraill.  Amen.

Gwener (1) 

Faint o feddwl sy gynnoch chi ohonoch eich hun tyebd? Gormod? 

Ydech chi’n meddwl nad oes yna neb tebyg i chi a’ch bod yn well na phawb arall?

Na, dydi meddwl felly ddim yn iawn, ac yn gwneud dim byd ond drwg i chi eich hun.

Faint o feddwl sy gynnoch chi ohonoch eich hun tybed? Dim digon?

Ydech chi’n meddwl bod pawb yn well na chi?

Ydech chi’n gadael i bawb sychu i draed ynoch chi?

Na, dydi meddwl felly ddim yn iawn, ac yn gwneud dim byd ond drwg i chi eich hun.

Wel? Oes yna fan canol rhwng y ddau begwn tybed?
Oes eisiau inni fod â meddwl ohonon ein hunain?

Oes yn sicr. Mae’n iawn i ni i gyd deimlo ein bod yn arbennig, yn sbesial, yn unigryw – ond cofio bod pawb arall felly hefyd ac nad yden ni ddim gwell na dim gwaeth na neb arall.

Na, dydi cadw’r balans rhwng meddwl gormod ohonon ein hunain a pheidio meddwl digon ddim yn hawdd, ond mae’n un o fedrau pwysicaf bywyd a thyfu i fyny, mae’n fedr bersonol a chymdeithasol bwysig dros ben.

Gweddi  Ein Tad, maddau i ni os ydym yn meddwl gormod ohonom ein hunain ar draul pawb arall, a meddwl ein bod yn well na phawb arall. Maddau inni hefyd os nad ydyn ni’n meddwl digon ohonom ein hunain  os nad ydyn ni yn edrych ar ôl ein hunain a sylweddoli ein bod yn arbennig a dy fod ti yn ein caru ni. Amen.  

Wythnos 2    Mai 5 – 9   Rheolau  Aur:  Byddwch yn dyner a    

                                     charedig a chymwynasgar

Llun(2)  

Oni fyddai’r byd yn llawer gwell lle i fyw ynddo tase pawb yn cadw’r rheol yna?

Yn anffodus dydi pawb ddim.

Mae na bobol sy byth yn dyner wrth neb.

Mae na bobol sy byth yn garedig wrth neb.

Mae na bobol sy byth yn wneud cymwynas â neb.

A gwaeth na hynny – mae na bobol a phlant sy’n  credu bod gwneud y pethe hyn rywsut yn eu gwneud yn hen fabis, yn “softies|” yn wimps.

Does yna ddim byd yn “macho” mewn bod yn dyner.

Dydych chi ddim yn gallu dangos eich bod yn tyff wrth fod yn garedig.

Dydych chi ddim yn dangos eich bod yn galed wrth wneud cymwynas â rhywun.

Ond tydi hynny ddim yn wir.

Mae angen mwy o ddewrder yn aml i fod yn dyner nac yn gas, mwy o ddewrder i fod yn garedig, mwy o ddewrder i wneud cymwynas.

Cofiwch un llinell bwysig o farddoniaeth – dim ond un - os byddwch chi’n teimlo yn dipyn o sisi wrh fod yn dyner, wrth fod yn garedig, wrth wneud cymwynas.

Dyma hi -  llinell Waldo Williams sy’n dweud bod: Dewrder o dan dynerwch. 

Gweddi  Arglwydd, gwna ni yn dyner, yn garedig yn gymwynasgar, a gwared ni rhag credu ein bod yn llai na ni ein hunain wrth wneud y pethau hyn. Helpa ni i sylweddoli mai’r rhai tyner a charedig yw gwir arwyr ein byd. Amen.  

Mawrth (2)

Y mae pawb yn dioddef meddai Thomas Grey, awdur y gerdd enwog Grey’s Elegy,  pawb yn griddfan oherwydd poen, pawb yn cwyno oherwydd dioddefaint.

Ond, meddai, mae yna wahaniaeth – mae’r rhai dideimlad yn cwyno oherwydd eu poenau a’u dioddefaint eu hunain, ond mae’r rhai tyner eu calon yn cwyno oherwydd poenau a dioddefaint pobol eraill.

Ac mae’r pennill Saesneg yn werth ei adrodd:   To each his suff’rings , all are men

                                                                               Condemn’d alike to groan;

                                                                            The tender for another’s pain,

                                                                                Th’ unfeeling for his own.

Ie, hawdd dweud, ond mae gofyn inni deimlo dros boenau eraill yn hytrach na’n poenau ein hunain yn anodd iawn. Ac eto mi fyddwn ni weithiau yn gwneud yn byddwn?

Wrth weld ambell un yn diodde neu wedi brifo, mi fedrwn ni ddychmygu sut mae’n teimlo, hwyrach am i’r un peth ddigwydd i ni rywdro.

Mae hynny yn dod â ni yn agos at ddioddef poenau pobol eraill.

Mae o’n rhywbeth gwerth ymgyrraedd ato, hyd yn oed os byddwn ni yn aml yn methu gan eu fod yn tynnu ein sylw oddi wrth ein hunain – ac at eraill, sy efallai mewn llawer mwy o angen  na ni.

Na dydi o ddim yn hawdd – pa ryfedd i Waldo ddweud: “Dewrder o dan dynerwch” ynte?

Gweddi  Diolchwn i ti, O Arglwydd, fod y gallu ganddon ni, fel gennyt ti, i ddioddef dros eraill, i deimlo dros eraill yn eu dioddefaint a hynny efallai am inni orfod dioddef ein hunain. Diolchwn i ti am y teimladau yma sy’n cynnig tynerwch a chymorth i bobol mewn angen. Heb y teimladau hyn fe fydden ni’n galed a dihidio a difeind o bawb a phopeth. Amen.

Mercher(2)

I fod yn dyner, yn garedig,yn gymwynasgar mae’n rhaid i ni wrth ddoethineb – efallai y peth pwysica y gallwn ni ei feithrin yn ein bywydau.

Mae cymaint yn mynd o’i le oherwydd anoethineb – methu gwneud y peth iawn yn y lle iawn ar yr adeg iawn.

Defnyddio geiriau lle byddai tawelwch yn well.

Dweud lle byddai’n well awgrymu.

Beirniadu lle bydai’n well helpu. 

Rydyn ni yn byw mewn byd cymhleth, mewn byd anodd gwneud y penderfyniadau iawn, ac mae’n hawdd drysu wrth geisio meddwl beth sy’n bwysig a beth sydd ddim. Dyma ddywedodd un awdur:  Y tristwch mwya yn ein byd ydi ein bod yn dysgu’n fuan sut i garu pethau a defnyddio pobol yn lle defnyddio pethau a charu pobol.
Hwyrach y byddai’n help inni i gyd geisio ateb pedwar cwestiwn yn onest:

     Pwy yw’r bobol bwysig yn ein bywydau ni?

     Betb yw’r pethau pwysig yn ein bywydau?

     Beth yw’r pethau y gallaf eu newid yn fy mywyd?

     Beth yw’r pethau yn fy mywyd y mae’n rhaid i mi eu derbyn?

Gweddi  Ein Tad, helpa ni i sylweddoli pwy yw’r bobol bwysig yn ein  bywyd, i weld eu bod yn bwysicach na phethau, i feddwl beth allwn ni ei newid yn ein bywyd, ac i fodloni ar y pethau na allwn eu newid.  Amen.

Iau (2)

Mae sut yr ydym yn byw ac yn trin pobol eraill yn dibynnu ar sut yr ydym yn gweld ein hunain, yn gweld ein byd.

Un diwrnod dyma deithiwr ar y ffordd yn cyfarfod  dyn doeth.

“Dwed wrtho i am y dre draw acw,” meddai’r teithiwr. “Ydi’r bobol yn gyfeillgar, fydda i’n cael croeso yno?”

Ac meddai’r dyn doeth:

“Dwed wrtho i am y dre rwyt ti newydd ddod ohoni.”

“O, tre annifyr iawn oedd hi,” atebodd y teithiwr, “yn llawn o bobol ddrwg a diflas, oedd yn gwneud dim ymdrech i groesawu rhywun diarth. Roeddwn i’n falch o adael y lle.”

“Felly,” meddai’r dyn doeth, ”mi weli di fod y dre rwyt ti’n mynd iddi rðan yn union yr un fath.”

Y mae y ffordd y cawn ni ein trin gan eraill yn dibynnu ar ein hagwedd ni tuag at eraill.

Ydyn ni’n gweld y byd fel lle cyfeillgar, da, diddorol, lle i weithredu cariad a thynerwch a chyfeillgarwch ynddo tybed, neu fel lle diflas annifyr, pawb “on the make” a neb yn hidio dim am neb arall?

Fel y byddwn ni yn gweld pethau y byddwn ni’n gweithredu.

Gweddi   Ein Tad, helpa ni i weld y byd, nid fel lle peryglus, yn llawn o bobol drwg ac anghyfeillgar, ond fel byd lle mae cariad a gobaith yn teyrnasu, fel lle sydd yn cynnig cyfle i ni i wasanaethu cyd-ddyn. Amen.

Gwener(2)

Wrth fod yn dyner, yn garedig, yn barod i helpu eraill, mi ryden ni hefyd, yn y pen draw yn helpu ein hunain.

Mae yna obaith y bydd pobol eraill yn ymddwyn tuag aton ni fel ryden ni yn ymddwyn tuag atyn nhw.

Mae yna hen stori am bobol o gwmpas bwrdd mawr yn llawn danteithion ond allen nhw ddim ond ei fwyta wrth ddefnyddio gweill bwyta (chop sticks). Y drafferth oedd fod y gweill yn andros o hir.  Roedd hi’n hawdd gafael yn y bwyd efo nhw, ond allen nhw ddim ei roi yn eu cegau eu hunain. Mi ddaru nhw lwgu i farwolaeth er bod digon o fwyd o’u cwmpas.

Mewn tre arall roedd yr un peth yn digwydd – y bwrdd yn llawn danteithion a phawb o’i gwmpas efo’r gweill bwyta hir ac yn methu cael dim i’w cegau. Ond yna mi gafodd un ohonyn nhw syniad, Dyma fo’n codi peth o’r bwyd ac yn ei roi yng ngheg yr un oedd ar ei gyfer. A dyma pawb yn gwneud yr un peth a phawb yn cael llond eu boliau  o fwyd.

Mae ystyr y stori yn amlwg, Wrth feddwl am eraill y mae cael digon ein hunain, ac wrth feddwl am eraill y mae  cael bywyd llawn – llawn pwrpas, llawn gorfoledd, llawn llawenydd.

Beth bynnag arall wnawn ni heddiw, beth am inni i gyd gofio’r rheol aur a bod yn dyner, yn garedig ac yn gymwynasgar wrth bawb welwn ni.

Gweddi  Ein Tad, helpa fi yn ystod y dydd heddiw i fyw fel yr wyt ti yn dymuno imi fyw, gan ddangos tynerwch at bawb, gan fod yn garedig wrth bawb ac wrth beidio colli cyfle i wneud cymwynasau i eraill. Amen. 

Wythnos 3     Mai 12 – 16     Wythnos Cymorth Cristnogol

Llun(3)

Dyma adael ein thema medrau personol a chymdeithasol am wythnos a rhoi sylw i Gymorth Cristnogol.

Ydi’r frawddeg yna yn wir?

Ydi rhoi sylw i Gymorth Cristnogol yn golygu troi cefn ar fedrau personol a chymdeithasol?

Dim o gwbwl.

Un o’r medrau personol pwysica ydi datblygu’r awydd a’r gallu i helpu eraill, i feddwl am rai llai ffodus na ni, i ddangos cydymdeimlad a chonsyrn at bobol anffodus yn ein byd.

Ac un o’r medrau cymdeithasol ydi gwybod sut i fynd ati i helpu, i wneud y pethau  hynny sy’n dangos consyrn.

Falle y bydd rhai ohonoch chi pan fyddwch chi yn oedolion am fynd i weithio i Gymorth Cristnogol neu un o’r asiantaethau dyngarol eraill.

Falle y cewch chi gyfle i wasanaethu mewn gwledydd tlawd  yn y byd.

Ond chaiff pawb mo’r cyfle hwnnw.

Y cyfle gaiff pawb yw helpu i wneud eraill yn ymwybodol o Gymorth Cristnogol a’r angen sydd yn ein byd, a chael rhan hefyd mewn codi arian.

Dyna’r angen ar y mudiad – arian er mwyn iddyn nhw allu gwasanaethu yn y mannau lle mae angen gwirioneddol.

Ala i wneud dim i helpu newyn ac angen yn y byd – dyna gri llawer, a ffordd hawdd o wrthod cyfrifoldeb ydi o. Achos yr ateb ydi – gallwch mi allwch chi i gyd roi eich llaw yn eich poced!

Gweddi  Ein Tad, ein cyfrifoldeb ni, nid cyfrifoldeb rhywun arall ydi’r holl bobol yn ein byd sy’n diodde o eisiau bwyd, o eisiau diod, o eisiau amgylchiadau iawn i fyw ynddyn  nhw. Gwared ni rhag meddwl na fedrwn ni wneud dim. Mi allwn ni i gyd gyfrannu os ydi’r ewyllys ganddon ni. Amen.

Mawrth(3)

Mae Cymorth Cristnogol bron yn hanner cant oed.

Fe’i sefydlwyd yn 1945 fel mudiad ar gyfer Ewrob yn unig. – yn union ar ôl diwedd yr ail ryfel byd.

Roedd miliynau o ffoaduriaid ar grwydr ar y cyfandir, yn dlawd a di-gartre oherwydd effeithau rhyfel.

Mudiad Cristnogol Cymodi yn Ewrob oedd yr enw arno bryd hynny ond daeth yn fudiad y byd i gyd yn 1949 ac yn 1964 newidiodd ei enw i Cymorth Cristnogol.

Yr adnod a symbylodd hyn oll yw’r adnod sydd yn hanes Iesu yn Efengyl Mathew: Yn gymaint ag i chi ei wneud i un o’r lleiaf o’r rhain, fy mrodyr, i mi y gwnaethoch.

Y ffordd i wasanaethu Duw yw trwy wasanaethu dyn, a dyna wnaeth Cymorth Cristnogol ar hyd y blynyddoedd.

Syniad Cristnogol hefyd yw dweud mai ni yw dwylo a thraed Iesu, ni sy’n gweithredu dros Dduw yn y byd, yn helpu eraill, yn estyn cariad a gobaith i drueiniaid.

Mudiad gobaith yw Cymorth Cristnogol, mudiad cadarnhaol sy ddim yn gresynu am sut mae pethau ond yn gwneud rhywbeth yn ei gylch.

Gweddi  Ein Tad, diolchwn i ti am Gymorth Cristnogol, y mudiad sy’n dwyn bywyd i gymaint o bobol ddiobaith y byd, y mudiad sy’n ddwylo ac yn draed i ti. Gwna ninnau yn rhai parod  weithio dros yr anghenus a’r tlawd a’r digartref, yn rhai fydd yn dwyn gobaith a sicrwydd i bawb sy’n diodde heddiw.  Amen

Mercher (3)

Mae Cymorth Cristnogol yn gweithio mewn dros 60 o wledydd tlota’r byd.

Maen nhw’n gweithio ar brojectau tymor hir ac yn gwneud yr hyn sydd ei angen.

Yr angen mewn rhai gwledydd yw am ddðr ac mae gan y mudiad brojectau i agor ffynhonnau.

Yr angen mewn rhai gwledydd yw am offer i drin y tir ac mae gan y mudiad brojectau sy’n darparu tractorau ac yn dysgu pobol sut i’w trwsio ac edrych ar eu holau.

Yr angen mewn rhai gwledydd yw am addysg i’r plant ac mae gan y mudiad brojectau sy’n agor a chynnal ysgolion.

Y mae’r mudiad yn gweithio gyda pob cenedl o ddynion waeth beth yw eu crefydd.

Dydi o ddim yn fudiad sy’n ceisio troi pawb yn Gristnogion.

Mudiad ydi o sy’n ceisio cadw pobol yn fyw a gwella bywydau pobol.

Mae arwyddair y mudiad yn dweud y cyfan amdano – yn dweud sut fudiad ydi o a be ydi ei bwrpas:  Rydyn ni yn credu mewn bywyd cyn marwolaeth.
Gweddi  Ein Tad, mae gweld angen yn rhan bwysig o’i ddiwallu. Agor ein llygaid i weld yn iawn, i weld dan drueni dyn ei fri, ac i estyn iddo yr hyn y mae ei angen. Amen.    

Iau(3)

Y mae’n hawdd iawn ateb yn emosiynol i angen pobloedd ein byd.

Y mae’n hawdd iawn colli dagrau a gwneud dim.

Dyw ein dagrau yn da i ddim i neb – allan nhw fwydo yr un geg na diwallu syched yr un plentyn.

Ond os yw’r dagrau yn arwain at weithredu doeth a phwrpasol – wel mae hynny’n fater gwahanol.

Mae o wedi cael ei ddweud lawer gwaith – os rhowch chi bryd o fwyd i rywun mi cadwch o’n fyw am ddiwrnod, os plannwch chi gae o reis mi cadwch o’n fyw am fisoedd. 

Y mae yna broblemau tymor byr a thymor hir yn ein byd. Mae newyn yn broblem tymor byr, y mae’n rhaid bwydo pobol heddiw, ond yn y bôn problem tymor hir ydi hi – a rhaid newid yr economi neu newid y dull o ffermio i’w ddiwallu yn iawn.

Y math yna o ddoethineb sydd gan gymdeithasau megis Cymorth Cistnogol a dyna pam ei bod mor bwysig eu cefnogi.

Gweddi  Ein Tad, pan welwn ni ddioddefaint rydym yn drist ac yn wylo. Diolch am yr emosiynau hynny, ond tro nhw yn weithredoedd cadarnhaol er mwyn inni allu gwneud rhywbeth i drin achosion ein tristwch, Amen.

Gwener(3)

Ydi, mae’n dda o beth fod Cymorth Cristnogol ar gael – a chymdeithasau eraill tebyg. 

Ond allan nhw wneud dim heb arian.

Arian maen nhw ei angen, a phan fyddwn ni’n aml yn teimlo na allwn ni wneud dim i leddfu a datrys problemau mawr y byd, fe allwn bob amser roi arian.

Mae hi’n wythnos Cymorth Cristnogol.

Ydyn ni wedi mynd heb rywbeth yr wythnos yma er mwyn rhoi arian?

Ydyn ni wedi aberthu er mwyn eraill?

Oes raid inni cael y botel bop yna – y creision yna, sy’n gwneud dim ond ein gwneud ni yn dewach?

Mae ein cðn a’n cathod yn cael gwell bwyd na miliynau o bobol a phlant yn ein byd.

Mae’n bryd inni sylweddoli y gallwn ni wneud rhywbeth ynglyn â hyn.

A’r hyn y gallwn ei wneud yw rhoi, rhoi, rhoi.

Mae’n bryd inni droi ein cymdeithas “be alla i ei gael? yn gymdeithas “be alla i ei roi?”

Gweddi  Maddau inni, O Arglwydd, ein hunanoldeb, ein byw moethus, difeddwl mewn byd o dlodi ac angen. Maddau, Arglwydd, maddau, gwna ni yn rhai sy’n edifar a thro’r edifeirwch hwnnw yn weithredoedd yn dy enw di i ddwyn gobaith i genhedloedd tlawd ein byd, Amen.

Wythnos 4  Mai 19 – 23              Rheol aur  – Peidiwch gwastraffu 

                                                  eich amser chi na neb arall

Llun (4)

Ydi gwastraffu amser yn bechod?
Be ydi gwastraffu amser?

Ydi’r person sy’n treulio teirawr yr wythnos yn chwarae golff yn gwastraffu amser?

Oni allai fod yn gwneud rhywbeth gwell efo’i amser?

Ei ateb o, neu hi fyddai bod teirawr o golff yn gwneud lles a’i fod yn well a iachach person i ddefnyddio gweddill yr amser yn iawn.

Mae’n debyg bod gwastraffu amser yn debyg i chwyn. Chwyn ydi’r planhigyn iawn yn y lle anghywir. Mewn gardd llawn llysiau mi fyddai’r daffodil yn chwyn, mewn gardd llawn blodau mi fyddai tatws yn chwyn.

Yr un peth efo amser – gwneud y peth iawn ar yr amser iawn sy’n bwysig. Mae chwarae’n beth da ond nid mewn gwers, mae darllen yn beth da ond fyddai goli mewn gêm sy’n darllen yn lle arbed goliau yn fawr o les.

Gwneud y peth iawn ar yr amser iawn – dyna’r rheol bwysig, a chael y doethineb a’r hunan ddisgyblaeth i wneud hynny.

Gweddi  Ein Tad, cawsom asmer yn rhodd i’w ddefnyddio fel y mynnwn. Gwna ni yn rhai doeth yn ein defnydd o amser fel na fyddwn ni byth yn tyfu i fyny i orfod dweud, “biti na faswn i wedi defnyddio fy amser yn well.”  Amen.

Mawrth(4)

Mae hi’n hen stori – ond yn un werth ei hail adrodd.

Stori am y ras rhwng dau berson mewn car – ras dod o hyd i stryd arbennig mewn tre arbennig.

Cychwyn o’r un lle, rhyw 60 milltir o’r dre honnno, gorfod cadw rheolau’r ffordd fawr i gyd – dim gor yrru etc.

Mi gychnwynnodd un ar unwaith ac roedd o wedi diflannu rownd y gornel mewn dim ac ar ei ffordd.

Mi eisteddodd y llall yn ei gar yn atsudio mapiau – map o’r wlad er mwyn dod o hyd i’r ffordd rwyddaf i gyrraedd y dref, a map o’r dref i weld ble roedd y stryd.

Does dim angen bod yn graff iawn i wybod diwedd y stori – a phwy enillodd, yr un astudiodd y map wrth gwrs. Mi gollodd y llall ei ffordd.

Ie, hen stori, hen syniad, ond yn deud rhywbeth pwysig iawn. 

Un ffordd sicr o beidio gwastraffu amser ydi cynllunio a meddwl cyn gwneud.

Cynllunio a meddwl.  Cynllunio faint o amser i’w dreulio i wneud rhywbeth arbennig, ceisio cael y cydbwysedd rhwng amser gwaith ac amser hamdden.

Darllen y map cyn mynd ar y daith – dyna un ffordd sicr o beidio gwastraffu amser.

Gweddi  Dyro gymorth inni, O Arglwydd, i gynllunio ein bywydau yn iawn, i gadw’r balans rhwng gwaith a chwarae a gorffwys er mwyn i’r cyfan a wnawn fod o les i ni ein hunain  ac i eraill. Amen.     

Mercher (4)

Mae yna wahaniaeth mawr rhwng gwastraffu eich amser eich hun a  gwastraffu amser pobol eraill.

Ffðl sy’n gwastraffu ei amser ei hun.

Person hunanol sy’n gwastraffu amser pobol erall.

Gadewch inni edrych arnom ein hunain.

Pwy sy’n ffðl tybed?

Pwy sy’n gall?

Mae arholiadau ar y ffordd – wedi cyrraedd yn barod i rai.

Ac mi fydd yna rai y flwyddyn nesa a’r flwyddyn wedyn i lawer.

Mae llawer o fywyd ysgol yn troi o gwmpas arholiadau gwaetha’r modd.

Mae’r ffðl bob amser yn deud – “mae gen i ddigon o amser, dim angen dechre adolygu  am dipyn eto. Hen swots ydi’r rhai sy â’u trwynau yn eu llyfrau bob munud.

Mae’r rhai call yn dweud – well mynd ati, buan y daw’r amser, ac ond imi ddechrau rwan fydd y peth ddim yn ormod o faich a fyddai i ddim yn panicio.

Dihareb Gymraeg dda ydi “Yng ngenau’r sach mae cynilo.”  Hawdd iawn cymryd gormod pan mae’r sach yn llawn a gweld wedyn fel mae’r blawd yn mynd yn llai, y base’n well bod wedi bod yn fwy gofalus yn y dechrau.

“Yng ngenau’r sach mae cynilo” cyn belled ag y mae amser yn bod hefyd.

Gweddi  Ein Tad, Gwna ni yn rhai call, nid yn ffyliaid yn ein defnydd o amser. Helpa ni i gofio a deall y ddiaherb  yng ngenau’r sach mae cynilo – a’i gweithredu fel y byddo ein bywydau yn gytbwys a thawel a di-banic!  Amen.

Iau (4)

Ydi gwastraffu amser yn bechod?

Dyna gwestiwn dydd Llun.

Yn sicr mae gwastraffu ein hamser ein hunain yn beth gwirion i’w wneud hyd yn oed os nad ydi o yn bechod.

Ond tybed nad ydi gwastraffu amser pobol eraill yn bechod.   

Roedd llond neuadd o bobol – dau gant i gyd yn disgwyl i’r siaradwr gyrraedd.  Roedd o chwarter awr yn hwyr yn cyrraedd ac mi ddaru ymddiheuro – traffig ar y ffordd.

Dim angen iddo fo ymddiheuro gormod – be di chwarter awr o oes rhywun?

Ond nid chwarter awr oedd o wedi ei wastraffu o amser pobol eraill.

Roedd yna ddau gant yn y neuadd – ac mae chwarter awr i bob un yn dod yn gyfanswm o 50 awr – dros ddau ddiwrnod cyfan o amser (“man hours”) wedi eu gwastraffu, a hynny am fod y siaradwr chwarter awr yn hwyr yn cyrraedd.

Traffig, ie. Mae rhyw esgus o hyd. Oni ddyle fo fod wedi cychwyn yn gynt rhag ofn y byddai traffig?

Mae’r disgybl mewn dosbarth o dri deg sy’n gorfod cael ei geryddu am hanner munud am wastraffu amser, yn gwastraffu cyfanswm o chwarter awr o amser y dosbarth cyfan.

Ffordd od o wneud syms?

Dim o gwbwl.

Ffordd o ddod i ddeall nad ydyn ni yn sylweddoli yn aml gymaint o amser pobol eraill y gallwn ni fod yn ei wastraffu.

Gweddi  Ein Tad, gwna ni yn ystyriol o bobol eraill, o’u hawliau, ac yn arbennig o’r hawliau sydd ganddyn nhw ar eu hamser eu hunain. Maddau inni os ydym ni yn aml, trwy wastraffu ein hamser ein hunain, yn gwastraffu amser pobol eraill hefyd.  Amen  

Gwener (4)

Un tro fe gynhaliwyd cwrs pen wythnos i rai oedd am ysgrifennu ar gyfer yr arddegau.

Yn ystod y cwrs hwnnw bu pawb wrth fel fflamie yn trafod ac yn ysgrifennu.

Pawb ond un.

Sgrifennodd hwnnw y un gair gydol yr amser y bu yno.

Wnaeth o ddim trafod llawer chwaith, dim ond cadw iddo fo’i hun, gwylio’r teledu, mynd am dro.

Mi wastraffodd ben wythnos cyfan medde chi.

Ond y person hwnnw sgrifennodd lyfrau ar gyfer yr arddegau – nid y lleill!

Doedd o ddim wedi gwastraffu ei amser fell yn nagoedd?

Roedd o ei hun yn gwybod hynny ar y pryd,

Roedd o’n defnyddio’r amser i feddwl 

Ond doedd neb arall yn gwybod nes gweld ei lyfrau.

MI allwch chi felly, bob un ohonoch chi, wybod eich hunain ydych chi’n gwastraffu amser ai peidio – yr edrych allan , yn synfyfyrio yn y dosbarth, - ai meddwl am eich gwaith neu am rywbeth arall ydech chi?

Dim ond chi all ateb.

Ond mi fydd athrawon yn gwybod pan welan nhw’r gwaith!

Mae’n gofyn bod yn ofalus iawn felly wrth gyhuddo rhywun o wastraffu ei amser.

Yn y pen draw, hunan ddisgyblaeth a hunan onestrwydd ydi o, a meithrin hynny sy’n bwysig i chi ar eich taith drwy’r ysgol.

Gweddi  Ein  Tad, dyro ynom hunan ddisgyblaeth fel y gallwn reoli ein hamser, ac fel y bydd yr hyn a wnawn efo’n hamser yn dwyn ffrwyth. Gwared ni rhag ceisio twyllo eraill ein bod yn gweithio pan nad yden ni ddim, oherwydd yn y diwedd, twyllo ein hunain yr ydym, nid neb arall. Amen.  

Wythnos 5    Mehefin   2 –  6  Rheol Aur -   Byddwch yn onest

Llun (5)

Mae’r gair Cymraeg a’r Saesneg yn debyg iawn i’w gilydd – honesty yn Saesneg, gonestrwydd yn y Gymraeg a hynny am eu bod yn dod o’r un gair Lladin – honestus oedd yn golygu bod yn anrhydeddus, gweithredu yn anrhydeddus tuag at eraill.

A dyna beth ydi gonestrwydd – ffordd o drin pobol eraill.

Roedd siopwr yn y dwyrain wedi mynd ar wyliau a gadael y siop yng ngofal ei was.

Cyn mynd dangosodd iddo ddarn o ddeunydd yr oedd yna rywbeth o’i le arno - er nad oedd hynny’n amlwg iawn. 

Gwertha hwn am hanner pris medde fo wrth y gwas.

Mi ddaeth yna ddynes i’r siop a phrynu’r deunydd i wneud ffrog. 

Wnaeth hi ddim sylwi bod dim o’i le arno ac mi gododd y gwas y pris llawn amdano.

Pan ddaeth y siopwr adref fe ddwedodd y gwas yr hanes wrtho gan feddwl y byddai yn ei ganmol am gael y pris llawn am y deunydd.

Ond roedd y siopwr yn flin iawn. Roedd o wedi gwylltio efo’r gwas. Mi gafodd hyd i’r wraig oedd wedi prynu’r deunydd a rhoi hanner yr arian yn ôl iddi.

Gweddi  Ein Tad, gonestrwydd ydi’r ffordd yr yden ni’n trin pobol eraill a’r ffordd yr yden ni yn meddwl am bobol erall. Gwna ni yn rhai gonest, yn deud y gwir bob amser ac yn parchu eraill wrth wneud hynny.  Amen.

Mawrth(5)

Mi all bod yn anonest gael effaith ddrwg ar bethe.

Ddoe roedden ni’n adrodd hanes y siopwr ar gwas, a’r cwsmer brynodd y deunydd.

Be fydde wedi digwydd tase’r siopwr heb ddod o hyd i’r ddynes a rhoi hanner y pres yn ôl iddi?

Mi fydde hi wedi dod o hyd i’r gwall yn y deunydd wrth fynd ati i wneud y ffrog, a hwyrach wedi deud wrthi ei hun – “daf i byth i’r siop yna eto, os ydyn nhw’n gallu gwerthu’r fath ddeunydd i mi – heb ddeud bod rhywbeth o’i le arno.”

Mi fydde’r siop wedi colli cwsmer gwerthfawr. Falle wedi colli mwy nag un cwsmer. Mi fydde’r wraig hwyrach wedi deud wrth ei ffrindie a’i chymdogion am beidio mynd yn agos i’r siop honno ond chwilio am siopau eraill fyddai ddim yn gwerthu pethe sâl iddyn  nhw.

Mae bod yn anonest fel caseg eira – rhywbeth sy’n dechre yn fach a dibwys ond yn tyfu yn fawr a phwysig yn y diwedd.

Gweddi   Ein Tad, helpa ni i edrych ar ôl y pethe bychain mewn bywyd, i neud yr hyn sy’n iawn, i fod yn ofalus o’r hyn yr ydym yn ei ddweud gan nad oes ganddon ni reolaeth ar ein geiriau unwaith y maen nhw wedi eu deud. Amen 

Mercher (5)

Mae hi’n hawdd deud celwydd heb feddwl, bod yn anonest heb olygu bod felly. Pan fyddwn ni mewn cornel mi fyddwn ni’n amal yn dweud celwydd er mwyn ceisio dod allan ohoni.

Dyna ddigwyddodd i Pedr yn hanes  wythnos fawr y Pasg.

Roedd Iesu yn y llys ac roedd Pedr mewn stafell yn ymyl.

“Rwyt ti’n un ohonyn nhw – yn un o’r disgyblion,” medde  merch ifanc wrtho fo.

”Na dwi ddim yn i nabod o,” medde Pedr, wedi dychryn.

Dim ond un frawddeg – wedi ei deud deirgwaith yn ôl yr hanes, ond digon i roi’r enw i Pedr ei fod wedi gwadu Iesu.

Ac mae ei stori wedi dod i lawr dros y canrifoedd a’r blynyddoedd i’n dyddie ni. Un frawddeg wedi ei deud yn ddifeddwl. Dyna’r cyfan!  Un frawddeg!  Mor hawdd ydi deud y peth anghywir. Mor anodd yn aml ydi deud y peth iawn gan fod hynny’n golygu meddwl a bod yn ddewr.

Gweddi  Ein Tad, mi wyddon ni na ddylen ni ddeud celwydd, ond ambell dro mae hi’n anodd bod yn ddigon dewr i ddweud y gwir. Dyro inni’r nerth i ddeud y gwir bob amser. Amen.

Iau(5)

Mae gonestrwydd yn golygu mwy na deud y gwir bob amser, yn fwy na peidio deud celwydd.

Mae’n golygu sut yr yden ni’n byw o ddydd  ddydd, yn gneud ein gwaith, yn trin arian.

Un o lyfrau mwyaf diddorol y Beibil ydi Llyfr y Diarhebion.

Solomon – y brenin doeth ydi awdur y diarhebion yma.

Dyma un:   Nid oes elw o drysorau  a gaed mewn drygioni, ond y mae cyfiawnder yn amddiffyn rhag marwolaeth. 

Deud y mae’r ddihareb nad ydi cyfoeth sy wedi ei gael trwy fod yn anonest a drwg yn da i ddim, ond y gall gonestrwydd achub ein bywyd.

Ydech chi’n credu hynny?

Mae’n anodd credu’r adnod weithie,  achos ryden ni i gyd yn gwybod am rai sy wedi bod yn anonest ac,  mae’n edrych yn debyg,  wedi cael manatais o hynny, ac wedi llwyddo.

Mi ellir bod yn anonest wrth dalu am rywbeth a pheidio deud os ydech chi’n  cael gormod o newid.

Mi ellwch chi fod yn anonest mewn arholiad.

Mi ellwch chi fod yn anonest trwy ddwyn pethau bychain.

Ond mi all y pethau yma ddod yn ôl i’ch poeni chi, i chwarae ar eich meddwl, i’ch gwneud yn anesmwyth, i ladd eich ysbryd chi.

Dyna mae’r adnod yn ei feddwl.

Gweddi  Ein Tad, dyro inni fywyd tawel, nid bywyd tawel yr un diog a’r difeind, nid bywyd tawel yr un sy’n anfodlon gweithio dros eraill, ond tawelwch meddwl am ein bod yn onest ef ni ein hunain a phawb arall. Amen.

Gwener(5)

Gonest efo ni ein hunain – dyna frawddeg o weddi ddoe. 

Ryden ni wedi sôn am fod yn onest efo pobol eraill, nid efo ni ein hunain.

Oes angen inni fod yn onest efo ni ein hunain – a be mae hynny’n olygu beth bynnag?

Wel, mae’n bosib inni feddwl ein bod yn  well nag yr yden ni, yn glyfrach nag yr yden ni, yn gwybod mwy nag yr yden ni. Mi allwn ni dwyllo’n hunain yn aml.

Ac mi all hynny ddod â ni i drafferthion.

Mi allwn ni feddwl ein bod yn saff pan yden ni ddim.

Mi allwn ni feddwl ein bod yn gwybod digon ar gyfer arholiad neu brawf – a darganfod wedyn nad yden ni ddim.

Mi allwn ni feddwl ein bod yn well na phawb arall.

Os yden ni’n meddwl felly dyden ni ddim yn onest efo ni ein hunain.

Os nag yden ni’n onest efo ni ein hunain mi allwn ni gael ein brifo, mi allwn ni gael ein siomi. Mi allwn ni fethu.

I fynd trwy’r byd yma’n llwyddiannus, mae hi’n bwysig iawn sut yden ni’n  trin ein gilydd – pobol eraill. Ydi wrth gwrs. Ond mae’n bwysig hefyd sut yden ni’n trin ein hunain.

“Gonestrwydd yw’r polisi gorau” meddai’r ddihareb Saesneg.

Gweddi  Ein Tad, gwna ni yn rhai gonest ym mhob dim a wnawn, yn ein geiriau a’n gweithredoedd. Gwna ni yn onest wrth ymdrin â phobol eraill, gwna ni yn onest atom ein hunain hefyd, a helpa ni i adnabod ein hunain yn iawn, ein cryfder a’n gwendid, ein gallu a’n hanwybodaeth. Amen.  

Wythnos 6   Mehefin   9 – 13   Rheol Aur -  Edrychwch ar ôl y byd

Llun(6)

Edrych ar ôl y byd – job go fawr, job amhosib i ni ei gneud.

Ond rhaid i rywun neud – ac mae na bethau sy’n peryglu’r byd heddiw:

        Llygredd

        Gwastraff

        Cam-ddefnydd

        Rhyfel

Dyna bedwar ohonyn nhw – ac mae’n siwr y gallech chi feddwl am ragor.

Ond tybed na fyddai’r cyfan y gallech chi feddwl amdanyn nhw yn dod o dan un o’r pedwar pennawd yna.

Mae’r byd yn llawer llai nag oedd o, wel nag ydi, ond mae o’n ymddangos felly. Ers talwm roedd hi’n cymryd wythnosau i deithio ar siwrneiau sy’n cymryd dim ond oriau heddiw.

Gall feirws yn Hong Kong deithio i wledydd Prydain ar yr un cyflymder ag awyren.

Ac mae problemau oedd yn arfer bod yn broblemau pell i ffwrdd, problemau rhywun arall, rhyw wlad arall ym mhen draw’r byd, heddiw wedi dod yn broblemau i ni.

Nid dinasyddion ardal neu wlad yn unig yden ni erbyn hyn ond dinasyddion byd  ac mae’r byd i gyd yn gyfrifoldeb i ni.

Gweddi  O Dduw, gwnaethost ni ychydig is na’r angylion a’n gosod ar y ddaear i’w thrin a’i thrafod, i’w defnyddio a’i gwarchod. Gwna inni sylweddoli ein bod yn ddinasyddion byd a bod cyfrifoldeb mawr arnom i warchod y byd hwnnw a’i gadw a’i wella a’i ddatblygu. Amen.

Mawrth (6)

Y mae llygredd yn broblem fawr. 

Y mae yna lygredd ym mhobman.

Glaw asid yn llygru afonydd a nentydd a thiroedd.

Nwyon gwenwynig yn gneud y twll yn yr haen ozone yn fwy.

Mwy o draffig yn golygu mwy o lygredd.

Mwy o wres canolog mewn tai a mwy o ddefnyddio trydan yn golygu mwy o lygredd.

Gorsafoedd atomig sy’n cynhyrchu trydan yn cynyrchu llygredd hefyd.

A be fedrwn ni ei neud?

Cerdded mwy a theithio llai mewn ceir.

Troi’r gwres canolog fymryn i lawr.

Peidio taflu sbwriel.  Mae’r frawddeg yan yn werth ei hail adrodd. Peidio taflu sbwriel.

Does yr un genedl sy’n gymaint o foch â’r Cymry a’r Saeson.

Prydain yw ardal futraf Ewrob o safbwynt sbwriel.

Sut mae hi ar fuarth a chaeau chwarae’r ysgol y bore ma?

O oes, mae gan bawb ei ran i chwarae i gadw’r byd rhag llygredd. Pob un wan jac ohonon ni.

Ac os nad yden ni’n gneud, mae heddiw yn gystal diwrnod â’r un i ddechrau arni.

Gweddi   Ein Tad, mor hawdd yw beio pawb arall am bopeth, gweld bai ar wledydd eraill am lygru ein byd, gweld bai ar lywodraethau, ar gwmniau mawrion sy eisiau gwneud elw. Ac y maen nhw i gyd ar fai. Ond gofynnwn i ti ein perswadio ein bod ninnau ar fai a bod gan bawb ohonom ein cyfrifoldeb i wared y byd o lygredd.  Amen

Mercher(6)

Gwastraff – un o eiriau mawr y bywyd modern. Gwastraff a sut i gael ei wared.

Y mae yna wastraff niwclear, y mae yna wastraff diwydiannol, y mae yna wastraff ar ffermydd.

Ac y mae yna wastraff a gwastraffu yng nghartefi pob un ohonom.

Mi alle rhai o wledydd y trydydd byd fyw ar yr hyn yr yden ni yn ei daflu ymaith.

Ryden ni’n bechadurus o wastraffus.

Does dim digon inni i’w gael, ac mae rhaglenni a chylchgronau yn rhoi bri mawr ar fwyta ac yfed, ar fwyta’n dda a chwaethus.

Y mae  siopa bwyd a bwyta wedi dod yn therapi i bobol, yn ffordd o lenwi gwacter amser, yn ffordd o ddiddanu eu hunain.

A thrwy’r cyfan ryden ni’n gwastraffu.

Diolch am gynlluniau ail gylchu – ac mae’n bwysig eu cefnogi.

Ond y mae gan bob un ohonon ni ein rhan i chwarae i sichrau nad oes gwastraffu yn digwydd.

Beth am i bawb feddwl heddiw, faint den ni’n ei daflu i ffwrdd, faint yn ormod den ni’n ei gymryd ar y plat a’i adael ar ôl, faint yn ormod den ni’n ei fwyta.

Cyfrifoldeb personol pob un ydi peidio bod yn wastraffus.

Gweddi  Ein Tad, ryden ni wedi ein geni i ddigonedd. Wyddon ni ddim be ydi prinder, wyddon ni ddim be ydio gorfod gneud heb rywbeth.  Ac mae’r digonedd wedi ein gwneud yn hunanol, yn bechadurus o wastraffus. Maddau inni, O Arglwydd ac agor ein llygaid i weld ein cyfrifoldeb. Amen.

Iau (6)

Un arall o eiriau mawr yr oes ydi cam-ddefnyddio.

Gallwn gam-ddefnyddio amser.

Gallwn gam-ddefnyddio adnoddau.

Gallwn gam-ddefnyddio bwyd a chyffuriau.

Y mae rhannau mawr o Ganada ac America, fu unwaith yn dir ffrwythlon, bellach yn anialwch moel (dust bowls).

Tir ffrwythlon oedd yn tyfu þd.

Ffermydd mawr gyda pherchnogion cyfoethog.

Ac yr oedden nhw yn tynnu, tynnu o’r tir o hyd ac o hyd, flwyddyn ar ôl blwyddyn heb roi dim yn ôl.

Dim  compost, dim tail, dim gwrtaith, Dim hyd yn oed yn troi y gwellt yn ei ôl i’r pridd ond yn ei losgi.

Ac ymhen blynyddoedd fe drodd y pridd yn llwch, yn stwff nad oedd dim yn tyfu ynddo.

Dyna gamddefnydd ar raddfa fawr.

Mewn rhannau eraill o’r byd mae’r coedwigoedd trofannol (y rain forests) yn cael eu dymchwel.

Mi fydd yn canlyniadau yn rhai erchyll.

Ie, wel, allwn ni wneud dim ynglyn â hynny.

Ond mi allwn ni fod yn gwybod am y peth a cheisio dylanwadu ar lywodraeth. 

Mi allwn ni hefyd wneud yn siwr nad yden ni yn camddefnyddio adnoddau’r byd o’n cwmpas ni.

Gweddi  Ein Tad, rhodd i ddynoliaeth yw’r byd a’i adnoddau, a’r holl ddatblygiadau sy’n digwydd am fod pobol yn glyfar a gwybodus. Diolch iti am y rhoddion hyn. Maddau inni am eu camddefnyddio a’u difetha a methu eu gwarchod yn ddiogel ar gyfer y rhai sy’n dod ar ein holau. Amen.

Gwener(6)

Mae sðn rhyfel mewn llawer rhan o’r byd.

Gwledydd yn ymladd yn erbyn ei gilydd.

Llwythau yn ymladd yn erbyn ei gilydd.

Y bom a’r gwn yn creu hafoc ar fywydau pobol ddiniwed.

Miloedd yn cael eu lladd neu eu hanafu bob blwyddyn.

Mae yna filiynau na wyddan nhw ystyr y gair heddwch.

Mae rhyfel yn rhwygo’r byd yn waeth na dim byd arall.

Ac mi ryden  ni yma yng Nghymru mor ffodus.

Yma, yn byw mewn gwlad heddychlon heb sðn bom, heb fwled, heb ddim yn dinistrio ein cartrefi.

Mor anheg yw bywyd. 

A’r rhai sy ynghanol rhyfeloedd yn hiraethu am heddwch a thangnefedd.

Dyma sut y canodd Cynan am y profiad pan oedd o yn filwr ynghanol y rhyfel mawr ac yn hiraethu am dawelwch gwlad Llþn:

    O na ddeuai chwa i’m suo

      O Garn Fadryn ddistaw bell.

    Fel na chlywn y gynnau’n rhuo

     Ond gwrando am gân y dyddiau gwell.

Dyna gri pobloedd daear heddiw – cri am gân y dyddiau gwell.

A mi ryden ni yn teimlo mor ddiymadferth, yn methu gneud dim. Wel, mi allwn ni fyw yn heddychlon efo’n gilydd, a gwarchod yr heddwch sy gynnon ni, a gweddio am i’r un heddwch, yr un tangnefedd ddod yn brofiad i eraill yn ein byd.

Gweddi   Efengyl tangnefedd, O rhed dros y byd,

               a deled y bobloedd i’th lewyrch i gyd;

               na foed neb heb wybod am gariad y groes,

               A brodyr i’w gilydd fo dynion pob oes.    Amen.   

Wythnos 7    Mehefin  16 – 20    Rheol aur – Gwrandewch ar eraill

Llun(7)

Mae yna chwedl o Affrica yn adrodd am hyena efo dau ben.

Roedd o’n gallu bwyta popeth – ac yn bwyta mwy nag anifeiliaid eraill am fod ganddo ddau ben a dwy geg!

Un bore dyma fo’n deffro ac roedd o eisiau bwyd.

Roedd un pen yn clywed arogl cig ac roedd o wrth ei fodd yn bwyta cig.

Roed y pen arall yn clywed arogl ffrwythau a llysiau, ac roedd o wrth ei fodd yn bwyta ffrwythau a llysiau.

Cychwynnodd yr hyena i gael ei frecwast.

Ond roedd un pen yn mynnu mynd i gyfeiriad y cig a’r pen arall yn mynnu mynd i gyfeiriad y ffrwythau a’r llysiau.

Roedd yr hyena yn mynd i bob cyfeiriad ac yn y diwedd yn troi rownd a rownd fel top.

Mi fu felly am oriau, am ddyddiau, nes iddo ddisgyn yn farw yn y diwedd, - wedi llwgu i farwolaeth.

Stori syml – chwedl, ac yn deud rhywbeth pwysig.

Mi alle’r hynea fod wedi cael y cig a’r ffrwythau a’r llysiau.

Y cyfan oedd eisiau oedd i un pen wrando ar y llall, a phendefynu ble i fynd gynta.

Diffyg gwrando – dyna oedd y drwg, ac mi all diffyg gwrando arwain i helynt.

Gweddi  Ein Tad, mae cymaint o ffraeo a dadlau yn digwydd oherwydd nad yden ni’n barod i wrando ar ein gilydd. Helpa ni i wrando ar syniadau a barn pobol eraill. Helpa ni hefyd i wrando arnat ti mewn tawelwch ac ar y rhai sy’n  siarad ar dy ran, yn sôn am heddwch a thangnefedd a byw’n gytûn. Amen.

Mawrth(7)

Mae yna hen ddihareb o Cheina sy’ n dweud:

Mi roddodd Duw ddwy glust i bawb a dim on un geg, felly pan na wrandawn ni ddwywaith yn fwy nag yr yden ni’n siarad.

MI ryden ni i gyd yn nabod pobol sy ddim yn gwrando.

Does yna ddim byd gwaeth.

Does dim pwrpas dweud dim wrth ambell un.

Yn y diwedd mi rydech chi’n rhoi’r gorau i ddweud rhywbeth wrthyn nhw.

A chðyn fawr rhieni yn erbyn eu plant yn amal ydi nad ydyn nhw’n gwrando.

Ond ryden ni i gyd yn nabod pobol hefyd sy’n rai da am wrando.

Diolch amdanyn nhw, maen nhw’n bobol werthfawr iawn.

Mae yna lawer o bobol yn ein cymdeithas sy angen rhywun i wrando arnyn nhw – gwrando ar eu cwynion, ar eu pryderon, ar eu problemau, ar eu hofnau.

Dyna gðyn fawr y rhai sy’n unig – nad oes yna neb i wrando arnyn nhw.

Dydyn nhw ddim eisiau rhywun i wneud pethau drostyn nhw.

Dydyn nhw ddim eisiau cwmni bob awr o’r dydd.

Ond mi fasen nhw’n gneud unrhywbeth am gael rhywun i wrando arnyn nhw o dro i dro.

Ydech chi’n nabod rhai felly?

Be am fod yn glust iddyn nhw.

Gweddi  Ein Tad, mae yna rai pobol wedi cael llawer o ddoniau, doniau i allu gwneud pob math o bethau. Ond mi allwn ni i gyd wneud un peth – gwrando. Gwna ni yn rhai da am wrando ar eraill, a thrwy wrando i fod yn help iddyn nhw i wynebu eu problemau a’u gofidiau: “Gwna fi yn hoff o wrando cðyn.” Amen.  

Mercher(7)

Oes angen dysgu gwrando?

Rhaid i bawb ddysgu siarad, dysgu darllen, dysgu ysgrifennu.

Ond mae gwrando yn rhywbeth yr yden ni’n ei wneud yn naturiol.

Ydi o?

Yr ateb ydi nagydi.

Mae clywed yn rhywbeth sy’n naturiol.

Ond mae yna wahaniaeth mawr rhwng clywed a gwrando.

Mae gwrando yn golygu mwy na chlywed.

Os oes pedwar person yn canu cân mewn pedwar llais gwahanol, mi fedrwch chi glywed y seiniau y maen nhw’n eu gwneud heb wrando’n astud.

Ond os oes arnoch chi eisiau gwybod pa nodau y mae un o’r pedwar yn eu canu – rhaid i chi wrando’n ofalus.

Mae gwrando felly yn golygu dewis beth i’w glywed.

Yden ni yn gwrando ar y pethau iawn?

Mae yna ymadrodd Cymraeg sy’n deud y gallwn ni droi’n glust fyddar i rywun.

Hynny ydi, dewis peidio gwrando.

Oes, mae angen dysgu gwrando,  gwrando ar y pethau iawn, gwrando ar y bobol iawn, ac y mae dewis beth i wrando arno a phwy i wrando ano yn fedr arbennig, yn fedr cymdeithasol y mae’n rhaid i ni ei meithrin a’i datblygu.

Gweddi   Ein Tad , cawsom glustiau i glywed, cawsom ymennydd i benderfynu beth i wrando arno a beth i beidio. Gwna ni yn rhai fydd yn dewis yn ddoeth, yn gwrnado ar yr hyn sydd o fudd i ni, yn gwrando ar y bobol iawn, ac hefyd, ynghanol byd llawn poen a phryder, yn gwrando ar y rhai sy angen ein cymorth. Amen. 

Iau (7)   

Ar bwy y dylen ni wrando felly?

Ar bawb?

Oes yna rai pwysicach na’i gilydd?

Beth am rieni ac athrawon?

Beth am wleidyddion?

Beth am bregethwyr ac esgobion?

Beth am Dduw?

Mae yna rai sy’n gwrando ar bawb, mae yna rai sy’n gwrando ar neb.

Y dewis sy’n bwysig - a rhaid i bawb ddewis drosto’i hun.

Ac mae dewis yn ddoeth yn bwysig. Sawl gwaith y clywson ni rai’n dweud – “taswn i ddim ond wedi gwrando.”

Y rhan amla mae’r rhai sy’n dweud hynny yn difaru rhywbeth neu’i gilydd, yn difaru na fydden nhw wedi gwrando ar y bobol iawn, wedi gwrando ar gynghorion rhai hþn pan oedden nhw’n blant.

Yn sicr mae gan yr hen lawer i’w ddysgu gan yr ifanc, ond cofiwch bod y traffig yn un dwy ffordd a bod gan yr ifanc lawer i’w ddysgu gan yr hen hefyd.

Gweddi  Gwared ni, O Arglwydd rhag meddwl mai pobol erall ddylai fod yn gwrando arnon ni,  nid y ni yn gwrando ar bobol eraill. Diolch am ddoethineb y to hþn, am arweiniad y rhai sy wedi bod trwy brofiadau bywyd ac yn gallu cynnig cyngor ac arweiniad inni.  Amen.

Gwener(7)

Ar beth y dylen ni wrando?

Ar bopeth?

Mae yna ddigon o bobol o gwmpas sy’n swnio yn ddoeth a deallus, yn swnio fel tasen nhw’n deud rhywbeth call.

Ond mae angen bod yn ofalus o rai felly.

Roedd Iesu Grist yn gwybod hyn.”Gwyliwch,” medde fo “rhag y rhai sy’n dod atoch chi yng ngwisgoedd defaid, ond oddi mewn bleiddiaid rheibus ydyn nhw.”

Disgrifiad da o rywun all ych camarwain chi.

Disgrifiad da o rywun ffals.

Disgrifiad da o rywun sy ddim yn caru eich lles chi, ond yn gweithredu yn hunanol.

Dylen ni wrando ar yr hyn sy’n rhoi arweiniad i ni, ar yr hyn sy’n ffrwyth profiad rhai sy wedi mynd trwy fywyd o’n blaenau ni.

Dylen ni wrando hefyd ar ein cydwybod – a dylai honno ddeud wrthon ni be sy’n iawn a be sy ddim.

Meddai Rousseau y Ffrancwr enwog – Cydwybod yw llais yr enaid.

Mae’n bwysig inni wrando ar lais yr enaid – i roi arweiniad inni a’n harwain ar hyd ffordd bywyd.

Gweddi  Ein Tad, helpa ni i ddatblygu ein cydwybod ac i wrando ar ei llais, gan mai dyna lais yr enaid fydd yn rhoi arweiniad i ni i sicrhau ein bod yn gweithredu yn ddoeth ymhob amgylchiad. Amen. 

Wythnos 8    Mehefin  23 – 27   Agweddau  ar Addysg Bersonol a 

                                                 Chymdeithasol

Llun(8)

Cymunedol

Ryden ni yn byw mewn gwlad ddemocrataidd.

Dyna frawddeg glywn ni yn amal iawn.

Mae’r gair yn dod o ddau air Groeg – demos (y bobol) a kratos(nerth).

Ystyr democratiaeth felly ydi nerth y bobol.

Ac y mae ganddon ni system reoli sy’n rhoi nerth i’r bobol.

Mae gan bawb dros ddeunaw oed bleidlais i ddewis cynghorwyr ar gynghorau cymuned a chynghorau sir, y cynulliad yng Nghaerdydd, y senedd yn San Steffan a Senedd Ewrob.

Doedd hi ddim felly ar un adeg.

Doedd gan ferched ddim pleidlais.

Roedd pawb yn gallu gweld i bwy yr oedd pawb arall yn pleidleisio – a ffermwyr yn colli eu ffermydd  am eu bod yn gwrthod pleidleisio i’r meistr tir.

Erbyn hyn mae gan bawb bleidlais ddirgel ac mi fu’n rhaid i bobol aberthu llawer er mwyn ei chael.

Pan ddowch chi i oed pleidleisio, cofiwch fod ganddoch chi bleidlais oherwydd aberth

pobol eraill – llawer wedi bod yn y carchar dros hawliau i bawb, llawer wedi colli’r cyfan oedd ganddyn nhw er mwyn cael hawliau i bawb.

A’r ffordd orau i ddiolch iddyn nhw ydi defnyddio’r bleidlais honno – nid peidio fel mae cymaint yn ei wneud y dyddiau hyn.

Gweddi  Ein Tad, mawr ydi’n dyled ni i rai sy wedi aberthu droson ni yn y gorffennol. Diolch am y rhai a safodd dros rym y bobol, dros ddemocratiaeth yn ein gwlad. Gwna ni yn deilwng ohonynt, yn rhaid fydd yn gwerthfawrogi, yn defnyddio ac yn gwarchod yr hawliau hyn a gawsom. Amen. 

Mawrth (8)

Corfforol

Y mae pob un ohonon ni yn gyfrifol am ei gorff ei hun.

Mae mwy o arian yn cael ei wario gan y gymdeithas ar drin y corff a’i wella na bron ddim arall, a’r gwasanaeth iechyd yn destun trafod a dadlau diddiwedd gan wleidyddion a chynghorwyr.

Mae’n wych bod ganddon ni wasanaeth iechyd sy ddim yn costio i ni , sy ddim yn dibynnu ar faint o bres sy ganddon ni cyn ei gael.

Ac yma, fel gyda cael y bleidlais, rhaid diolch i arwyr y gorffennol am ymladd dros ein hawliau.

Ond mae gynnon ni gyfrifoldeb ein hunain dros ein cyrff hefyd, ac mae yna dri pheth y gallwn ni ei wneud i’w warchod a’i ddatblygu: 

      Sylweddoli effeithiau drwg  cyffuriau o bob math gan gynnwys sigarets ac alcohol 

      ar ein cyrff – yn enwedig ar gyrff ifanc sy heb lawn ddatblygu. Dyna pam bod

      deddfau yn gwahardd rhai o’r pethau hyn o dan 18 oed.

      Sylweddoli pwysigrwydd bwyta’n iach, bwyta’r bwyd iawn, bwyd maethlon, a

      sylweddoli hefyd beryglon budreddi wrth ymdrin â bwyd, Dyna pam fod yna

      gymaint o reolau ynglyn â glendid bwyd. 

      Sylweddoli pwysigrwydd ymarfer corff cyson, cerdded, rhedeg, ymarfer yn y

      gampfa, i gadw’r corff yn iach. Dyna pam bod yna gymaint o arian yn cael ei

      wario heddiw ar weithgareddau gêmau a mabolgampau a gweithgareddau

      hamdden o bob math. 

   Gweddi   Ein Tad, y corff a gawsom yw’r unig un a gawn. Mi allwn ni newid llawer o bethau mewn bywyd, ond rhaid inni wneud â’r corff sy ganddo ni.  Ein cyfrifoldeb ni yw ei barchu ac edrych ar ei ôl. Llanw ni a doethineb a gwna ni’n rhai fydd yn dal ar bob cyfle i feithrin corff iach fel y gallwn fyw bywyd yn llawn yn y byd. Amen.

Mercher (8)

Emosiynol

Nid cyrff yn unig yden ni.

Mae ganddon ni emosiynau hefyd, ac mae pob emosiwn yn ei dro yn cymryd drosodd yn ein bywyd ni.

Mae pawb wedi profi hapusrwydd ac anhapusrwydd.

Mae pawb wedi profi llawenydd a thristwch.

Mae pawb yn gwybod be ydi gobaith ac anobaith.

Mae pawb yn gwybod be ydi cariad a chasineb.

Mae pawb wedi teimlo ar ryw adeg neu’i gilydd genfigen at eraill.

Mae pawb ar ryw adeg neu’i gilydd wedi teimlo ar delerau da efo pawb, ac ar adeg arall ar delerau drwg efo pawb.

Ryden ni yn hael, yn gyfeillgar, yn grintachlyd, yn llyncu mul, yn gwenu, yn crio, yn chwerthin, yn ochneidio.

Ryden ni yn gymysgedd o emosiynau o bob math, ac mae’n bwysig ein bod yn dod i’w deall, a dod i ddeall ein hunain.

Dim ond wrth ddod i ddeall ein hunain y down ni hefyd i ddeall ein byd a deall pobol eraill.    

Gweddi  Ein Tad, “Rwy’n wych, rwy’n wael, rwy’n gymysg oll i gyd,” Helpa fi i ddeall fy hun, i sylweddoli mod i’n  gasgliad o emosiynau o bob math. Helpa fi i ddod i delerau â nhw ac i’w deall er mwyn imi ddod i ddeall fy hun yn well. Amen.

Iau (8)

Ysbrydol

Mae agweddau corfforol pob un ohonon ni yn weddol hawdd i’w deall.

Mi allwn ni gynefinio â’n hemosiynau.

Mi allwn ni ddeall byd y meddwl.

Ond mae byd yr ysbryd yn anodd, ac agweddau ysbrydol ar fywyd yn rhai sy’n llawn cyfrinach.

Mae a wnelo yr ysbrydol â phwrpas bywyd – pam den ni yma, be den ni’n da.

Mae a wnelo’r ysbrydol â’r gred fod rhan ohonon ni yn parhau yn fyw ar ôl inni farw.

Mae a wnelo’r ysbrydol â lefelau gwahanol o fyw.

Mae agweddau corfforol ac emosiynol yn perthyn i anifeiliaid.

Ond perthyn i fyd pobol yn unig y mae’r meddwl a’r ysbryd.

Perthyn i fyd yr ysbryd y mae crefyddau a chredoau.

Ac y mae yna lawer ohonyn nhw.

Ond yr hyn sy’n rhyfeddol ydi cymaint sy’n gyffredin rhwng yr holl brif grefyddau – Hindwiaeth, Iddewiaeth, Moslemiaeth, Cristnogaeth.

Mae yna lawer mwy sy’n gyfffredin rhyngddyn nhw nag sy’n wahanol.

Rhan bwysig o agweddau ysbrydol ydi parchu credoau pobol eraill a pheidio gneud y gwhaniaethau yn rhaniadau sy’n creu gelynion.

Gweddi  Ein Tad, wrth dy annerch Di ryden ni yn bodoli ym myd yr ysbryd ac fe all byd yr ysbryd effeithio ar ein bywyd o ddydd i ddydd. Helpa ni i dyfu i fod yn bersonoliaethau crwn cyfan, yn deall a derbyn y corfforol, yr emosiynol a’r ysbrydol.

Amen.

Gwener (8)  

Moesol

Mae gan y geiriadur restr hir o eiriau i ddeud be ydi ystyr y gair moes.

Dyma rai:  ymddygiad sefydlog neu arferol, ffordd nodweddiadol o ymddwyn, arfer,   

                 defod neu draddodiad neu arfer cymdeithas neu bobl.

Neu i’w roi o mewn iaith syml: sut mae pobol yn bihafio.

Pan oeddech chi’n blant bach roeddech chi’n bihafio er mwyn cael gwobr a rhag cael cosb.

Pan oeddech chi’n blant mwy roeddech chi’n bihafio er mwyn cael eich canmol.

Pan oeddech chi’n blant mwy fyth roeddech chi’n bihafio yn yr un ffordd a phawb arall o’ch cwmpas chi – ffordd nodweddiadol o ymddwyn.

Erbyn hyn rydech chi’n ddigon hen i bihafio mewn ffordd arbennig am eich bod yn gwybod be sy’n iawn a be sy ddim.

Dyna’r pedwar cam mewn ymddwyn neu bihafio.

Ac mae’r pedwerydd yn golygu eich bod yn gwybod am y pethau sy’n bwysig wrth benderfynu sut i ymddwyn:  hawliau pobol eraill

                                             hawliau’r gymuned

                                             arfer a thraddodiad cymdeithas

                                             lles pobol o’ch cwmpas

                                             eich lles eich hun

                                           bod yna ganlyniadau i sut yr ydych yn ymddwyn – cosb

                                             am droseddu etc. 

Gweddi  Ein Tad, rydyn ni yn greaduriaid moesol, wedi cael y rhyddid i benderfynu drosom ein hunain sut yr ydym yn ymddwyn, yn byw ein bywydau yn y gymdeithas ac ymhlith ein teuluoedd. Helpa ni i wneud y dewisiadau iawn, gan gadw mewn cof les pobol eraill yn ogystal â’n lles ein hunain.  Amen.

Wythnos 9     Meh 30 – Gorff 4    Llwyddiant

Llun(9)

Un i eiriau mawr ysgol a byd addysg yw’r thema yr wythnos yma. Llwydd neu Llwyddiant.

Be ydi llwyddiant?

Gawsoch chi lwyddiant?

Fuoch chi’n llwyddiannus yn yr arholiadau?

Ie, arholiadau – un arall o eiriau mawr byd addysg, a thymor yr arholiadau ydi tymor yr haf.

Mae pawb sy wedi sefyll arholiad yn gobeithio am lwyddiant, yn gobeithio pasio.

Ac mi wyddoch mai un peth pwysig mewn llwyddiant ydi gwaith caled, paratoi manwl,

dygnu arni.

Gair arall y byddwn ni’n defnyddio llawer arnof fo ydi lwc.

Mae lwc yn chwarae rhan bwysig mewn bywyd – llawer un yn lwcus i ennill rhywbeth, lwcus mewn arholiad ambell dro i gael yr union gwestiynau rydech chi’n gwybod yr atebion iddyn nhw.

Ond mae yna wahaniaeth mawr rhwng y ddau.

Rhywbeth sy’n dod o’r awyr heb i chi wneud dim yn ei gylch ydi lwc.

A fedrwch chi ddim dibynnu ar lwc o hyd.

Lwc weithiau, anlwc tro arall ydi hi mewn bywyd.

Ond mae llwyddiant yn wahanol.

Rhywbeth y gallwch chi weithio amdano fo ydi o.

Lwc dda i chi medden ni wrth ddymuno’n dda i rywun.

Ond llawer gwell ydi deud – Pob llwyddiant i chi.

Gweddi   Ein Tad, ryden ni i gyd yn gobeithio cael llwyddiant, yn gobeithio pasio arholiadau, bod yn llwydddiannus ym mhopeth a wnawn. Helpa ni i sylweddoli bod yn rhaid inni weithio i gael llwyddiant, nad rhodd yr ydyn ni yn ei derbyn ydi o, ond rhywbeth yr yden ni yn gorfod gweithio’n galed amdano. Amen.

Mawrth(9)

Mi all pawb lwyddo mewn arholiad.

Dydi llwyddo felly ddim yn golygu bod yn rhaid i rai fethu. Ond nid felly mae hi yn aml mewn bywyd.

Os ydych chi yn un o dri yn trio am swydd a chithe’n ei chael, mi gawsoch chi lwyddiant ond chafodd y ddau arall ddim.

Mae llwyddiant i chi felly yn golygu aflwyddiant i rywun arall.

A dyna pam ei bod yn bwysig sut yr yden ni yn derbyn llwyddiant ac aflwyddiant.

Mae eisiau bod yn ofalus o deimladau pobol eraill pan fyddwn ni’n llwyddo mewn cystadleuaeth.

Dyma ddywedodd gðr o’r enw Samuel Chadwick – “Wrth lwyddo peidiwch clochdar, wrth fethu peidiwch cwyno.”

Byd cystadleuol ydi hwn, a lle bynnag mae yna gystadleuaeth mae yna lwyddo a methu, ac yn amal iawn, mae mwy o bobol yn methu nag sy’n llwyddo.

Un yn ennill mewn cystadleuaeth – pawb arall yn colli.

Mae’n bwysig felly dysgu ennill yn iawn – a dysgu colli’n iawn – dim clochdar, dim cwyno.

Gweddi  Ein Tad, gweddiwn am allu llwyddo heb glochdar a cholli heb gwyno, i feddwl am eraill yn ogystal â ni ein hunain ym mhob cystadleuaeth, ac i chwarae’r gêm yn deg. Amen.

Mercher(9)

Sut mae mesur llwyddiant tybed?

Beth ydi’ch syniad chi o rywun llwyddiannus?

Ai rhywun efo llawer o arian, car mawr, tþ crand, job dda?

Ydyn mae’r pethau yna i gyd yn un ffordd o fesur llwyddiant.

Y gðr cyfoethog yn ei dþ mawr a’i gar crand yn un a gafodd lwyddiant.

Y person tlawd mewn tþ bychan heb hyd yn oed allu fforddio beic yn fethiant.

Ai fel yna y mae hi?

Os ydi hynny’n wir mae yna lawer iawn mwy o bobol wedi methu yn y byd nag sydd wedi llwyddo – mae yna filoedd o bobol gyfoethog yn y byd, oes, ond mae yna filiynau ar filiynau o bobol dlawd.

A mater o lwc ydi llwyddiant rhywun cyfoethog yn aml – lwcus i gael talent fawr fel peldroediwr falle, lwcus i gael llawer o arian wedi ei adael iddo, lwcus i ennill arian mawr ar y loteri.

Ac anlwc yn aml sy’n achosi methiant – cael eich geni i deulu tlawd, diodde afiechyd, colli arian mewn busnes, cael eich geni mewn gwlad dlawd.

Oes yna ffyrdd eraill o fesur llwyddiant?

Oes, yn sicr, ac am y ddeuddydd nesa mi edrychwn ni ar syniad dau berson o beth ydi llwyddiant.

Gweddi  Ein Tad, mi allwn ni ddyheu am lwyddiant materol – llwyddiant mewn gwaith a busnes ac arian. Mi allwn ni draethu am dai crand, am ddillad drudfawr, am bopeth y gall arian ei brynu. Diolch i ti fod yna lwyddiant hefyd sy ddim yn dibynnu ar y pethau hyn. Amen.

Iau(9)

Mae gan yr awdur R L Stevenson ddiffiniad hir o beth yw llwyddiant, a dyma ran o’r diffiniad hwnnw:

     Person llwyddiannus yw un sydd wedi byw yn dda, wedi chwerthin yn aml, wedi

     caru cyd-ddyn, wedi derbyn parch pobl ddeallus a chariad ei blant, wedi gorffen ei 

     waith, wedi gadael y byd yn well nag y cafodd o fo, wedi edrych am y gorau ym

     mhawb arall a rhoi y gorau y gallai ei hun.  

Wrth sôn am adael y byd yn well lle mae’n enwi tri pheth:  gwella blodyn, sgrifennu cerdd, helpu cyd-ddyn.

Y mae’r garddwr sy’n gwella golwg ei ardd felly yn gadael y byd yn well nag y cafodd o fo.

Y mae’r bardd, waeth pa mor ddinod ydi o – un sy wedi llunio cerdd - yn ychwanegu at gyfoeth y byd.

Y mae’r un sy wedi helpu cyd-ddyn ar daith bywyd yn ychwanegu at y da sydd yn y byd.

Ac y mae y rhain, neu rai ohonyn nhw yn bethau y gallwn ni i gyd eu gwneud yn ein bywyd, a thrwy hynny fod yn llwyddiannus.

Gweddi  Diolchwn i Ti, O Dad, fod llwyddiant yn rhywbeth sydd o fewn cyrraedd pob un ohonon ni. Mi allwn ni i gyd weud rhywbeth i wella’r byd, i wella stad y rhai sydd o’n cwmpas, i wneud rhywun yn hapus, i godi gobeithion rhywun. Agor ein llygaid i weld ein cyfle a rho’r dyhead yn ein calonnau i achub ar y cyfle hwnnw i ychwanegu at y daioni a’r harddwch sydd yn y byd. Amen.

Gwener(9)

Mi wnaeth Martin Luther King, arwr mawr y rhai oedd yn diodde yn America, araith unwaith a sôn am ei farw.

Nid sôn am ei farw fel rhywbeth trist a digalon medde fo, ond meddwl be fyddai o yn hoffi i rywun ddweud amdano yn ei angladd.

“Na,” meddai, nid dweud imi ennill Gwobr Nobel, nid dweud faint o bres dwi’n adael ar fy ôl, fydd gen i ddim beth bynnag, a fydd gen i ddim pethau crand i’w gadael ar ôl.

Na nid sôn am y pethau yna ond dweud imi geisio bwydo’r newynog, imi geisio gwisgo’r rhai heb ddillad, imi geisio ymweld â’r rhai oedd yng ngharchar, imi geisio caru cyd-ddyn, imi roi fy mywyd i helpu eraill.”

Ac wrth gwrs rhoi ei fywyd yn llythrennol wnaeth Martin Luther King achos mi gafodd ei saethu oherwydd ei fod yn ymladd brwydrau y bobol dduon yn America, yn ymladd brwydrau dros y tlawd a’r anghenus.

O safbwynt cyfoeth a bod yn berchen ar dai crand a dillad drudfawr, o sabwynt gallu prynu popeth y gallai arian ei brynu, o safbwynt byw yn hen, roedd Martin Luther King yn fethiant.

Ond o safbwynt gwasanaethu eraill dyma un o lwyddiannau mawr y ganrif ddiwethaf.

Beth yw llwyddiant tybed?

Ydech chi, ar ddiwedd yr wythnos yn gallu ateb y cwestiwn yna yn well nag ar ei dechrau?      

Gweddi   Ein Tad, gweddiwn am gael deall ystyr llwyddiant, am gael y nerth i weithio er mwyn gwneud llwyddiant o’n bywydau, i wneud hynny heb ddangos ein hunain ac i ystyried bob amser deimladau ac anghenion pobol eraill. Amen.

Wythnos 10     Gorff  7 – 11           Y Beibil

Llun(10)

Mae hi bron yn ddiwedd blwyddyn ysgol heb inni sôn fawr ddim am y Beibil yn ein gwasanaethau.

Y Beibl ydi llyfr pwysig Cristnogaeth – wel nid un llyfr, ond casgliad o lyfrau wrth gwrs.

Mae o’n deud llawer am fywyd ac mae gwahanol sectau, gwahanol bobol wedi cael allan ohono yr hyn yr oedden nhw’n chwilio amdano.

Dyna ddangos mawredd y Beibl – a’r peryglon sydd ynddo hefyd.

Mi edrychwn ni yr wythnos yma ar yr hyn mae’r Beibl yn ei ddeud am rai pethau – a dau ddehongliad gwahanol o’r pethau yma, yr un traddodiadol a’r un mwy cyfoes.

(Falle y gall y materion a godwyd fod yn sylfaen i drafodaeth bellach.)

Y Greadigaeth

1 Duw greodd y byd mewn un act fawr a fo ydi Arglwydd y greadigaeth i gyd.

2 Duw yw’r presenoldeb dwyfol a’r ynni creadigol yn y greadigaeth. 

Y mae yna bobol sy’n credu y Beibil air am air, yn credu bod y byd wedi ei greu mewn saith niwrnod fel y mae llyfr Genesis yn ei ddeud.

Mi wyddoch be ydi trosiad (metaphor) sef troi gair neu eiriau i olygu rhwbeth arall – fel y byddwn ni’n deud am rywun – llew o ddyn ydi o – a mi wyddon ni yn union be mae hynny’n ei feddwl, nid fod ganddo bedair coes a mwng mawr, ond fod nodweddion y llew yn perthyn iddo fo, ei fod o’n beryglus ac yn ffyrnig. 

Yn yr un ffordd, dyna ydi llawer o’r Beibil- trosiad neu fetaphor o’r gwir.

Mae yna beryg inni roi mwy o sylw i’r metaphor nag i ystyr a neges y metaphor.

Mi allwn ni drin a thrafod na chreodd Duw y byd mewn saith diwrnod a chreu y tir i ddechrau a’r môr wedyn etc.

Ond yr hyn mae stroi’r creu yn ei ddeud ydi mai Duw greodd y byd, mai presenoldeb dwyfol Duw ydi’r ynni sy’n creu ac yn datblygu’r byd.

Os ydi Duw yn bresennol yn y cread mi ryden ni felly yn dod o hyd iddo yn ein perthynas â’r byd, â phobol eraill, ac â digwyddiadau.

Nid Santa Clos yn byw rywle i fyny yn yr awyr ydi o!

Gweddi  O Dduw, yr hwn sy’n bresennol ym mhopeth, yn rym yn y cread, yn rhan o bob un ohonom, dyro dy gymorth i ni i dy ganfod ynom ein hunain, mewn pobol eraill ac yn y byd. Amen.

Mawrth(10)

Dynoliaeth (Pobl -  y ni) 

1 Uchafbwynt y greadigaeth, ac fe gawsom yr hawl i lywodraethu dros bopeth arall  

   sydd yn y cread a defnyddio’r ddaear er ein mwyn ein hunain. 

2 Dynoliaeth(Pobl – y ni) sy wedi datblygu fwyaf ymhlith holl greaduriaid y byd. Dydyn ni ddim uwchlaw’r y byd naturiol, ond yn rhan ohono. Ond am inni ddatblygu gyda dealltwriaeth a deallusrwydd, mae gennym ddyletswydd i ofalu am weddill y byd.

Nid rheoli’r byd fel y mynnwn ni ydi’n dyletswydd ni ar y ddaear felly, nid cael rhodd wnaethon ni i wneud fel y mynnwn efo hi, ond cael cyfrifoldeb . Am fod gynnon ni ddeall a gallu mae gynnon ni ddyletswydd i gydweithio gydag ewyllys Duw a gneud hynny trwy barchu rheolau naturiol datblygiad ac esblygiad. Dyna mae’r gwyddonydd yn ei neud, dyna mae’r un sy’n darganfod pethau yn ei wneud. Mynd yn groes i reolau datblygiad ac esblygiad sy’n creu helynt ac anhrefn, ac mae gneud hynny yn mynd yn groes i ewyllys Duw hefyd.

Gweddi  Helpa ni, O Dduw, i weld ein lle yn y byd a’n cyfrifoldeb tuag ato, i barchu rheolau esblygiad  am ein bod yn rhan o’r byd naturiol, a thrwy neud hynny i gyflawni dy ewyllys di ar y ddaear.  Amen.

Mercher(10)

Pechod

1. Pechod ydi trosedd yn erbyn Duw.

2. Pechod ydi methu tyfu’n bersonau llawn, ein hunain, gydag eraill, ac mewn perthynas â’r cread i gyd.

Fedrwn ni ddim sôn am bechod heb ddiffinio i ddechrau be ydi drygioni. 

Drygioni ydi unrhyw beth sy’n groes i ddatblygiad - ein datblygiad ein hunain, datblygiad eraill, datblygiad neu esblygiad y byd a’r greadigaeth.

Rhywbeth croes i fywyd ydi drygioni – ac mae’n haws cofio hynny o gofio’r gair Saesneg.

Evil ydi’r gair Saesneg ac o’i droi rownd mae’n sillafu yn Live.

Y mae yna bobol sy’n dadlau nad yw’n iawn sôn am ddrygioni fel pechod yn erbyn Duw.
Allwn ni frifo Duw?

Allwn ni reoli agwedd Duw tuag atom?

Os gallwn ni, mae gynnon ni ddylanwad a rheolaeth ar Dduw, ac felly nid Duw ydi o.

Dyna’r ddadl.

Os ydi hynny’n wir – be ydi pechod?

Mi allwn ni ddiffinio pechod fel unrhywbeth sy’n dinistrio cariad gan mai mewn cariad â’n gilydd y dylen ni fyw ar y ddaear gan mai cariad yw Duw.

Gweddi  Ein Tad, gan mai Duw cariad wyt ti, ein braint a’n dyletswydd ni ydi gweithredu’r cariad hwnnw ar y ddaear. Caru ein gilydd fel y ceraist ti ni – dyna’r gorchymyn. Rho nerth inni i neud hynny. Amen.

Iau(10)

Barn

1 Mae yna reolau a gorchmynion yn y Beibil a rhaid i ni eu cadw er mwyn cael  gwobr nid cosb yn y byd nesa – yn y nefoedd.

2 Rhaid inni geisio bod yn bobol dda a chariadus gan ein bod yn credu mai felly y byddwn yn dod yn bobol gyflawn ac yn cyflawni ewyllys Duw.

Mae’n hawdd iawn gneud rheolau – ac mae’n haws eu torri.

Mi wyddon ni hynny’n iawn.

A mwya yn y byd o reolau sydd yna, mwya tebyg yden ni o’u torri!

Roedd pobol ers talwm yn ceisio cadw’r rheolau a byw yn dda rhag ofn iddyn nhw gael eu cosbi gan Dduw.

Ond dydi Duw ddim yn cosbi.

Dydi Duw sy’n gariad ddim yn cosbi.

Yr hyn sy’n digwydd ydi bod drygioni a thorri rheolau yn dwyn eu cosb eu hunain.

Nid er mwyn ceisio osgoi cosb y dylen ni geisio byw yn dda, nid rhag ofn barn Duw arnon ni, ond am mai bod yn dda a chariadus ydi’r ffordd i ddatblygu ein hunain yn bersonau cyflawn, ac i fod mewn cytgord â’r greadigaeth ac mewn cytgord ag ewyllys Duw.

Gweddi   Cymorth ni, O Arglwydd i fyw yn dda, i fyw yn agos i’n lle, nid rhag ofn unrhyw gosb, ond er mwyn inni ddatblygu i’n llawn botensial fel pobol a bod mewn  cytgord â’th ewyllys di. Amen.

Gwener(10)

Y Beibil

1  Gair Duw yw’r Beibil ac mae’n rhaid ei dderbyn fel y mae.

2  Mae angen i bob oes ddehonglir Beibil mewn goleuni newydd er mwyn dod at y   

    gwirionedd sydd ynddo fo.

Mae’r rhai sy’n credu yn yr ail osodiad yn deud hyn:

Rhaid cofio pedwar peth am y Beibil: 

(i) Nid un llyfr efo dechrau a diwedd iddo fo ydi’r Beibil – nid llyfr Genesis oedd y    

           cyntaf gafodd ei ysgrifennu.

(ii) Roedd y rhai ysgrifennodd y Beibil yn perthyn i gyfnod a diwylliant a gwlad wahanol i ni – traddodiad yr Iddew yn bennaf. Yr hyn yr oedden nhw am ei neud oedd cyflwyno gwirionedd ysbrydol nid ffeithiau mewn hanes.

(iii) Allwn ni ddim bod yn siwr pa rai oedd y copiau gwreiddiol o’r hyn ysgrifenwyd.

(iv) Mae’r hyn sy’n cael ei ddeud bod amser yn dibynnu ar yr iaith ac ar yr eirfa sydd yn yr iaith honno. Diwylliant a iaith a meddwl y dwyrain canol sydd y tu ôl i’r Beibil.

O ystyried y pethau hyn, ydi o’n iawn derbyn y Beibil air am air, yn hytrach na chwilio am y gwirionedd ynddo?

A’r gwir ydi nad ydi’r Beibil yn air Duw ond ei fod yn cynnwys gair Duw?

Peth peryglus  ydi credu bod y Beibil yn cyflwyno’r un neges i bob oes.

Mae’n rhaid felly i bob oes ddehongli o newydd y neges sydd ynddo a’i haddasu ar gyfer yr oes yr yden ni yn byw ynddi.

Ond beth bynnag yw eich cred am y Beibil, rhaid cofio mai ynddo y mae bwriadau Duw yn cael eu mynegi a’i fod o’n cynnwys y gwirionedd.

Gweddi  Dysga ni, O Dduw i ddod at y Beibil gyda meddyliau agored, ac i geisio darganfd ynddo y gwirionedd amdant ti ac am fywyd, gan ein bod yn credu mai yn y Beibil y mae dod o hyd i’r gwirionedd hwnnw. Amen.

Wythnos 11      Gorff 14 – 18          Haf a diwedd blwyddyn 

Llun (11)

Mae hi’n haf ac mae hi’n ddiwedd blwyddyn ysgol.

Yn dymor llawenydd haul a thywydd cynnes.

Ond yn dymor drist i amryw – rhai sy’n gadael ysgol a dim eisiau mynd.

Athrawon yn gadael – yn ymddeol neu symud i fannau eraill.

Patrwm sy wedi ei osod dros y flwyddyn yn dod i ben, perthynas disgyblion â’i gilydd ac â’u hathrawon yn dod i ben. Hen deimlad o chwithdod yn llenwi’r awyr.

Ond rhaid peidio digalonni.

Mae rhai yn falch o weld diwedd blwyddyn ysgol – yn falch o adael ysgol efallai.

Mae rhai yn edrych ymlaen at fyd newydd a bywyd newydd, mewn coleg neu mewn gwaith.

Mae rhai yn edrych ymlaen at sialens newydd.

Mae’n bwysig peidio edrych ar ddiwedd blwyddyn ysgol fel diwedd, ond fel dechrau newydd, cyfle newydd, camu ymlaen ar daith anturus bywyd.

Gweddi   O Dduw, bydd gyda ni ar ddiwedd blwyddyn ysgol a ninnau’n wynebu cyfnod newydd, cyfle newydd, ac yn troi cefn, lawer ohonom ar batrwm y gorffennol. Helpa ni i wynebu sialens cyfnod newydd a bod yn ddiolchgar am yr hyn a gawson ni i’n cynnal yn ystod y flwyddyn ysgol a aeth heibio. Amen.

Mawrth (11)

Mae rhywbeth yn od mewn gorffen blwydddyn ysgol ar ganol blwyddyn galendr.

Mae rhywbeth yn dda mewn gorffen ganol haf hefyd,

Mae tymor yr haf yn dymor llawn gobaith, a’r haul, os bydd o’n gwenu, yn trawsnewid popeth, yn troi y llwyd a’r diflas yn lliwgar a diddorol.

Ac mae’r gobaith hwn yn rhywbeth all fod gyda ni ar hyd ein hoes.

Pan fydd hi’n  dywydd oer a gwlyb a gwyntog, gallwn edrych ymlaen at yr haf.

A phan fydd bywyd yn anodd a stormydd yn curo arnom, stormydd colli a digalondid, gallwn edrych ymlaen at amser gwell i ddyfod, am haf yn ein bywydau pan fydd popeth yn edrych yn dda a bywyd yn llawn gobaith.

Mae’n bwysig cofio mai “Marw i fyw mae’r haf o hyd.”(R.W.P.)

Gweddi   Diolchwn i ti, O Arglwydd am lawenydd yr haf, am oleuni disglair yr haul yn gwenu arnom, am obaith yr haf a’r goleuni. Diolchwn i ti fod goleuni haf yn gallu ymlid ymaith oerni a thywyllwch a thristwch. Amen.

Mercher(11)

Mae haf a diwedd blwyddyn yn golygu dechrau newydd, cyfle newydd, gobaith newydd i bob un ohonom.

Onb yn aml, er mwyn cael bywyd newydd, rhaid gollwng rhai pethau sy wedi ein caethiwo, gollwng pethau fu’n ein dal yn ôl a mentro ymlaen.

Mae yna stori am hen ðr ar ynys Creta oedd a meddwl mawr o’i wlad a dim eisiau ei gadael.

Pan ddeallodd ei fod ar fin marw gafaelodd mewn dyrnaid o bridd yr ynys a’i ddal yn dyn yn ei law.

Wrth giatiau’r nefoedd daeth Duw i’w gyfarfod fel hen ðr a’i wallt yn wyn.

“Croeso i’r nefoedd,” meddai, “ond dwi’n ofni y bydd yn rhaid i ti ollwng y pridd yna sy yn dy law. Chei di ddim dod â hwnna i mewn efo ti.

Gwrthod wnaeth yr hwn ðr a throi oddi yno’n drist.

Yn nes ymlaen daeth Duw ato fel hen ffrind. Fe gawson nhw bryd o fwyd a diod efo’i gilydd, ac wedyn meddai Duw “Tyrd i mewn i’r nefoedd efo fi. Ond rhaid iti ollwng pridd yr ynys.”

Gwrthod wnaeth yr hen ðr wedyn.

Yn ddiweddarach daeth Duw ato fel wyres fach.

“Tyrd i’r tþ efo fi,” meddai, “ble rwyt ti wedi bod? Den ni wedi dy golli di.”

Roedd stepiau i fyny i’r tþ a bu’n rhaid i’r hen ðr gydio yn y wal i’w helpu, Wrth iddo neud hynny disgynnodd y pridd o’i law a llwyddodd i fynd i mewn i’r nefoedd.

Y peth cynta welodd o pan gyrhaeddodd o oedd ei hoff ynys – Creta.

Dim ond chwedl, ond mae’n deud wrthym fod yn rhaid inni ollwng rhai pethau os am symud ymlaen. Mae diwedd blwyddyn ysgol yn gyfle falle inni wneud hynny.

Gweddi  Ein Tad, diolch am ddiwedd blwyddyn, am gyfle i edrych yn ôl a phenderfynu be sydd o fudd inni yn ein bywyd a be sy’n rhaid i ni ei ollwng – arferion drwg efallai, diogi, diffyg consyrn am eraill. Helpa ni i benderfynu beth i’w ollwng a beth i’w gadw. Amen

Iau (11)

Y mae unrhyw ddiwedd yn gyfle i ddiolch.

Yn gyfle i ddiolch am rai pethau, ac i ddiolch i rai pobol.

Diolch am iechyd a nerth i ddod i’r ysgol yn ystod y flwyddyn.

Diolch am y trefniadau a wnaed i’n cael yma.

Diolch am y ddarpariaeth a baratowyd yn yr ysgol ar ein cyfer.

Diolch am bob arweiniad gawson ni yn ystod y flwyddyn.

Diolch i bobol hefyd – i’n rhieni am ein cynnal a’n cadw a’n harwain.

Diolch iddyn nhw am eu cariad tuag atom.

Diolch i’n hathrawon am eu hamynedd a’u harweiniad a’u help.

Diolch i bawb a wnaeth y flwyddyn yn un haws ei byw.

Diolch am gyfeillgarwch cyd ddisgyblion.

Ac fe allen ni fynd ymlaen i restru.

Gweddi  Diolch i Ti, O Dduw, am destun diolch, am bawb a phopeth a’n helpodd ni ar hyd y flwyddyn, a gofynnwn am dy arweiniad di i’r dyfodol, i’n tywys a’n cynghori a’n cadw’n ddiogel. Amen.

Gwener(11)

Mae diwedd blwyddyn ysgol fel hyn yn gyfle hefyd i ddymuno’n dda.

Bydd llawer ohonom yn dychwelyd yn ôl wedi gwyliau’r haf.

Yn dychwelyd yn ôl gobeithio wedi ein hadnewyddu ac yn barod i wynebu blwyddyn ysgol arall.

Mae rhai yn gadael am y tro olaf, yn mynd i feysydd gwahanol, ac mae ein dymuniadau da ni yn mynd efo nhw.

Mae rhai yn wynebu trafferthion yn ystod y gwyliau – ymweliad ag ysbyty efallai, gorfod datrys problemau efallai, mae ein meddyliau ni efo’r rheini, a’r dymuniadau gobeithio yn nerth ac yn gysur iddyn nhw.

Mae diwedd blwyddyn ysgol hefyd yn gyfle unwaith eto i ofyn am fendith Duw ar ein bywyd.

Gweddi  A ninnau’n dod i derfyn blwyddyn arall yn yr ysgol, gofynnwn i ti ein cynnal a’n cadw, bod yn gysur ac yn nerth i ni, bod yn gwmni inni gydol ein taith ar y ddaear. Gofynnwn uwchlaw dim am dy fendith ar bob un ohonom ac ar bob un arall sydd yn ein meddyliau  ar yr adeg yma.     Rhag ein blino gan ein hofnau,

                                                       Rhag pob niwed i’n heneidiau

                                                      Yn dy hedd, O cadw ni.

                                                Yn dy gariad mae ymgeledd,

                                                Yn dy fynwes mae tangnefedd

                                                    Wedi holl flinderau’r dydd.   

                                              Fel defnynnau’r gwlith ar flodau

                                              O disgynned arnom ninnau

                                                 Fendith dawel nefol fyd.    Amen  

